
1  ܘܗܠܝܢ ܦܬܓܡܐ ܕܐܡܪ ܡܘܫܐ ܠܟܠܗ ܐܝܣܪܝܠ ܒܥܒܪܐ ܕܝܘܪܕܢܢ ܒܡܕܒܪܐ ܠܘܩܒܠ ܣܘܦ ܒܝܬ ܦܪܢ ܘܒܝܬ ܬܦܠ ܘܠܒܢܢ ܘܚܨܪܘܬ ܘܪܙܗܒ 2  ܡܪܕܐ ܚܕܥܣܪ ܝܘܡܝܢ ܡܢ ܚܘܪܝܒ ܠܛܘܪܐ ܕܣܥܝܪ ܘܥܕܡܐ ܠܪܩܡ ܕܓܝܐ 3  ܘܗܘܐ ܒܫܢܬ ܐܪܒܥܝܢ ܒܝܪܚܐ ܕܚܕܥܣܪ ܒܚܕ ܒܝܪܚܐ ܡܠܠ ܡܘܫܐ ܥܡ ܒܢܝ ܐܝܣܪܝܠ ܟܠ ܡܕܡ ܕܦܩܕܗ ܡܪܝܐ ܥܠܝܗܘܢ 4  ܡܢ ܒܬܪ ܕܩܛܠ ܠܣܝܚܘܢ ܡܠܟܐ ܕܐܡܘܪܝܐ ܕܝܬܒ ܗܘܐ ܒܚܫܒܘܢ ܘܠܥܘܓ ܡܠܟܐ ܕܡܬܢܝܢ ܕܝܬܒ ܗܘܐ ܒܥܣܬܪܘܬ ܘܒܐܪܕܥܝ 5  ܒܥܒܪܐ ܕܝܘܪܕܢܢ ܒܐܪܥܐ ܕܡܘܐܒ ܫܪܝ ܡܘܫܐ ܡܦܫܩ ܢܡܘܣܐ ܗܢܐ ܘܐܡܪ 6  ܡܪܝܐ ܐܠܗܢ ܐܡܪ ܠܢ ܒܚܘܪܝܒ ܣܓܝ ܠܟܘܢ ܕܝܬܒܬܘܢ ܒܛܘܪܐ ܗܢܐ 7  ܐܬܦܢܘ ܘܫܩܘܠܘ ܠܟܘܢ ܘܥܘܠܘ ܠܛܘܪܐ ܕܐܡܘܪܝܐ ܘܠܟܠ ܚܕܪܘܗܝ ܠܥܪܒܐ ܘܠܛܘܪܐ ܘܠܫܦܠܐ ܘܠܬܝܡܢܐ ܘܠܣܦܪܝ ܝܡܐ ܐܪܥܐ ܕܟܢܥܢܝܐ ܘܠܒܢN ܥܕܡܐ ܠܢܗܪܐ ܪܒܐ ܢܗܪܐ ܦܪܬ 8  ܚܙܘ ܕܝܗܒܬ ܩܕܡܝܟܘܢ ܐܪܥܐ ܥܘܠܘ ܘܝܪܬܘ ܐܪܥܐ ܕܝܡܐ ܡܪܝܐ ܠܐܒܗܝܟܘܢ ܠܐܒܪܗܡ ܘܠܐܝܣܚܩ ܘܠܝܥܩܘܒ ܠܡܬܠ ܠܗܘܢ ܘܠܙܪܥܗܘܢ ܒܬܪܗܘܢ 9  ܘܐܡܪܬ ܠܟܘܢ ܒܗ ܒܙܒܢܐ ܗܘ ܠܐ ܡܫܟܚ ܐܢܐ ܒܠܚܘܕܝ ܕܐܣܝܒܪܟܘܢ 10  ܡܪܝܐ ܐܠܗܟܘܢ ܐܣܓܝܟܘܢ ܘܐܝܬܝܟܘܢ ܝܘܡܢܐ ܣܘܓܐܐ ܐܝܟ ܟܘܟܒܐ ܕܒܫܡܝܐ 11  ܡܪܝܐ ܐܠܗܐ ܕܐܒܗܝܟܘܢ ܢܘܣܦ ܥܠܝܟܘܢ ܐܟܘܬܟܘܢ ܐܠܦ ܙܒܢܝܢ ܘܢܒܪܟܟܘܢ ܐܝܟܢܐ ܕܐܡܪ ܠܟܘܢ 12  ܐܝܟܢܐ ܗܟܝܠ ܡܫܟܚ ܐܢܐ ܕܐܣܝܒܪ ܒܠܚܘܕܝ ܐܝܩܪܬܟܘܢ ܘܛܥܢܝܟܘܢ ܘܕܝܢܝܟܘܢ 13  ܓܒܘ ܠܟܘܢ ܓܒܪܐ ܕܚܟܝܡܝܢ ܘܣܟܘܠܬܢܝܢ ܘܝܕܝܥܝܢ ܠܫܒܛܝܟܘܢ ܘܐܩܝܡ ܐܢܘܢ ܒܪܝܫܟܘܢ 14  ܘܥܢܝܬܘܢ ܘܐܡܪܬܘܢ ܠܝ ܫܦܝܪ ܦܬܓܡܐ ܕܐܡܪܬ ܠܡܥܒܕ 15  ܘܕܒܪܬ ܪܫܐ ܕܫܒܛܝܟܘܢ ܓܒܪܐ ܚܟܝܡܐ ܘܝܕܝܥܐ ܘܥܒܕܬ ܐܢܘܢ ܪܫܐ ܥܠܝܟܘܢ ܪܫܝ ܐܠܦܐ ܘܪܫܝ ܡܐܘܬܐ ܘܪܫܝ ܚܡܫܝܢ ܘܪܫܝ ܥܣܪܐ ܘܣܦܪܐ ܠܫܒܛܝܟܘܢ 16  ܘܦܩܕܬ ܠܕܝܢܝܟܘܢ ܒܙܒܢܐ ܗܘ ܘܐܡܪܬ ܠܗܘܢ ܗܘܝܬܘܢ ܫܡܥܝܢ ܒܝܬ ܐܚܝܟܘܢ ܘܕܝܢܝܢ ܩܘܫܬܐ ܒܝܬ ܓܒܪܐ ܠܐܚܘܗܝ ܘܠܬܘܬܒܗ 17  ܠܐ ܬܣܒܘܢ ܒܐܦܐ ܒܕܝܢܐ ܠܙܥܘܪܐ ܐܝܟ ܪܒܐ ܗܘܝܬܘܢ ܫܡܥܝܢ ܠܐ ܬܕܚܠܘܢ ܡܢ ܩܕܡ ܓܒܪܐ ܡܛܠ ܕܕܝܢܐ ܕܐܠܗܐ ܗܘ ܘܦܬܓܡܐ ܕܗܘܐ ܩܫܐ ܡܢܟܘܢ ܩܪܒܘܗܝ ܠܘܬܝ ܘܐܫܡܥܝܘܗܝ 18  ܘܦܩܕܬܟܘܢ ܒܙܒܢܐ ܗܘ ܟܠ ܦܬܓܡܐ ܕܬܥܒܕܘܢ 19  ܘܫܩܠܢ ܡܢ ܚܘܪܝܒ ܘܗܠܟܢ ܒܟܠܗ ܗܘ ܡܕܒܪܐ ܪܒܐ ܘܕܚܝܠܐ ܕܚܙܝܬܘܢ ܒܐܪܥܐ ܕܛܘܪܐ ܕܐܡܘܪܝܐ ܐܝܟ ܕܦܩܕܢ ܡܪܝܐ ܐܠܗܢ ܘܐܬܝܢ ܥܕܡܐ ܠܪܩܡ ܕܓܝܐ 20  ܘܐܡܪܬ ܠܟܘܢ ܐܬܝܬܘܢ ܥܕܡܐ ܠܛܘܪܐ ܕܐܡܘܪܝܐ ܕܡܪܝܐ ܐܠܗܢ ܝܗܒ ܠܢ 21  ܚܙܘ ܕܝܗܒ ܡܪܝܐ ܐܠܗܟܘܢ ܩܕܡܝܟܘܢ ܐܪܥܐ ܣܩܘ ܘܝܪܬܘ ܐܪܥܐ ܐܝܟܢܐ ܕܐܡܪ ܠܟܘܢ ܡܪܝܐ ܐܠܗܐ ܕܐܒܗܝܟܘܢ ܠܐ ܬܕܚܠܘܢ ܘܠܐ ܬܬܪܗܒܘܢ 22  ܘܩܪܒܬܘܢ ܠܘܬܝ ܟܠܟܘܢ ܘܐܡܪܬܘܢ ܢܫܕܪ ܓܒܪܐ ܩܕܡܝܢ ܢܓܫܘܢ ܠܢ ܐܪܥܐ ܘܢܬܠܘܢ ܠܢ ܦܬܓܡܐ ܘܢܚܘܘܢܢ ܐܘܪܚܐ ܕܢܐܙܠ ܒܗ ܘܩܘܪܝܐ ܕܢܥܘܠ ܠܗܝܢ 23  ܘܫܦܪ ܦܬܓܡܐ ܒܥܝܢܝ ܘܕܒܪܬ ܡܢܟܘܢ ܬܪܥܣܪ ܓܒܪܝܢ ܚܕ ܓܒܪܐ ܡܢ ܫܒܛܐ 24  ܘܐܬܦܢܝܘ ܘܣܠܩܘ ܠܛܘܪܐ ܘܣܠܩܘ ܥܕܡܐ ܠܢܚܠܐ ܕܣܓܘܠܐ ܘܓܫܘܗ ܠܐܪܥܐ 25  ܘܢܣܒܘ ܒܐܝܕܝܗܘܢ ܡܢ ܦܐܪܝܐ ܕܐܪܥܐ ܘܐܝܬܝܘ ܠܢ ܘܐܬܝܒܘܢ ܦܬܓܡܐ ܘܐܡܪܘ ܠܢ ܛܒܐ ܗܝ ܐܪܥܐ ܕܝܗܒ ܠܢ ܡܪܝܐ ܐܠܗܢ 26  ܘܠܐ ܨܒܝܬܘܢ ܠܡܣܩ ܐܠܐ ܡܪܡܪܬܘܢ ܡܠܬ ܦܘܡܗ ܕܡܪܝܐ ܐܠܗܢ 27  ܘܪܛܢܬܘܢ ܡܢ ܡܫܟܢܝܟܘܢ ܘܐܡܪܬܘܢ ܡܛܠ ܕܣܢܐ ܗܘ ܠܢ ܡܪܝܐ ܐܦܩܢ ܡܢ ܐܪܥܐ ܕܡܨܪܝܢ ܕܢܫܠܡܢ ܒܐܝܕܐ ܕܐܡܘܪܝܐ ܕܢܘܒܕܘܢܢ 28  ܠܐܝܟܐ ܣܠܩܝܢܢ ܐܚܝܢ ܬܒܪܘ ܠܒܢ ܘܐܡܪܘ ܠܢ ܕܥܡܐ ܪܒ ܘܪܡ ܘܥܫܝܢ ܡܢܢ ܘܩܘܪܝܐ ܪܘܪܒܢ ܘܟܪܝܟܢ ܥܕܡܐ ܠܫܡܝܐ ܐܦ ܒܢܝ ܓܢܒܪܐ ܚܙܝܢ ܬܡܢ 29  ܘܐܡܪܬ ܠܟܘܢ ܠܐ ܬܕܚܠܘܢ ܘܠܐ ܬܙܘܥܘܢ ܡܢܗܘܢ 30  ܡܪܝܐ ܐܠܗܟܘܢ ܐܙܠ ܩܕܡܝܟܘܢ ܘܗܘ ܡܬܟܬܫ ܚܠܦܝܟܘܢ ܟܠ ܕܥܒܕ ܥܡܟܘܢ ܒܡܨܪܝܢ ܠܥܢܝܟܘܢ 31  ܘܒܡܕܒܪܐ ܕܚܙܝܬܘܢ ܕܬܪܣܝܟܘܢ ܡܪܝܐ ܐܠܗܟܘܢ ܐܝܟ ܕܡܬܪܣܐ ܓܒܪܐ ܠܒܪܗ ܒܟܠܗ ܐܪܥܐ ܕܐܙܠܬܘܢ ܥܕܡܐ ܕܐܬܝܬܘܢ ܠܐܬܪܐ ܗܢܐ 32  ܘܒܦܬܓܡܐ ܗܢܐ ܠܐ ܡܗܝܡܢܝܢ ܐܢܬܘܢ ܒܡܪܝܐ ܐܠܗܟܘܢ 33  ܕܐܙܠ ܩܕܡܝܟܘܢ ܒܐܘܪܚܐ ܠܡܬܩܢܘ ܠܟܘܢ ܐܬܪܐ ܕܬܫܪܘܢ ܒܗ ܒܢܘܪܐ ܒܠܠܝܐ ܚܘܝܟܘܢ ܐܘܪܚܐ ܕܬܐܙܠܘܢ ܒܗ ܘܒܥܢܢܐ ܒܐܝܡܡܐ 34  ܘܫܡܥ ܡܪܝܐ ܩܠܐ ܕܡܠܝܟܘܢ ܘܪܓܙ ܘܐܝܡܐ ܘܐܡܪ 35  ܕܠܐ ܢܚܙܘܢ ܚܕ ܡܢ ܓܒܪܐ ܗܠܝܢ ܕܪܐ ܗܢܐ ܒܝܫܐ ܐܪܥܐ ܛܒܬܐ ܕܝܡܝܬ ܠܡܬܠ ܠܐܒܗܝܟܘܢ 36  ܐܠܐ ܐܢ ܟܠܒ ܒܪ ܝܘܦܢܐ ܗܘ ܢܚܙܝܗ ܘܠܗ ܐܬܠ ܐܪܥܐ ܕܗܠܟ ܒܗ ܘܠܒܢܘܗܝ ܚܠܦ ܕܫܡܠܝ ܒܬܪ ܡܪܝܐ 37  ܘܐܦ ܥܠܝ ܪܓܙ ܡܪܝܐ ܡܛܘܠܬܟܘܢ ܘܐܡܪ ܠܝ ܘܐܦ ܐܢܬ ܠܐ ܬܥܘܠ ܠܬܡܢ 38  ܐܠܐ ܐܢ ܝܫܘܥ ܒܪܢܘܢ ܕܩܐܡ ܩܕܡܝܟ ܗܘ ܢܥܘܠ ܠܬܡܢ ܠܗ ܚܝܠ ܡܛܠ ܕܗܘ ܢܘܪܬܝܗ ܠܐܝܣܪܝܠ 39  ܘܝܩܪܬܟܘܢ ܕܐܡܪܬܘܢ ܠܒܙܬܐ ܬܗܘܐ ܘܒܢܝܟܘܢ ܕܠܐ ܝܕܥܘ ܝܘܡܢܐ ܛܒܬܐ ܘܒܝܫܬܐ ܗܢܘܢ ܢܥܠܘܢ ܠܬܡܢ ܘܠܗܘܢ ܐܬܠܝܗ ܘܗܢܘܢ ܢܐܪܬܘܢܗ 40  ܘܐܢܬܘܢ ܐܬܦܢܘ ܠܟܘܢ ܘܫܩܘܠܘ ܠܡܕܒܪܐ ܠܐܘܪܚܐ ܕܝܡܐ ܕܣܘܦ 41  ܘܥܢܝܬܘܢ ܘܐܡܪܬܘܢ ܠܝ ܚܛܝܢ ܩܕܡ ܡܪܝܐ ܐܠܗܢ ܚܢܢ ܢܣܩ ܘܢܬܟܬܫ ܐܝܟ ܕܦܩܕܢ ܡܪܝܐ ܐܠܗܢ ܘܐܙܕܝܢܬܘܢ ܓܒܪ ܒܡܐܢܝ ܩܪܒܗ ܘܐܬܓܪܓܬܘܢ ܠܡܣܩ ܠܛܘܪܐ 42  ܘܐܡܪ ܠܝ ܡܪܝܐ ܐܡܪ ܠܗܘܢ ܠܐ ܬܣܩܘܢ ܘܠܐ ܬܬܟܬܫܘܢ ܡܛܠ ܕܠܐ ܗܘܝܬ ܒܝܢܬܟܘܢ ܕܠܐ ܬܬܒܪܘܢ ܩܕܡ ܒܥܠܕܒܒܝܟܘܢ 43  ܘܐܡܪܬ ܠܟܘܢ ܘܠܐ ܫܡܥܬܘܢ ܘܡܪܡܪܬܘܢ ܡܠܬ ܦܘܡܗ ܕܡܪܝܐ ܘܐܡܪܚܬܘܢ ܘܣܠܩܬܘܢ ܠܛܘܪܐ 44  ܘܢܦܩܘ ܐܡܘܪܝܐ ܕܥܡܪܝܢ ܒܛܘܪܐ ܗܘ ܠܐܘܪܥܟܘܢ ܘܪܕܦܘܟܘܢ ܐܝܟ ܕܒܘܪܐ ܡܬܢܢܐ ܘܛܪܕܘܟܘܢ ܡܢ ܣܥܝܪ ܘܥܕܡܐ ܠܚܪܡܐ 45  ܘܝܬܒܬܘܢ ܘܒܟܝܬܘܢ ܩܕܡ ܡܪܝܐ ܘܠܐ ܫܡܥ ܡܪܝܐ ܒܩܠܟܘܢ ܘܠܐ ܨܬܟܘܢ܀ 46  ܘܝܬܒܬܘܢ ܒܪܩܡ ܝܘܡܬܐ ܣܓܝܐܐ ܐܝܟ ܝܘܡܬܐ ܕܝܬܒܬܘܢ 

1  ܘܐܬܦܢܝܢ ܘܫܩܠܢ ܠܡܕܒܪܐ ܒܐܘܪܚܐ ܕܝܡܐ ܕܣܘܦ ܐܝܟ ܕܐܡܪ ܠܝ ܡܪܝܐ ܘܐܬܟܪܟܢܝܗܝ ܠܛܘܪܐ ܕܣܥܝܪ ܝܘܡܬܐ ܣܓܝܐܐ 2  ܘܐܡܪ ܠܝ ܡܪܝܐ 3  ܣܓܝ ܠܟܘܢ ܗܐ ܡܢ ܕܡܬܟܪܟܝܢ ܐܢܬܘܢ ܛܘܪܐ ܗܢܐ ܐܬܦܢܘ ܠܟܘܢ ܠܓܪܒܝܐ 4  ܘܠܥܡܐ ܦܩܕ ܘܐܡܪ ܠܗܘܢ ܐܢܬܘܢ ܥܒܪܝܢ ܐܢܬܘܢ ܒܬܚܘܡܐ ܕܐܚܝܟܘܢ ܒܢܝ ܥܣܘ ܕܝܬܒܝܢ ܒܣܥܝܪ ܘܢܕܚܠܘܢ ܡܢܟܘܢ ܐܙܕܗܪܘ ܛܒ 5  ܘܠܐ ܬܬܓܪܘܢ ܒܗܘܢ ܡܛܠ ܕܠܐ ܝܗܒ ܐܢܐ ܠܟܘܢ ܝܘܪܬܢܐ ܡܢ ܐܪܥܗܘܢ ܒܝܬ ܡܕܪܟ ܦܣܬܐ ܕܪܓܠܐ ܡܛܠ ܕܝܘܪܬܢܐ ܠܥܣܘ ܝܗܒܬ ܛܘܪܐ ܕܣܥܝܪ 6  ܥܒܘܪܐ ܙܒܢܘ ܡܢܗܘܢ ܒܟܣܦܐ ܘܐܟܘܠܘ ܘܐܦ ܡܝܐ ܙܒܢܘ ܡܢܗܘܢ ܒܟܣܦܐ ܘܐܫܬܘ 7  ܡܛܠ ܕܡܪܝܐ ܐܠܗܟܘܢ ܒܪܟܟܘܢ ܒܟܠܗ ܥܒܕܐ ܕܐܝܕܝܟܘܢ ܘܝܕܥ ܠܡܕܒܪܘܬܟܘܢ ܒܡܕܒܪܐ ܗܢܐ ܗܐ ܐܪܒܥܝܢ ܫܢܝܢ ܡܪܝܐ ܐܠܗܟܘܢ ܥܡܟܘܢ ܘܠܐ ܚܣܪ ܠܟܘܢ ܡܕܡ 8  ܘܥܒܪܢ ܡܢ ܠܘܬ ܐܚܝܢ ܒܢܝ ܥܣܘ ܕܝܬܒܝܢ ܒܣܥܝܪ ܘܡܢ ܐܘܪܚܐ ܕܥܪܒܐ ܘܡܢ ܐܝܠܬ ܘܡܢ ܥܨܝܢܘܓܒܪ ܘܐܬܦܢܝܢ ܘܥܒܪܢ ܠܢ ܠܐܘܪܚܐ ܕܡܕܒܪܐ ܕܡܘܐܒ 9  ܘܐܡܪ ܠܝ ܡܪܝܐ ܠܐ ܬܐܠܘܨ ܠܡܘܐܒܝܐ ܘܠܐ ܬܬܓܪܐ ܥܡܗܘܢ ܠܩܪܒܐ ܡܛܠ ܕܠܐ ܝܗܒ ܐܢܐ ܠܟ ܡܢ ܐܪܥܗܘܢ ܝܘܪܬܢܐ ܡܛܠ ܕܠܒܢܝ ܠܘܛ ܝܗܒܬܗ ܝܘܪܬܢܐ 10  ܐܡܢܐ ܡܢ ܠܘܩܕܡ ܝܬܒܘ ܒܗ ܥܡܐ ܕܪܒ ܘܣܓܝ ܘܪܡ ܐܝܟ ܓܢܒܪܐ 11  ܓܢܒܪܐ ܐܢܘܢ ܘܡܬܚܫܒܝܢ ܐܦ ܗܢܘܢ ܐܝܟ ܓܢܒܪܐ ܘܡܘܐܒܝܐ ܩܪܝܢ ܠܗܘܢ ܐܡܢܐ 12  ܘܒܣܥܝܪ ܝܬܒܘ ܚܘܪܝܐ ܡܢ ܠܘܩܕܡ ܘܒܢܝ ܥܣܘ ܝܪܬܘ ܐܢܘܢ ܘܐܘܒܕܘ ܐܢܘܢ ܡܢ ܩܕܡܝܗܘܢ ܘܝܬܒܘ ܒܐܪܥܗܘܢ ܐܝܟ ܕܥܒܕ ܐܝܣܪܝܠ ܠܐܪܥܐ ܕܝܪܬܘܬܗ ܕܝܗܒ ܠܗܘܢ ܡܪܝܐ܀ 13  ܡܟܝܠ ܩܘܡܘ ܥܒܪܘ ܢܚܠܐ ܕܙܪܕ ܘܥܒܪܢ ܢܚܠܐ ܕܙܪܕ 14  ܘܝܘܡܬܐ ܕܗܠܟܢ ܡܢ ܪܩܡ ܕܓܝܐ ܥܕܡܐ ܕܥܒܪܢ ܢܚܠܐ ܕܙܪܕ ܬܠܬܝܢ ܘܬܡܢܐ ܫܢܝܢ ܥܕܡܐ ܕܣܦ ܟܘܠܗ ܕܪܐ ܕܓܒܪܐ ܩܪܒܬܢܐ ܡܢ ܓܘ ܡܫܪܝܬܐ ܐܝܟ ܕܝܡܐ ܠܗܘܢ ܡܪܝܐ 15  ܐܦ ܐܝܕܗ ܕܡܪܝܐ ܗܘܬ ܒܗܘܢ ܕܬܘܒܕ ܐܢܘܢ ܡܢ ܓܘ ܡܫܪܝܬܐ ܥܕܡܐ ܕܓܡܪܘ 16  ܘܟܕ ܓܡܪܘ ܟܠܗܘܢ ܓܒܪܐ ܥܒܕܝ ܩܪܒܐ ܠܡܡܬ ܡܢ ܓܘ ܥܡܐ 17  ܡܠܠ ܥܡܝ ܡܪܝܐ ܘܐܡܪ ܠܝ 18  ܐܢܬ ܥܒܪ ܐܢܬ ܝܘܡܢܐ ܠܬܚܘܡܐ ܕܡܘܐܒ ܘܠܥܕ 19  ܘܬܬܩܪܒ ܠܘܩܒܠ ܒܢܝ ܥܡܘܢ ܠܐ ܬܐܠܘܨ ܐܢܘܢ ܘܠܐ ܬܬܓܪܐ ܒܗܘܢ ܡܛܠ ܕܠܐ ܝܗܒ ܐܢܐ ܠܟ ܝܘܪܬܢܐ ܡܢ ܐܪܥܐ ܕܒܢܝ ܥܡܘܢ ܡܛܠ ܕܠܒܢܝ ܠܘܛ ܝܗܒܬܗ ܝܘܪܬܢܐ܀܀ 20  ܐܪܥܐ ܕܓܢܒܪܐ ܡܬܚܫܒܐ ܐܦ ܗܝ ܓܢܒܪܐ ܐܝܬܒܘ ܒܗ ܡܢ ܠܘܩܕܡ ܘܥܡܘܢܝܐ ܩܪܝܢ ܠܗܘܢ ܙܡܙܡܝܢ 21  ܥܡܐ ܕܪܒ ܘܣܓܝ ܘܪܡ ܐܝܟ ܓܢܒܪܐ ܘܐܘܒܕ ܐܢܘܢ ܡܪܝܐ ܡܢ ܩܕܡܝܗܘܢ ܘܝܪܬܘ ܐܢܘܢ ܘܝܬܒܘ ܒܐܪܥܗܘܢ 22  ܐܝܟ ܕܥܒܕܘ ܒܢܝ ܥܣܘ ܕܝܬܒܝܢ ܒܣܥܝܪ ܕܐܘܒܕܘ ܠܚܘܪܝܐ ܡܢ ܩܕܡܝܗܘܢ ܘܝܪܬܘ ܐܢܘܢ ܘܝܬܒܘ ܒܐܪܥܗܘܢ ܥܕܡܐ ܠܝܘܡܢܐ 23  ܘܥܘܝܐ ܕܝܬܒܝܢ ܒܚܨܪܝܡ ܘܥܕܡܐ ܠܥܐܙܐ ܩܦܘܕܩܝܐ ܕܢܦܩܘ ܡܢ ܩܦܘܕܩܝ ܐܘܒܕܘ ܐܢܘܢ ܘܝܬܒܘ ܒܐܪܥܗܘܢ 24  ܡܟܝܠ ܩܘܡܘ ܫܩܘܠܘ ܘܥܒܪܘ ܢܚܠܐ ܕܐܪܢܘܢ ܚܙܝ ܕܐܫܠܡܬ ܒܐܝܕܝܟ ܠܣܝܚܘܢ ܡܠܟܐ ܕܚܫܒܘܢ ܐܡܘܪܝܐ ܘܠܐܪܥܗ ܫܪܐ ܠܡܘܒܕܘܬܗ ܘܐܬܓܪܐ ܥܡܗ ܠܩܪܒܐ 25  ܝܘܡܢܐ ܐܫܪܐ ܠܡܬܠ ܕܚܠܬܟ ܘܙܘܥܬܟ ܥܠ ܐܦܝ ܥܡܡܐ ܕܬܚܝܬ ܫܡܝܐ ܕܢܫܡܥܘܢ ܫܡܥܟ ܘܢܙܘܥܘܢ ܘܢܕܚܠܘܢ ܡܢ ܩܕܡܝܟ 26  ܘܫܕܪܬ ܐܝܙܓܕܐ ܡܢ ܡܕܒܪܐ ܕܩܪܡܘܬ ܠܘܬ ܣܝܚܘܢ ܡܠܟܐ ܕܚܫܒܘܢ ܒܡܠܐ ܕܫܠܡܐ ܠܡܐܡܪ ܠܗ 27  ܢܥܒܪ ܒܐܪܥܟ ܒܐܘܪܚܐ ܐܘܪܚܐ ܢܐܙܠ ܘܠܐ ܢܣܛܐ ܠܝܡܝܢܐ ܘܠܣܡܠܐ 28  ܥܒܘܪܐ ܒܟܣܦܐ ܙܒܢܘ ܠܢ ܘܢܐܟܘܠ ܘܡܝܐ ܒܟܣܦܐ ܙܒܢܘ ܠܢ ܘܢܫܬܐ ܒܠܚܘܕ ܒܪܓܠܝܢ ܢܥܒܪ 29  ܐܝܟ ܕܥܒܕܘ ܠܢ ܒܢܝ ܥܣܘ ܕܝܬܒܝܢ ܒܣܥܝܪ ܘܡܘܐܒܝܐ ܕܝܬܒܝܢ ܒܥܕ ܥܕܡܐ ܕܢܥܒܪ ܝܘܪܕܢܢ ܠܐܪܥܐ ܕܝܗܒ ܠܢ ܡܪܝܐ ܐܠܗܢ 30  ܘܠܐ ܨܒܐ ܣܝܚܘܢ ܡܠܟܐ ܕܚܫܒܘܢ ܕܢܥܒܪܢ ܒܬܚܘܡܗ ܡܛܠ ܕܩܫܝ ܡܪܝܐ ܐܠܗܟܘܢ ܪܘܚܗ ܘܐܥܫܢ ܠܒܗ ܕܢܫܠܡܝܘܗܝ ܒܐܝܕܝܟܘܢ ܐܝܟ ܕܝܘܡܢܐ 31  ܘܐܡܪ ܠܝ ܡܪܝܐ ܚܙܝ ܕܫܪܝܬ ܠܡܫܠܡܘ ܒܐܝܕܝܟ ܠܣܝܚܘܢ ܘܠܐܪܥܗ ܫܪܐ ܠܡܘܒܕܘܬܗ ܘܠܡܐܪܬ ܐܪܥܗ ܘܢܦܩ ܣܝܚܘܢ ܠܐܘܪܥܢ ܗܘ ܘܟܠܗ ܥܡܗ ܠܩܪܒܐ ܠܝܗܨ 33  ܘܐܫܠܡܗ ܡܪܝܐ ܐܠܗܢ ܩܕܡܝܢ ܘܚܪܒܢܝܗܝ ܠܗ ܘܠܒܢܘܗܝ ܘܠܟܠܗ ܥܡܗ 34  ܘܟܒܫܢ ܟܠܗܝܢ ܩܘܪܝܗ ܒܙܒܢܐ ܗܘ ܘܐܘܒܕܢ ܟܠܗܝܢ ܩܘܪܝܐ ܠܓܡܪ ܘܢܫܐ ܘܝܩܪܬܐ ܘܠܐ ܫܒܩܢ ܡܢܗܘܢ ܣܪܝܕܐ 35  ܒܠܚܘܕ ܒܥܝܪܐ ܒܙܢ ܠܢ ܘܒܙܬܐ ܕܩܘܪܝܐ ܕܟܒܫܢ 36  ܡܢ ܥܕܘܥܝܪ ܕܥܠ ܣܦܬܐ ܕܢܚܠܐ ܕܐܪܢܘܢ ܘܩܪܝܬܐ ܕܒܢܚܠܐ ܘܥܕܡܐ ܠܓܠܥܕ ܠܐ ܗܘܬ ܩܪܝܬܐ ܕܥܫܢܬ ܡܢܢ ܟܠܗܝܢ ܐܫܠܡ ܐܢܝܢ ܡܪܝܐ ܐܠܗܢ ܩܕܡܝܢ 37  ܒܠܚܘܕ ܠܐܪܥܐ ܕܒܢܝ ܥܡܘܢ ܕܠܐ ܐܬܩܪܒܬܘܢ ܟܠ ܝܕ ܢܚܠܐ ܕܝܒܩ ܘܩܘܪܝܐ ܕܛܘܪܐ ܘܟܠ ܕܦܩܕܢ ܡܪܝܐ ܐܠܗܢ܀ 

 
3 

1  ܘܐܬܦܢܝܢ ܘܣܠܩܢ ܠܐܘܪܚܐ ܕܡܬܢܝܢ ܘܢܦܩ ܥܘܓ ܡܠܟܐ ܕܡܬܢܝܢ ܠܐܘܪܥܢ ܗܘ ܘܟܠܗ ܥܡܗ ܠܩܪܒܐ ܒܐܪܕܥܝ 2  ܘܐܡܪ ܠܝ ܡܪܝܐ ܠܐ ܬܕܚܠ ܡܢܗ ܡܛܠ ܕܒܐܝܕܝܟ ܐܫܠܡܬܗ ܘܠܟܠܗ ܥܡܗ ܘܠܐܪܥܗ ܘܥܒܕ ܠܗ ܐܝܟ ܕܥܒܕܬ ܠܣܝܚܘܢ ܡܠܟܐ ܕܐܡܘܪܝܐ ܕܝܬܒ ܗܘܐ ܒܚܫܒܘܢ 3  ܘܐܫܠܡ ܡܪܝܐ ܐܠܗܢ ܒܐܝܕܢ ܐܦ ܠܥܘܓ ܡܠܟܐ ܕܡܬܢܝܢ ܘܠܟܠܗ ܥܡܗ ܘܚܪܒܢܝܗܝ ܘܠܐ ܫܒܩܢ ܠܗ ܣܪܝܕܐ 4  ܘܟܒܫܢ ܟܠܗܝܢ ܩܘܪܝܗ ܒܙܒܢܐ ܗܘ ܘܠܐ ܫܒܩܢ ܩܪܝܬܐ ܕܠܐ ܢܣܒܢܗ ܡܢܗܘܢ ܫܬܝܢ ܩܘܪܝܐ ܟܠܗ ܚܒܠ ܐܪܓܘܒ ܒܝܬ ܡܠܟܘܬܗ ܕܥܘܓ ܕܒܡܬܢܝܢ 5  ܟܠܗܝܢ ܗܠܝܢ ܩܘܪܝܐ ܕܥܫܝܢܝܢ ܫܘܪܝܗܝܢ ܘܪܡܝܢ ܬܪܥܝܗܝܢ ܘܡܘܟܠܝܗܝܢ ܣܛܪ ܡܢ ܩܘܪܝܐ ܕܫܛܚܐ ܕܛܒ ܣܓܝܐܢ 6  ܘܚܪܒܢ ܐܢܝܢ ܐܝܟ ܕܥܒܕܢ ܠܣܝܚܘܢ ܡܠܟܐ ܕܚܫܒܘܢ ܕܚܪܒܢ ܟܠܗܝܢ ܩܘܪܝܗ ܠܓܡܪ ܘܢܫܐ ܘܝܩܪܬܐ 7  ܘܟܠܗ ܒܥܝܪܐ ܘܒܙܬܐ ܕܩܘܪܝܐ ܒܙܢ ܠܢ 8  ܘܢܣܒܢܗ ܒܙܒܢܐ ܗܘ ܠܐܪܥܐ ܡܢ ܐܝܕܐ ܕܬܪܝܗܘܢ ܡܠܟܐ ܕܐܡܘܪܝܐ ܕܒܥܒܪܐ ܕܝܘܪܕܢܢ ܡܢ ܢܚܠܐ ܕܐܪܢܘܢ ܘܥܕܡܐ ܠܛܘܪܐ ܕܚܪܡܘܢ 9  ܨܝܕܢܝܐ ܩܪܝܢ ܠܚܪܡܘܢ ܣܪܝܘܢ ܘܐܡܘܪܝܐ ܩܪܝܢ ܠܗ ܣܢܝܪ 10  ܘܟܠܗܝܢ ܩܘܪܝܐ ܕܦܩܥܬܐ ܘܟܠܗ ܓܠܥܕ ܘܟܠܗ ܡܬܢܝܢ ܥܕܡܐ ܠܣܠܟܐ ܘܠܐܪܕܥܝ ܟܘܠܗܝܢ ܩܘܪܝܐ ܕܡܠܟܘܬܗ ܕܥܘܓ ܕܒܡܬܢܝܢ 11  ܡܛܠ ܕܥܘܓ ܡܠܟܐ ܕܡܬܢܝܢ ܒܠܚܘܕܘܗܝ ܐܫܬܚܪ ܡܢ ܫܪܟܐ ܕܓܢܒܪܐ ܥܪܣܗ ܥܪܣܐ ܗܝ ܕܦܪܙܠܐ ܘܗܐ ܒܪܒܬ ܗܝ ܕܒܢܝ ܥܡܘܢ ܬܫܥ ܐܡܝܢ ܐܘܪܟܗ ܘܐܪܒܥ ܐܡܝܢ ܦܬܝܗ ܒܐܡܬܐ ܕܓܢܒܪܐ 12  ܘܐܪܥܐ ܗܕܐ ܝܪܬܢ ܒܙܒܢܐ ܗܘ ܡܢ ܥܕܘܥܝܪ ܕܥܠ ܣܦܬܐ ܕܢܚܠܐ ܕܐܪܢܘܢ ܘܦܠܓܗ ܕܛܘܪܐ ܕܓܠܥܕ ܘܩܘܪܝܗ ܝܗܒܬ ܠܪܘܒܝܠ ܘܠܓܕ 13  ܘܫܪܟܐ ܕܓܠܥܕ ܘܟܠܗ ܡܬܢܝܢ ܒܝܬ ܡܠܟܘܬܗ ܕܥܘܓ ܝܗܒܬ ܠܦܠܓܗ ܕܫܒܛܐ ܕܡܢܫܐ ܟܠܗ ܚܒܠ ܐܪܓܘܒ ܘܟܠܗ ܡܬܢܝܢ ܗܝ ܡܬܩܪܝܐ ܐܪܥ ܓܢܒܪܐ 14  ܘܝܐܝܪ ܒܪ ܡܢܫܐ ܢܣܒ ܠܗ ܟܠܗ ܚܒܠ ܐܪܓܘܒ ܥܕܡܐ ܠܬܚܘܡܐ ܕܓܫܘܪ ܘܕܡܥܟܬ ܘܩܪܐ ܐܢܝܢ ܥܠ ܫܡܗ ܡܬܢܝܢ ܘܟܦܪܘܢܐ ܕܝܐܝܪ ܥܕܡܐ ܠܝܘܡܢܐ 15  ܘܠܡܟܝܪ ܝܗܒܬ ܓܠܥܕ 16  ܘܠܪܘܒܝܠ ܘܠܓܕ ܝܗܒܬ ܡܢ ܓܠܥܕ ܘܥܕܡܐ ܠܢܚܠܐ ܕܐܪܢܘܢ ܘܓܘܗ ܕܢܚܠܐ ܘܬܚܘܡܗ ܘܥܕܡܐ ܠܝܒܩ ܕܢܚܠܐ ܕܬܚܘܡܐ ܕܒܢܝ ܥܡܘܢ 17  ܘܥܪܒܐ ܘܝܘܪܕܢܢ ܘܬܚܘܡܐ ܡܢ ܟܢܪܬ ܘܥܕܡܐ ܠܝܡܐ ܕܥܪܒܐ ܝܡܐ ܕܡܠܚܐ ܕܬܚܝܬ ܐܫܕܘܕ ܘܦܣܓܐ ܕܒܪܡܬܐ ܡܢ ܡܕܢܚܐ 18  ܘܦܩܕܬܟܘܢ ܒܗ ܒܙܒܢܐ ܗܘ ܘܐܡܪܬ ܠܟܘܢ ܡܪܝܐ ܐܠܗܟܘܢ ܝܗܒ ܠܟܘܢ ܐܪܥܐ ܗܕܐ ܠܡܐܪܬܗ ܟܕ ܡܙܝܢܝܢ ܐܢܬܘܢ ܥܒܪܘ ܩܕܡ ܐܚܝܟܘܢ ܒܢܝ ܐܝܣܪܝܠ ܟܠܟܘܢ ܓܢܒܪܝ ܚܝܠܐ 19  ܒܠܚܘܕ ܢܫܝܟܘܢ ܘܝܩܪܬܟܘܢ ܘܒܥܝܪܟܘܢ ܫܒܘܩܘ ܝܕܥ ܐܢܐ ܓܝܪ ܕܩܢܝܢܐ ܣܓܝܐܐ ܐܝܬ ܠܟܘܢ ܢܬܒܘܢ ܒܩܘܪܝܟܘܢ ܕܝܗܒܬ ܠܟܘܢ 20  ܥܕܡܐ ܕܢܢܝܚ ܡܪܝܐ ܠܐܚܝܟܘܢ ܐܟܘܬܟܘܢ ܘܢܐܪܬܘܢ ܐܦ ܗܢܘܢ ܐܪܥܐ ܕܝܗܒ ܠܟܘܢ ܡܪܝܐ ܐܠܗܟܘܢ ܒܥܒܪܐ ܕܝܘܪܕܢܢ ܘܗܝ ܕܝܢ ܬܗܦܟܘܢ ܐܢܫ ܠܝܪܬܘܬܗ ܕܝܗܒܬ ܠܟܘܢ 21  ܘܠܝܫܘܥ ܦܩܕܬ ܒܙܒܢܐ ܗܘ ܘܐܡܪܬ ܥܝܢܝܟ ܚܙܝ ܟܠ ܕܥܒܕ ܡܪܝܐ ܐܠܗܟܘܢ ܠܗܠܝܢ ܬܪܝܢ ܡܠܟܝܢ ܗܟܢܐ ܢܥܒܕ ܡܪܝܐ ܠܗܠܝܢ ܟܠܗܝܢ ܡܠܟܘܬܐ ܕܥܒܪܝܢ ܐܢܬܘܢ ܠܗܝܢ 22  ܠܐ ܬܕܚܠܘܢ ܡܢܗܘܢ ܡܛܘܠ ܕܡܪܝܐ ܐܠܗܟܘܢ ܗܘ ܡܬܟܬܫ ܥܠ ܐܦܝܟܘܢ 23  ܘܐܬܟܫܦܬ ܩܕܡ ܡܪܝܐ ܒܙܒܢܐ ܗܘ ܘܐܡܪܬ 24  ܒܒܥܘ ܡܪܝܐ ܐܠܗܐ ܐܢܬ ܫܪܝܬ ܠܡܚܘܝܘ ܠܥܒܕܟ ܪܒܘܬܟ ܘܐܝܕܟ ܬܩܝܦܬܐ ܘܕܪܥܟ ܪܡܐ ܐܝܢܐ ܗܘ ܓܝܪ ܐܠܗܐ ܐܝܬ ܒܫܡܝܐ ܐܘ ܒܐܪܥܐ ܕܢܥܒܕ ܐܝܟ ܥܒܕܝܟ ܘܐܝܟ ܓܢܒܪܘܬܟ 25  ܐܥܒܪ ܗܫܐ ܐܚܙܐ ܐܪܥܐ ܛܒܬܐ ܕܒܥܒܪܐ ܕܝܘܪܕܢܢ ܛܘܪܐ ܗܢܐ ܛܒܐ ܘܠܒܢܢ 26  ܘܪܓܙ ܥܠܝ ܡܪܝܐ ܡܛܠܬܟܘܢ ܘܠܐ ܫܡܥܢܝ ܘܐܡܪ ܠܝ ܡܪܝܐ ܣܦܩ ܠܟ ܠܐ ܬܘܣܦ ܬܘܒ ܠܡܡܠܠܘ ܩܕܡܝ ܦܬܓܡܐ ܗܢܐ 27  ܣܩ ܠܪܝܫ ܪܡܬܐ ܘܐܪܝܡ ܥܝܢܝܟ ܠܡܕܢܚܐ ܘܠܡܥܪܒܐ ܘܠܓܪܒܝܐ ܘܠܬܝܡܢܐ ܘܚܙܝܗ ܒܥܝܢܝܟ ܘܠܐ ܬܥܒܪ ܝܘܪܕܢܢ ܗܢܐ 28  ܘܦܩܕ ܠܝܫܘܥ ܘܚܝܠܝܗܝ ܘܥܫܢܝܗܝ ܡܛܠ ܕܗܘ ܢܥܒܪ ܩܕܡ ܥܡܐ ܗܢܐ ܘܗܘ ܢܘܪܬ ܐܢܘܢ ܐܪܥܐ ܕܬܚܙܐ 29  ܘܝܬܒܢ ܒܢܚܠܐ ܠܘܩܒܠ ܒܝܬ ܦܥܘܪ 

1  ܡܟܝܠ ܐܝܣܪܝܠ ܫܡܥ ܢܡܘܣܐ ܘܕܝܢܐ ܕܡܠܦ ܐܢܐ ܠܟܘܢ ܝܘܡܢܐ ܠܡܥܒܕ ܕܬܚܘܢ ܘܬܥܠܘܢ ܘܬܐܪܬܘܢ ܐܪܥܐ ܕܝܗܒ ܠܟܘܢ ܡܪܝܐ ܐܠܗܐ ܕܐܒܗܝܟܘܢ 2  ܠܐ ܬܘܣܦܘܢ ܥܠ ܦܘܩܕܢܐ ܕܡܦܩܕ ܐܢܐ ܠܟܘܢ ܘܠܐ ܬܒܨܪܘܢ ܡܢܗ ܐܠܐ ܛܪܘ ܦܘܩܕܢܗ ܕܡܪܝܐ ܐܠܗܟܘܢ ܕܡܦܩܕ ܐܢܐ ܠܟܘܢ 3  ܥܝܢܝܟܘܢ ܚܙܝ ܟܠ ܡܕܡ ܕܥܒܕ ܡܪܝܐ ܠܒܥܠ ܦܥܘܪ ܡܛܠ ܕܟܠ ܓܒܪܐ ܕܐܙܠ ܒܬܪ ܒܥܠ ܦܥܘܪ ܐܘܒܕܗ ܡܪܝܐ ܐܠܗܟܘܢ ܡܢ ܒܝܢܬܟܘܢ 4  ܘܐܢܬܘܢ ܕܐܬܢܩܦܬܘܢ ܠܡܪܝܐ ܐܠܗܟܘܢ ܗܐ ܚܝܝܢ ܐܢܬܘܢ ܟܠܟܘܢ ܥܕܡܐ ܠܝܘܡܢܐ 5  ܚܙܘ ܕܐܠܦܬܟܘܢ ܢܡܘܣܐ ܘܕܝܢܐ ܐܝܟܢܐ ܕܦܩܕܢܝ ܡܪܝܐ ܐܠܗܝ ܕܬܥܒܕܘܢ ܐܢܘܢ ܒܐܪܥܐ ܕܥܐܠܝܢ ܐܢܬܘܢ ܠܗ ܠܡܐܪܬܗ 6  ܘܬܛܪܘܢ ܘܬܥܒܕܘܢ ܐܢܘܢ ܕܗܝ ܗܝ ܚܟܡܬܟܘܢ ܘܣܘܟܠܟܘܢ ܠܥܝܢ ܥܡܡܐ ܕܢܫܡܥܘܢ ܗܠܝܢ ܟܠܗܘܢ ܢܡܘܣܐ ܘܢܐܡܪܘܢ ܕܚܟܝܡ ܗܘ ܘܣܟܘܠܬܢ ܥܡܐ ܗܢܐ ܪܒܐ 7  ܐܝܢܘ ܓܝܪ ܥܡܐ ܪܒܐ ܕܩܪܝܒ ܠܗ ܐܠܗܗ ܐܝܟ ܡܪܝܐ ܐܠܗܢ ܒܟܠ ܕܩܪܝܢܢ ܠܗ 8  ܘܐܝܢܘ ܥܡܐ ܪܒܐ ܕܐܝܬ ܠܗ ܢܡܘܣܐ ܘܕܝܢܐ ܙܕܝܩܐ ܐܝܟ ܟܘܠܗ ܢܡܘܣܐ ܗܢܐ ܕܝܗܒ ܐܢܐ ܩܕܡܝܟܘܢ ܝܘܡܢܐ 9  ܒܠܚܘܕ ܐܙܕܗܪܘ ܛܒ ܘܛܪܘ ܢܦܫܬܟܘܢ ܕܠܐ ܬܛܥܘܢ ܟܠ ܦܬܓܡܐ ܕܚܙܝ ܥܝܢܝܟܘܢ ܘܠܐ ܢܥܒܪܘܢ ܡܢ ܠܒܟܘܢ ܟܠܗܘܢ ܝܘܡܝ ܚܝܝܟܘܢ ܘܐܘܕܥܘ ܐܢܘܢ ܠܒܢܝܟܘܢ ܘܠܒܢܝ ܒܢܝܟܘܢ 10  ܝܘܡܐ ܕܩܡܬܘܢ ܩܕܡ ܡܪܝܐ ܐܠܗܟܘܢ ܒܚܘܪܝܒ ܟܕ ܐܡܪ ܠܝ ܡܪܝܐ ܟܢܫ ܩܕܡܝ ܠܥܡܐ ܘܐܫܡܥ ܐܢܘܢ ܦܬܓܡܝ ܘܢܐܠܦܘܢ ܠܡܕܚܠ ܩܕܡܝ ܟܠܗܘܢ ܝܘܡܬܐ ܕܚܝܝܢ ܒܐܪܥܐ ܘܠܒܢܝܗܘܢ ܢܠܦܘܢ 11  ܘܩܪܒܬܘܢ ܘܩܡܬܘܢ ܒܫܦܘܠܝ ܛܘܪܐ ܘܛܘܪܐ ܡܬܓܘܙܠ ܗܘܐ ܒܢܘܪܐ ܥܕܡܐ ܠܠܒܐ ܕܫܡܝܐ ܘܚܫܘܟܐ ܘܥܢܢܐ ܘܥܪܦܠܐ 12  ܘܡܠܠ ܡܪܝܐ ܥܡܟܘܢ ܒܛܘܪܐ ܡܢ ܓܘ ܢܘܪܐ ܩܠܐ ܕܡܡܠܠܐ ܫܡܥܝܢ ܗܘܝܬܘܢ ܘܕܡܘܬܐ ܠܐ ܚܙܝܢ ܗܘܝܬܘܢ ܐܠܐ ܐܢ ܩܠܐ ܒܠܚܘܕ 13  ܘܚܘܝܟܘܢ ܩܝܡܗ ܘܦܩܕܟܘܢ ܕܬܥܒܕܘܢ ܥܣܪܐ ܦܬܓܡܝܢ ܘܟܬܒ ܐܢܘܢ ܥܠ ܬܪܬܝܢ ܠܘܚܐ ܕܟܐܦܐ 14  ܘܠܝ ܦܩܕܢܝ ܡܪܝܐ ܒܙܒܢܐ ܗܘ ܕܐܠܦܟܘܢ ܢܡܘܣܐ ܘܕܝܢܐ ܕܬܥܒܕܘܢ ܐܢܘܢ ܒܐܪܥܐ ܕܥܒܪܝܢ ܐܢܬܘܢ ܠܬܡܢ ܠܡܐܪܬܗ 15  ܐܙܕܗܪܘ ܛܒ ܒܢܦܫܟܘܢ ܡܛܠ ܕܠܐ ܚܙܝܬܘܢ ܕܡܘܬܐ ܒܝܘܡܐ ܕܡܠܠ ܡܪܝܐ ܥܡܟܘܢ ܒܚܘܪܝܒ ܡܢ ܓܘ ܢܘܪܐ 16  ܕܠܐ ܬܚܒܠܘܢ ܘܬܥܒܕܘܢ ܠܟܘܢ ܨܠܡܐ ܘܕܡܘܬܐ ܕܟܠ ܓܢܣ ܕܡܘܬܐ ܕܕܟܪܐ ܐܘ ܕܢܩܒܬܐ 17  ܕܡܘܬܐ ܕܟܠ ܒܥܝܪܐ ܕܐܝܬ ܒܐܪܥܐ ܕܡܘܬܐ ܕܟܠ ܦܪܚܬܐ ܕܓܦܐ ܕܦܪܚܐ ܒܫܡܝܐ 18  ܕܡܘܬܐ ܕܟܠ ܪܚܫܐ ܕܐܪܥܐ ܕܡܘܬܐ ܕܟܠ ܢܘܢܐ ܕܒܝܡܐ ܕܠܬܚܬ ܡܢ ܐܪܥܐ 19  ܘܕܠܐ ܬܪܝܡܘܢ ܥܝܢܝܟܘܢ ܠܫܡܝܐ ܘܬܚܙܘܢ ܫܡܫܐ ܘܣܗܪܐ ܘܟܘܟܒܐ ܘܟܠܗܘܢ ܚܝܠܘܬܐ ܕܫܡܝܐ ܘܬܛܥܘܢ ܘܬܣܓܕܘܢ ܠܗܘܢ ܘܬܦܠܚܘܢ ܐܢܘܢ ܕܦܠܓ ܐܢܘܢ ܡܪܝܐ ܐܠܗܟܘܢ ܠܟܠܗܘܢ ܥܡܡܐ ܕܬܚܝܬ ܫܡܝܐ 20  ܘܠܟܘܢ ܩܪܒ ܡܪܝܐ ܘܐܦܩܟܘܢ ܡܢ ܟܘܪܐ ܕܦܪܙܠܐ ܡܢ ܡܨܪܝܢ ܕܬܗܘܘܢ ܠܗ ܥܡܐ ܘܝܪܬܘܬܐ ܐܝܟ ܕܝܘܡܢܐ 21  ܘܪܓܙ ܥܠܝ ܡܪܝܐ ܡܛܠ ܦܬܓܡܝܟܘܢ ܘܝܡܐ ܕܠܐ ܐܥܒܪ ܝܘܪܕܢܢ ܗܢܐ ܘܠܐ ܐܥܘܠ ܠܐܪܥܐ ܛܒܬܐ ܕܝܗܒ ܠܟܘܢ ܡܪܝܐ ܐܠܗܟܘܢ ܝܘܪܬܢܐ 22  ܡܛܠ ܕܐܢܐ ܡܐܬ ܐܢܐ ܒܐܪܥܐ ܗܕܐ ܘܠܐ ܥܒܪ ܐܢܐ ܝܘܪܕܢܢ ܗܢܐ ܐܢܬܘܢ ܕܝܢ ܥܒܪܝܢ ܐܢܬܘܢ ܘܝܪܬܝܢ ܐܢܬܘܢ ܐܪܥܐ ܗܕܐ ܛܒܬܐ 23  ܐܙܕܗܪܘ ܕܠܐ ܬܛܥܘܢ ܩܝܡܗ ܕܡܪܝܐ ܐܠܗܟܘܢ ܕܐܩܝܡ ܥܡܟܘܢ ܘܬܥܒܕܘܢ ܠܟܘܢ ܨܠܡܐ ܘܕܡܘܬܐ ܕܟܠ ܡܕܡ ܕܦܩܕܟܘܢ ܡܪܝܐ ܐܠܗܟܘܢ 24  ܡܛܠ ܕܡܪܝܐ ܐܠܗܟܘܢ ܢܘܪܐ ܗܘ ܐܟܠܬܐ ܘܐܠܗܐ ܗܘ ܛܢܢܐ 25  ܘܟܕ ܬܘܠܕܘܢ ܒܢܝܐ ܐܘ ܒܢܝ ܒܢܝܐ ܘܢܥܬܩܘܢ ܒܐܪܥܐ ܘܬܚܒܠܘܢ ܘܬܥܒܕܘܢ ܨܠܡܐ ܘܕܡܘܬܐ ܕܟܠ ܡܕܡ ܘܬܥܒܕܘܢ ܕܒܝܫ ܩܕܡ ܡܪܝܐ ܐܠܗܟܘܢ ܘܬܪܓܙܘܢܗ 26  ܣܗܕܬ ܒܟܘܢ ܝܘܡܢܐ ܫܡܝܐ ܘܐܪܥܐ ܕܡܐܒܕ ܐܒܕܝܢ ܐܢܬܘܢ ܒܥܓܠ ܡܢ ܐܪܥܐ ܕܥܒܪܝܢ ܐܢܬܘܢ ܝܘܪܕܢܢ ܠܡܐܪܬܗ ܘܠܐ ܬܣܓܘܢ ܒܗ ܝܘܡܬܐ ܐܠܐ ܡܐܒܕ ܬܐܒܕܘܢ 27  ܘܢܒܕܪܟܘܢ ܡܪܝܐ ܒܝܬ ܥܡܡܐ ܘܬܫܬܚܪܘܢ ܩܠܝܠ ܒܡܢܝܢܐ ܒܝܬ ܥܡܡܐ ܕܢܒܕܪܟܘܢ ܡܪܝܐ ܐܠܗܟܘܢ ܠܬܡܢ 28  ܘܬܦܠܚܘܢ ܬܡܢ ܠܐܠܗܐ ܐܚܪܢܐ ܥܒܕ ܐܝܕܝܐ ܕܒܢܝ ܐܢܫܐ ܕܩܝܣܐ ܘܕܟܐܦܐ ܕܠܐ ܚܙܝܢ ܘܠܐ ܫܡܥܝܢ ܘܠܐ ܐܟܠܝܢ ܘܠܐ ܡܪܝܚܝܢ 29  ܘܬܒܥܘܢܗ ܬܡܢ ܠܡܪܝܐ ܐܠܗܟܘܢ ܘܬܫܟܚܘܢܗ ܟܕ ܬܥܩܒܘܢ ܥܠܘܗܝ ܡܢ ܟܠܗ ܠܒܟܘܢ ܘܡܢ ܟܠܗ ܢܦܫܟܘܢ 30  ܡܐ ܕܥܩܬ ܠܟܘܢ ܘܡܛܝܟܘܢ ܗܠܝܢ ܟܠܗܘܢ ܦܬܓܡܐ ܒܚܪܬܐ ܕܝܘܡܬܐ ܘܬܬܦܢܘܢ ܠܘܬ ܡܪܝܐ ܐܠܗܟܘܢ ܘܬܫܡܥܘܢ ܒܩܠܗ 31  ܡܛܠ ܕܐܠܗܐ ܗܘ ܡܪܚܡܢܐ ܡܪܝܐ ܐܠܗܟܘܢ ܠܐ ܢܚܒܠܟܘܢ ܘܠܐ ܢܫܒܘܩܟܘܢ ܘܠܐ ܢܛܥܐ ܩܝܡܐ ܕܝܡܐ ܠܐܒܗܝܟܘܢ 32  ܐܠܐ ܫܐܠܘ ܥܠ ܝܘܡܬܐ ܩܕܡܝܐ ܕܗܘܘ ܩܕܡܝܟܘܢ ܡܢ ܝܘܡܐ ܕܒܪܐ ܐܠܗܐ ܠܐܢܫܐ ܥܠ ܐܪܥܐ ܡܢ ܣܘܦܝ ܫܡܝܐ ܘܥܕܡܐ ܠܣܘܦܝ ܫܡܝܐ ܐܢ ܗܘܐ ܐܝܟ ܗܢܐ ܦܬܓܡܐ ܪܒܐ ܐܘ ܐܫܬܡܥ ܐܟܘܬܗ 33  ܐܢ ܫܡܥ ܥܡܐ ܐܚܪܢܐ ܩܠܗ ܕܐܠܗܐ ܕܡܡܠܠ ܡܢ ܓܘ ܢܘܪܐ ܐܝܟ ܕܫܡܥܬܘܢ ܐܢܬܘܢ ܘܚܝܝܬܘܢ 34  ܐܘ ܢܣܝܘ ܠܐܠܗܐ ܕܐܙܠ ܘܢܣܒ ܠܗ ܥܡܐ ܡܢ ܓܘ ܥܡܐ ܒܢܣܝܘܢܐ ܘܒܐܬܘܬܐ ܘܒܬܕܡܪܬܐ ܘܒܩܪܒܐ ܘܒܐܝܕܐ ܬܩܝܦܬܐ ܘܒܕܪܥܐ ܪܡܐ ܘܒܚܙܘܢܐ ܪܘܪܒܐ ܟܠ ܕܥܒܕ ܡܪܝܐ ܐܠܗܟܘܢ ܠܡܨܪܝܐ ܠܥܢܝܟܘܢ 35  ܐܢܬܘܢ ܚܙܝܬܘܢ ܘܝܕܥܬܘܢ ܕܡܪܝܐ ܗܘ ܐܠܗܐ ܘܠܝܬ ܬܘܒ ܠܒܪ ܡܢܗ 36  ܡܢ ܫܡܝܐ ܐܫܡܥܟܘܢ ܩܠܗ ܠܡܠܦܘܬܟܘܢ ܘܥܠ ܐܪܥܐ ܚܘܝܟܘܢ ܢܘܪܗ ܪܒܬܐ ܘܦܬܓܡܘܗܝ ܐܫܡܥܟܘܢ ܡܢ ܓܘ ܢܘܪܐ 37  ܘܒܕܪܚܡ ܠܐܒܗܝܟܘܢ ܓܒܐ ܠܙܪܥܗܘܢ ܒܬܪܗܘܢ ܘܐܦܩܟܘܢ ܒܦܪܨܘܦܗ ܒܚܝܠܐ ܪܒܐ ܡܢ ܡܨܪܝܢ 38  ܠܡܘܒܕܘ ܡܢ ܩܕܡܝܟܘܢ ܥܡܡܐ ܕܪܘܪܒܝܢ ܘܥܫܝܢܝܢ ܡܢܟܘܢ ܕܢܥܠܟܘܢ ܘܢܬܠ ܠܟܘܢ ܐܪܥܗܘܢ ܝܘܪܬܢܐ ܐܝܟ ܕܝܘܡܢܐ 39  ܘܬܕܥܘܢ ܝܘܡܢܐ ܘܬܦܢܘܢ ܠܒܟܘܢ ܡܛܠ ܕܡܪܝܐ ܗܘ ܐܠܗܐ ܒܫܡܝܐ ܡܢ ܠܥܠ ܘܥܠ ܐܪܥܐ ܡܢ ܠܬܚܬ ܘܠܝܬ ܬܘܒ ܠܒܪ ܡܢܗ 40  ܛܪܘ ܢܡܘܣܘܗܝ ܘܦܘܩܕܢܘܗܝ ܕܡܦܩܕ ܐܢܐ ܠܟܘܢ ܝܘܡܢܐ ܕܢܛܐܒ ܠܟܘܢ ܘܠܒܢܝܟܘܢ ܒܬܪܟܘܢ ܘܬܣܓܘܢ ܝܘܡܬܐ ܒܐܪܥܐ ܕܝܗܒ ܠܟܘܢ ܡܪܝܐ ܐܠܗܟܘܢ ܟܠܗܘܢ ܝܘܡܬܐ 41  ܗܝ ܕܝܢ ܦܪܫ ܡܘܫܐ ܬܠܬ ܩܘܪܝܐ ܒܥܒܪܐ ܕܝܘܪܕܢܢ ܡܢ ܡܕܢܚܝ ܫܡܫܐ 42  ܕܢܥܪܘܩ ܠܬܡܢ ܩܛܘܠܐ ܕܢܩܛܘܠ ܠܚܒܪܗ ܕܠܐ ܒܨܒܝܢܗ ܘܠܐ ܣܢܐ ܗܘܐ ܠܗ ܡܢ ܐܬܡܠܝ ܘܡܢ ܡܢܬܡܠܝ ܘܢܥܪܘܩ ܠܚܕܐ ܡܢ ܗܠܝܢ ܩܘܪܝܐ ܘܢܚܐ 43  ܚܕܐ ܡܢܗܝܢ ܒܘܨܪ ܕܒܡܕܒܪܐ ܒܐܪܥܐ ܕܦܩܥܬܐ ܕܪܘܒܝܠ ܘܐܚܪܬܐ ܪܡܬ ܓܠܥܕ ܕܓܕ ܘܓܘܠܢ ܕܒܡܬܢܝܢ ܕܡܢܫܐ 44  ܗܢܐ ܢܡܘܣܐ ܕܣܡ ܡܘܫܐ ܩܕܡ ܒܢܝ ܐܝܣܪܝܠ 45  ܗܠܝܢ ܣܗܕܘܬܐ ܘܢܡܘܣܐ ܘܕܝܢܐ ܕܡܠܠ ܡܘܫܐ ܥܡ ܒܢܝ ܐܝܣܪܝܠ ܟܕ ܢܦܩܘ ܡܢ ܡܨܪܝܢ 46  ܒܥܒܪܐ ܕܝܘܪܕܢܢ ܒܢܚܠܐ ܠܘܩܒܠ ܒܝܬ ܦܥܘܪ ܒܐܪܥܐ ܕܣܝܚܘܢ ܡܠܟܐ ܕܐܡܘܪܝܐ ܕܝܬܒ ܗܘܐ ܒܚܫܒܘܢ ܕܩܛܠܗ ܡܘܫܐ ܘܒܢܝ ܐܝܣܪܝܠ ܟܕ ܢܦܩܘ ܡܢ ܡܨܪܝܢ 47  ܘܝܪܬܘ ܐܪܥܗ ܘܐܪܥܐ ܕܥܘܓ ܡܠܟܐ ܕܡܬܢܝܢ ܬܪܝܢ ܡܠܟܐ ܕܐܡܘܪܝܐ ܕܒܥܒܪܐ ܕܝܘܪܕܢܢ ܡܢ ܡܕܢܚܝ ܫܡܫܐ 48  ܡܢ ܥܕܘܥܝܪ ܕܥܠ ܣܦܬܐ ܕܢܚܠܐ ܕܐܪܢܘܢ ܘܥܕܡܐ ܠܛܘܪܐ ܕܣܪܝܘܢ ܕܗܘܝܘ ܚܪܡܘܢ 49  ܘܟܠܗ ܥܪܒܐ ܕܒܥܒܪܐ ܕܝܘܪܕܢܢ ܡܢ ܡܕܢܚܐ ܘܥܕܡܐ ܠܝܡܐ ܕܥܪܒܐ ܕܬܚܝܬ ܐܫܕܘܕ ܘܦܣܓܐ 

1  ܘܩܪܐ ܡܘܫܐ ܠܟܠܗ ܐܝܣܪܝܠ ܘܐܡܪ ܠܗܘܢ ܫܡܥ ܐܝܣܪܝܠ ܢܡܘܣܐ ܘܕܝܢܐ ܕܐܡܪ ܐܢܐ ܩܕܡܝܟܘܢ ܝܘܡܢܐ ܕܬܐܠܦܘܢ ܐܢܘܢ ܘܬܛܪܘܢ ܐܢܘܢ ܘܬܥܒܕܘܢ ܐܢܘܢ 2  ܡܪܝܐ ܐܠܗܢ ܐܩܝܡ ܥܡܢ ܩܝܡܐ ܒܚܘܪܝܒ 3  ܠܐ ܗܘܐ ܥܡ ܐܒܗܝܢ ܐܩܝܡ ܡܪܝܐ ܩܝܡܐ ܗܢܐ ܐܠܐ ܥܡܢ ܚܢܢ ܕܗܪܟܐ ܚܢܢ ܝܘܡܢܐ ܘܟܠܢ ܚܝܝܢ ܚܢܢ 4  ܐܦܝܢ ܠܘܩܒܠ ܐܦܝܢ ܡܠܠ ܡܪܝܐ ܥܡܟܘܢ ܒܛܘܪܐ ܡܢ ܓܘ ܢܘܪܐ 5  ܘܐܢܐ ܩܐܡ ܗܘܝܬ ܒܝܬ ܡܪܝܐ ܘܠܟܘܢ ܒܙܒܢܐ ܗܘ ܕܐܚܘܝܟܘܢ ܦܬܓܡܘܗܝ ܕܡܪܝܐ ܐܠܗܟܘܢ ܟܕ ܕܚܠܬܘܢ ܡܢ ܩܕܡ ܢܘܪܐ ܘܠܐ ܣܠܩܬܘܢ ܠܛܘܪܐ܀ ܘܐܡܪ 6  ܐܢܐ ܡܪܝܐ ܐܠܗܟ ܕܐܦܩܬܟ ܡܢ ܐܪܥܐ ܕܡܨܪܝܢ ܡܢ ܒܝܬ ܥܒܕܘܬܐ 7  ܠܐ ܢܗܘܐ ܠܟ ܐܠܗ ܐܚܪܝܢ ܠܒܪ ܡܢܝ 8  ܠܐ ܬܥܒܕ ܠܟ ܟܠ ܨܠܡ ܘܟܠ ܕܡܘ ܕܐܝܬ ܒܫܡܝܐ ܡܢ ܠܥܠ ܘܕܐܝܬ ܒܐܪܥܐ ܡܢ ܠܬܚܬ ܘܕܐܝܬ ܒܡܝܐ ܠܬܚܬ ܡܢ ܐܪܥܐ 9  ܠܐ ܬܣܓܘܕ ܠܗܘܢ ܘܠܐ ܬܦܠܘܚ ܐܢܘܢ ܡܛܠ ܕܐܢܐ ܐܢܐ ܡܪܝܐ ܐܠܗܟ ܐܠܗܐ ܛܢܢܐ ܦܪܥ ܚܘܒܐ ܕܐܒܗܐ ܥܠ ܒܢܝܐ ܠܬܠܬܐ ܘܠܐܪܒܥܐ ܕܪܝܢ ܠܣܢܐܝ 10  ܘܥܒܕ ܐܢܐ ܛܝܒܘܬܐ ܠܐܠܦܝ ܕܪܐ ܠܪܚܡܝ ܘܠܢܛܪܝ ܦܘܩܕܢܝ܀܀ 11  ܠܐ ܬܐܡܐ ܒܫܡܗ ܕܡܪܝܐ ܐܠܗܟ ܒܕܓܠܘܬܐ ܡܛܠ ܕܠܐ ܡܙܟܐ ܡܪܝܐ ܠܡܢ ܕܝܡܐ ܒܫܡܗ ܒܕܓܠܘܬܐ 12  ܛܪ ܝܘܡܐ ܕܫܒܬܐ ܘܩܕܫܝܗܝ ܐܝܟ ܕܦܩܕܟ ܡܪܝܐ ܐܠܗܟ 13  ܫܬܐ ܝܘܡܝܢ ܬܦܠܘܚ ܘܬܥܒܕ ܟܠ ܥܒܕܟ 14  ܘܝܘܡܐ ܕܫܒܥܐ ܫܒܬܐ ܠܡܪܝܐ ܐܠܗܟ ܠܐ ܬܥܒܕ ܒܗ ܟܠ ܥܒܕ ܐܢܬ ܘܒܪܟ ܘܒܪܬܟ ܘܥܒܕܟ ܘܐܡܬܟ ܘܬܘܪܟ ܘܚܡܪܟ ܘܟܘܠܗ ܒܥܝܪܟ ܘܥܡܘܪܐ ܕܐܝܬ ܒܩܘܪܝܟ ܕܢܬܬܢܝܚ ܥܒܕܟ ܘܐܡܬܟ ܐܟܘܬܟ 15  ܘܐܬܕܟܪ ܕܥܒܕܐ ܗܘܝܬ ܒܡܨܪܝܢ ܘܐܦܩܟ ܡܪܝܐ ܐܠܗܟ ܡܢ ܬܡܢ ܒܐܝܕܐ ܬܩܝܦܬܐ ܘܒܕܪܥܐ ܪܡܐ ܡܛܠ ܗܢܐ ܦܩܕܟ ܡܪܝܐ ܐܠܗܟ ܠܡܛܪ ܝܘܡܐ ܕܫܒܬܐ܀ 16  ܝܩܪ ܠܐܒܘܟ ܘܠܐܡܟ ܐܝܟ ܕܦܩܕܟ ܡܪܝܐ ܐܠܗܟ ܕܢܣܓܘܢ ܝܘܡܝܟ ܘܢܛܐܒ ܠܟ ܒܐܪܥܐ ܛܒܬܐ ܕܝܗܒ ܠܟ ܡܪܝܐ ܐܠܗܟ 17  ܠܐ ܬܩܛܘܠ 18  ܠܐ ܬܓܘܪ 19  ܠܐ ܬܓܢܘܒ 20  ܠܐ ܬܣܗܕ ܥܠ ܚܒܪܟ ܣܗܕܘܬܐ ܕܓܠܬܐ 21  ܠܐ ܬܪܓ ܐܢܬܬܗ ܕܚܒܪܟ ܠܐ ܬܪܓ ܒܝܬܗ ܕܚܒܪܟ ܘܠܐ ܚܩܠܗ ܘܠܐ ܟܪܡܗ ܘܠܐ ܥܒܕܗ ܘܠܐ ܐܡܬܗ ܘܠܐ ܬܘܪܗ ܘܠܐ ܚܡܪܗ ܘܠܐ ܟܠ ܡܕܡ ܕܐܝܬ ܠܚܒܪܟ 22  ܗܠܝܢ ܦܬܓܡܐ ܡܠܠ ܡܪܝܐ ܥܡ ܟܠܗ ܟܢܘܫܬܐ ܒܛܘܪܐ ܡܢ ܓܘ ܢܘܪܐ ܒܥܢܢܐ ܘܒܥܪܦܠܐ ܘܒܩܠܐ ܪܒܐ ܕܠܝܬ ܠܗ ܣܟܐ ܘܟܬܒ ܐܢܘܢ ܥܠ ܬܪܬܝܢ ܠܘܚܐ ܕܟܐܦܐ ܘܝܗܒ ܐܢܘܢ ܠܝ 23  ܘܟܕ ܫܡܥܬܘܢ ܩܠܐ ܡܢ ܓܘ ܚܫܘܟܐ ܘܛܘܪܐ ܡܬܓܘܙܠ ܗܘܐ ܒܢܘܪܐ ܩܪܒܬܘܢ ܠܘܬܝ ܟܠܟܘܢ ܪܝܫܐ ܕܫܒܛܝܟܘܢ ܘܣܒܝܟܘܢ 24  ܘܐܡܪܬܘܢ ܗܐ ܚܘܝܢ ܡܪܝܐ ܐܠܗܢ ܫܘܒܚܗ ܘܪܒܘܬܗ ܘܩܠܗ ܫܡܥܢ ܡܢ ܓܘ ܢܘܪܐ ܝܘܡܢܐ ܚܙܝܢ ܕܡܠܠ ܐܠܗܐ ܥܡ ܐܢܫܐ ܘܚܝܐ 25  ܡܟܝܠ ܠܡܢܐ ܡܝܬܝܢܢ ܘܬܐܟܠܢ ܢܘܪܐ ܗܕܐ ܪܒܬܐ ܐܢ ܡܘܣܦܝܢܢ ܬܘܒ ܠܡܫܡܥ ܩܠܗ ܕܡܪܝܐ ܐܠܗܢ ܡܝܬܝܢܢ 26  ܡܢܘ ܓܝܪ ܒܪ ܒܣܪܐ ܕܐܟܘܬܢ ܕܫܡܥ ܩܠܗ ܕܐܠܗܐ ܚܝܐ ܕܡܡܠܠ ܡܢ ܓܘ ܢܘܪܐ ܘܚܝܐ 27  ܩܪܘܒ ܐܢܬ ܘܫܡܥ ܟܠܡܕܡ ܕܐܡܪ ܠܟ ܡܪܝܐ ܐܠܗܢ ܘܐܢܬ ܐܡܪ ܠܢ ܟܠ ܡܕܡ ܕܐܡܪ ܠܟ ܡܪܝܐ ܐܠܗܢ ܘܢܫܡܥ ܘܢܥܒܕ 28  ܘܫܡܥ ܡܪܝܐ ܩܠܐ ܕܦܬܓܡܝܟܘܢ ܐܝܟ ܕܐܡܪܬܘܢ ܠܝ ܘܐܡܪ ܠܝ ܡܪܝܐ ܫܡܥܬ ܩܠܗ ܕܥܡܐ ܗܢܐ ܘܦܬܓܡܐ ܕܐܡܪܘ ܠܟ ܫܦܝܪ ܟܠܡܕܡ ܕܡܠܠܘ 29  ܐܫܬܘܦ ܕܝܢ ܢܗܘܐ ܠܗܘܢ ܠܒܐ ܗܢܐ ܠܡܕܚܠ ܩܕܡܝ ܘܠܡܛܪ ܟܠܗܘܢ ܦܘܩܕܢܝ ܟܠܗܘܢ ܝܘܡܬܐ ܕܢܛܐܒ ܠܗܘܢ ܘܠܒܢܝܗܘܢ ܠܥܠܡ 30  ܙܠ ܘܐܡܪ ܠܗܘܢ ܐܬܦܢܘ ܠܟܘܢ ܠܡܫܟܢܝܟܘܢ 31  ܘܐܢܬ ܗܪܟܐ ܩܘܡ ܩܕܡܝ ܘܐܡܪ ܠܟ ܟܠܗܘܢ ܦܘܩܕܢܝ ܘܢܡܘܣܝ ܘܕܝܢܝ ܕܬܠܦ ܐܢܘܢ ܘܢܥܒܕܘܢ ܒܐܪܥܐ ܕܝܗܒ ܐܢܐ ܠܗܘܢ ܠܡܐܪܬܗ 32  ܛܪܘ ܘܥܒܕܘ ܐܝܟ ܕܦܩܕܟܘܢ ܡܪܝܐ ܐܠܗܟܘܢ ܘܠܐ ܬܣܛܘܢ ܠܐ ܠܝܡܝܢܐ ܘܠܐ ܠܣܡܠܐ 33  ܒܟܠܗ ܐܘܪܚܐ ܕܦܩܕܟܘܢ ܡܪܝܐ ܐܠܗܟܘܢ ܙܠܘ ܕܬܚܘܢ ܘܢܛܐܒ ܠܟܘܢ ܘܬܣܓܘܢ ܝܘܡܬܐ ܒܐܪܥܐ ܕܬܐܪܬܘܢ 

1  ܗܠܝܢ ܦܘܩܕܢܐ ܘܢܡܘܣܐ ܘܕܝܢܐ ܕܦܩܕܢܝ ܡܪܝܐ ܐܠܗܟܘܢ ܕܐܠܦܟܘܢ ܕܬܥܒܕܘܢ ܒܐܪܥܐ ܕܥܐܠܝܢ ܐܢܬܘܢ ܠܗ ܠܡܐܪܬܗ 2  ܘܬܕܚܠܘܢ ܡܢ ܡܪܝܐ ܐܠܗܟܘܢ ܘܬܛܪܘܢ ܟܠܗܘܢ ܦܘܩܕܢܘܗܝ ܘܢܡܘܣܘܗܝ ܘܕܝܢܘܗܝ ܕܡܦܩܕ ܐܢܐ ܠܟ ܐܢܬ ܘܒܪܟ ܘܒܪ ܒܪܟ ܟܠܗܘܢ ܝܘܡܝ ܚܝܝܟ ܕܢܣܓܘܢ ܝܘܡܬܟ 3  ܫܡܥ ܐܝܣܪܝܠ ܘܛܪ ܘܥܒܕ ܕܢܛܐܒ ܠܟ ܘܬܣܓܐ ܛܒ ܐܝܟ ܕܐܡܪ ܠܟ ܡܪܝܐ ܐܠܗܐ ܕܐܒܗܝܟ ܕܢܬܠ ܠܟ ܐܪܥܐ ܕܡܪܕܝܐ ܚܠܒܐ ܘܕܒܫܐ 4  ܫܡܥ ܐܝܣܪܝܠ ܡܪܝܐ ܐܠܗܢ ܡܪܝܐ ܚܕ ܗܘ 5  ܪܚܡ ܠܡܪܝܐ ܐܠܗܟ ܡܢ ܟܠܗ ܠܒܟ ܘܡܢ ܟܠܗ ܢܦܫܟ ܘܡܢ ܟܠܗ ܩܢܝܢܟ 6  ܘܢܗܘܘܢ ܗܠܝܢ ܦܬܓܡܐ ܕܡܦܩܕ ܐܢܐ ܠܟ ܝܘܡܢܐ ܥܠ ܠܒܟ 7  ܘܬܢܐ ܐܢܘܢ ܠܒܢܝܟ ܘܡܠܠ ܒܗܘܢ ܡܐ ܕܝܬܒ ܐܢܬ ܒܒܝܬܟ ܘܡܐ ܕܐܙܠ ܐܢܬ ܒܐܘܪܚܐ ܘܡܐ ܕܕܡܟ ܐܢܬ ܘܡܐ ܕܩܐܡ ܐܢܬ 8  ܘܩܛܘܪ ܐܢܘܢ ܐܬܐ ܥܠ ܐܝܕܟ ܘܢܗܘܘܢ ܪܘܫܡܐ ܒܝܬ ܥܝܢܝܟ 9  ܘܟܬܘܒ ܐܢܘܢ ܥܠ ܐܣܟܦܬܐ ܕܒܬܝܟ ܘܥܠ ܬܪܥܝܟ 10  ܘܡܐ ܕܐܥܠܟ ܡܪܝܐ ܐܠܗܟ ܠܐܪܥܐ ܕܝܡܐ ܠܐܒܗܝܟ ܠܡܬܠ ܠܗܘܢ ܠܐܒܪܗܡ ܘܠܐܝܣܚܩ ܘܠܝܥܩܘܒ ܠܡܬܠ ܠܟ ܩܘܪܝܐ ܕܪܘܪܒܢ ܘܛܒܢ ܕܠܐ ܒܢܝܬ 11  ܘܒܬܐ ܕܡܠܝܢ ܟܠ ܛܒܬܐ ܕܠܐ ܡܠܝܬ ܘܓܘܒܐ ܚܦܝܪܐ ܕܠܐ ܚܦܪܬ ܘܟܪܡܐ ܘܙܝܬܐ ܕܠܐ ܢܨܒܬ ܘܬܐܟܘܠ ܘܬܣܒܥ 12  ܐܙܕܗܪ ܕܠܐ ܬܛܥܐ ܠܡܪܝܐ ܐܠܗܟ ܕܐܦܩܟ ܡܢ ܐܪܥܐ ܕܡܨܪܝܢ ܡܢ ܒܝܬ ܥܒܕܘܬܐ 13  ܠܡܪܝܐ ܐܠܗܟ ܕܚܠ ܘܠܗ ܦܠܘܚ ܘܒܫܡܗ ܝܡܝ 14  ܠܐ ܬܐܙܠܘܢ ܒܬܪ ܐܠܗܐ ܐܚܪܢܐ ܕܥܡܡܐ ܕܒܚܕܪܝܟܘܢ 15  ܡܛܠ ܕܐܠܗܐ ܗܘ ܛܢܢܐ ܡܪܝܐ ܐܠܗܟ ܒܓܘܟ ܕܠܐ ܢܬܚܡܬ ܪܘܓܙܗ ܕܡܪܝܐ ܐܠܗܟ ܥܠܝܟ ܘܢܘܒܕܟ ܡܢ ܐܦܝܗ ܕܐܪܥܐ 16  ܠܐ ܬܢܣܘܢ ܠܡܪܝܐ ܐܠܗܟܘܢ ܐܝܟ ܕܢܣܝܬܘܢ ܒܢܣܝܘܢܐ 17  ܐܠܐ ܛܪܘ ܦܘܩܕܢܘܗܝ ܕܡܪܝܐ ܐܠܗܟܘܢ ܘܣܗܕܘܬܗ ܘܢܡܘܣܘܗܝ ܕܦܩܕܟ 18  ܘܥܒܕ ܕܫܦܝܪ ܘܬܪܝܨ ܩܕܡ ܡܪܝܐ ܐܠܗܟ ܕܢܛܐܒ ܠܟ ܘܬܥܘܠ ܘܬܐܪܬ ܐܪܥܐ ܛܒܬܐ ܕܐܝܡܐ ܡܪܝܐ ܠܐܒܗܝܟ 19  ܘܢܬܒܪ ܠܟܠܗܘܢ ܒܥܠܕܒܒܝܟ ܡܢ ܩܕܡܝܟ ܐܝܟ ܕܐܡܪ ܡܪܝܐ 20  ܘܟܕ ܢܫܐܠܟ ܒܪܟ ܡܚܪ ܘܢܐܡܪ ܠܟ ܡܢܐ ܗܝ ܣܗܕܘܬܐ ܘܢܡܘܣܐ ܘܕܝܢܐ ܕܦܩܕܟܘܢ ܡܪܝܐ ܐܠܗܢ 21  ܐܡܪ ܠܒܪܟ ܕܥܒܕܐ ܗܘܝܢ ܕܦܪܥܘܢ ܒܡܨܪܝܢ ܘܐܦܩܢ ܡܪܝܐ ܡܢ ܡܨܪܝܢ ܒܐܝܕܐ ܬܩܝܦܬܐ 22  ܘܥܒܕ ܡܪܝܐ ܐܬܘܬܐ ܘܬܕܡܪܬܐ ܪܘܪܒܬܐ ܘܒܝܫܬܐ ܒܡܨܪܝܢ ܒܦܪܥܘܢ ܘܒܟܠܗ ܚܝܠܗ ܠܥܝܢܝܢ 23  ܘܠܢ ܐܦܩܢ ܡܪܝܐ ܡܢ ܬܡܢ ܕܢܥܠܢ ܘܢܬܠ ܠܢ ܐܪܥܐ ܕܝܡܐ ܠܐܒܗܝܢ 24  ܘܦܩܕܢ ܡܪܝܐ ܠܡܥܒܕ ܗܠܝܢ ܟܠܗܘܢ ܢܡܘܣܐ ܠܡܕܚܠ ܡܢ ܩܕܡ ܡܪܝܐ ܐܠܗܢ ܕܢܛܐܒ ܠܢ ܟܠܗܘܢ ܝܘܡܬܐ ܘܢܚܝܢ ܐܝܟ ܕܝܘܡܢܐ 25  ܘܙܕܝܩܘܬܐ ܬܗܘܐ ܠܢ ܡܐ ܕܢܛܪܢ ܘܥܒܕܢ ܟܠܗ ܗܢܐ ܦܘܩܕܢܐ ܩܕܡ ܡܪܝܐ ܐܠܗܢ ܐܝܟ ܕܦܩܕܢ 

1  ܘܡܐ ܕܐܥܠܟ ܡܪܝܐ ܐܠܗܟ ܠܐܪܥܐ ܕܥܐܠ ܐܢܬ ܠܬܡܢ ܠܡܐܪܬܗ ܘܢܘܒܕ ܥܡܡܐ ܣܓܝܐܐ ܡܢ ܩܕܡܝܟ ܚܬܝܐ ܘܓܪܓܘܣܝܐ ܘܐܡܘܪܝܐ ܘܟܢܥܢܝܐ ܘܦܪܙܝܐ ܘܚܘܝܐ ܘܝܒܘܣܝܐ ܫܒܥܐ ܥܡܡܝܢ ܕܣܓܝܐܝܢ ܘܥܫܝܢܝܢ ܡܢܟ 2  ܘܢܫܠܡ ܐܢܘܢ ܡܪܝܐ ܐܠܗܟ ܩܕܡܝܟ ܘܬܡܚܘܢ ܐܢܘܢ ܘܡܚܪܡܘ ܬܚܪܡܘܢ ܐܢܘܢ ܠܐ ܬܩܝܡܘܢ ܥܡܗܘܢ ܩܝܡܐ ܘܠܐ ܬܪܚܡܘܢ ܥܠܝܗܘܢ 3  ܘܠܐ ܬܬܚܬܢܘܢ ܠܗܘܢ ܒܢܬܟܘܢ ܠܐ ܬܬܠܘܢ ܠܒܢܝܗܘܢ ܘܒܢܬܗܘܢ ܠܐ ܬܣܒܘܢ ܠܒܢܝܟܘܢ 4  ܕܠܐ ܢܣܛܝܢ ܠܒܢܝܟܘܢ ܡܢܝ ܘܢܦܠܚܘܢ ܠܐܠܗܐ ܐܚܪܢܐ ܘܢܬܚܡܬ ܪܘܓܙܗ ܕܡܪܝܐ ܥܠܝܟܘܢ ܘܢܘܒܕܟܘܢ ܒܥܓܠ 5  ܐܠܐ ܗܟܢܐ ܥܒܕܘ ܠܗܘܢ ܡܕܒܚܝܗܘܢ ܥܩܪܘ ܘܩܝܡܬܗܘܢ ܬܒܪܘ ܘܚܫܠܬܗܘܢ ܓܕܡܘ ܘܓܠܝܦܝܗܘܢ ܐܘܩܕܘ ܒܢܘܪܐ 6  ܡܛܠ ܕܥܡܐ ܐܢܬ ܩܕܝܫܐ ܠܡܪܝܐ ܐܠܗܟ ܘܠܟ ܓܒܐ ܡܪܝܐ ܐܠܗܟ ܕܬܗܘܐ ܠܗ ܥܡܐ ܚܒܝܒܐ ܡܢ ܟܠܗܘܢ ܥܡܡܐ ܕܥܠ ܐܦܝ ܐܪܥܐ 7  ܠܐ ܗܘܐ ܡܛܠ ܕܣܓܝܐܝܢ ܐܢܬܘܢ ܡܢ ܟܠܗܘܢ ܥܡܡܐ ܨܒܐ ܒܟܘܢ ܡܪܝܐ ܘܓܒܟܘܢ ܡܛܠ ܕܐܢܬܘܢ ܙܥܘܪܝܢ ܐܢܬܘܢ ܡܢ ܟܠܗܘܢ ܥܡܡܐ 8  ܐܠܐ ܡܛܠ ܕܪܚܡ ܠܟܘܢ ܡܪܝܐ ܘܕܢܩܝܡ ܡܘܡܬܐ ܕܝܡܐ ܠܐܒܗܝܟܘܢ ܐܦܩܟܘܢ ܡܪܝܐ ܒܐܝܕܗ ܬܩܝܦܬܐ ܘܦܪܩܟܘܢ ܡܢ ܒܝܬ ܥܒܕܘܬܐ ܡܢ ܐܝܕܗ ܕܦܪܥܘܢ ܡܠܟܐ ܕܡܨܪܝܢ 9  ܘܬܕܥ ܕܡܪܝܐ ܐܠܗܟ ܗܘܝܘ ܐܠܗܐ ܐܠܗܐ ܡܗܝܡܢܐ ܢܛܪ ܩܝܡܐ ܘܛܝܒܘܬܐ ܠܪܚܡܘܗܝ ܘܠܢܛܪܝ ܦܘܩܕܢܘܗܝ ܠܐܠܦ ܕܪܝܢ 10  ܘܦܪܥ ܠܣܢܐܘܗܝ ܒܚܝܝܗܘܢ ܦܪܥ ܠܗܘܢ ܕܢܘܒܕ ܐܢܘܢ ܠܐ ܢܛܪ ܠܣܢܐܘܗܝ ܐܠܐ ܒܚܝܝܗܘܢ ܦܪܥ ܠܗܘܢ 11  ܛܪܘ ܦܘܩܕܢܐ ܘܢܡܘܣܐ ܘܕܝܢܐ ܕܡܦܩܕ ܐܢܐ ܠܟܘܢ ܝܘܡܢܐ ܘܥܒܕܘ ܐܢܘܢ 12  ܐܢ ܬܫܡܥܘܢ ܕܝܢܐ ܗܠܝܢ ܘܬܛܪܘܢ ܐܢܘܢ ܘܬܥܒܕܘܢ ܐܢܘܢ ܢܛܪ ܠܟ ܡܪܝܐ ܐܠܗܟ ܩܝܡܐ ܘܛܝܒܘܬܐ ܕܝܡܐ ܠܐܒܗܝܟ 13  ܘܢܪܚܡܟ ܘܢܒܪܟܟ ܘܢܣܓܝܟ ܘܢܒܪܟ ܦܐܪܐ ܕܟܪܣܟ ܘܦܐܪܐ ܕܐܪܥܟ ܘܥܒܘܪܟ ܘܚܡܪܟ ܘܡܫܚܟ ܘܒܩܪܐ ܕܬܘܪܝܟ ܘܓܙܪܐ ܕܥܢܟ ܒܐܪܥܐ ܕܝܡܐ ܠܐܒܗܝܟ ܠܡܬܠ ܠܟ 14  ܒܪܝܟ ܬܗܘܐ ܡܢ ܟܠ ܥܡܡܝܢ ܠܐ ܢܗܘܐ ܒܟ ܕܥܩܪ ܘܕܥܩܪܐ ܘܐܦܠܐ ܒܒܥܝܪܟ 15  ܘܢܥܒܪ ܡܪܝܐ ܡܢܟ ܟܠ ܟܐܒ ܘܟܘܠܗܝܢ ܡܚܘܬܐ ܒܝܫܬܐ ܕܡܨܪܝܐ ܕܝܕܥ ܐܢܬ ܠܐ ܢܝܬܐ ܐܢܝܢ ܥܠܝܟ ܐܠܐ ܢܝܬܐ ܐܢܝܢ ܥܠ ܟܠܗܘܢ ܣܢܐܝܟ 16  ܘܬܐܟܘܠ ܠܟܠܗܘܢ ܥܡܡܐ ܕܝܗܒ ܠܟ ܡܪܝܐ ܐܠܗܟ ܘܠܐ ܬܚܘܣ ܥܝܢܟ ܥܠܝܗܘܢ ܘܠܐ ܬܦܠܘܚ ܠܐܠܗܝܗܘܢ ܡܛܠ ܕܦܚܐ ܐܢܘܢ ܠܟ 17  ܘܐܢ ܬܐܡܪ ܒܠܒܟ ܕܣܓܝܐܝܢ ܐܢܘܢ ܗܠܝܢ ܥܡܡܐ ܡܢܝ ܐܝܟܢܐ ܡܫܟܚ ܐܢܐ ܕܐܘܒܕ ܐܢܘܢ 18  ܠܐ ܬܕܚܠ ܡܢܗܘܢ ܐܠܐ ܐܬܕܟܪ ܟܠ ܡܕܡ ܕܥܒܕ ܡܪܝܐ ܐܠܗܟ ܠܦܪܥܘܢ ܘܠܟܠܗ ܡܨܪܝܢ 19  ܢܣܝܘܢܐ ܪܘܪܒܐ ܕܚܙܝ ܥܝܢܝܟ ܐܬܘܬܐ ܘܬܕܡܪܬܐ ܘܐܝܕܐ ܬܩܝܦܬܐ ܘܕܪܥܐ ܪܡܐ ܘܐܦܩܟ ܡܪܝܐ ܐܠܗܟ ܗܟܢܐ ܢܥܒܕ ܡܪܝܐ ܐܠܗܟ ܠܟܠܗܘܢ ܥܡܡܐ ܕܕܚܠ ܐܢܬ ܡܢ ܩܕܡܝܗܘܢ 20  ܘܐܦ ܕܒܘܪܝܬܐ ܢܓܪܐ ܡܪܝܐ ܐܠܗܟ ܒܗܘܢ ܥܕܡܐ ܕܢܐܒܕܘܢ ܘܐܝܠܝܢ ܕܡܫܬܚܪܝܢ ܘܐܝܠܝܢ ܕܛܫܝܢ ܡܢ ܩܕܡܝܟ 21  ܠܐ ܬܕܚܠ ܡܢܗܘܢ ܡܛܠ ܕܡܪܝܐ ܐܠܗܟ ܒܓܘܟ ܐܠܗܐ ܪܒܐ ܘܕܚܝܠܐ 22  ܘܢܘܒܕ ܡܪܝܐ ܐܠܗܟ ܠܗܠܝܢ ܥܡܡܐ ܡܢ ܩܕܡܝܟ ܒܩܠܝܠ ܩܠܝܠ ܠܐ ܡܫܟܚ ܐܢܬ ܕܬܘܒܕ ܐܢܘܢ ܒܥܓܠ ܕܠܐ ܬܣܓܐ ܥܠܝܟ ܚܝܘܬ ܒܪܐ 23  ܘܢܫܠܡ ܐܢܘܢ ܡܪܝܐ ܐܠܗܟ ܩܕܡܝܟ ܘܬܡܚܐ ܐܢܘܢ ܡܚܘܬܐ ܪܒܬܐ ܥܕܡܐ ܕܬܘܒܕ ܐܢܘܢ 24  ܘܢܫܠܡ ܡܠܟܝܗܘܢ ܒܐܝܕܝܟ ܘܬܘܒܕ ܫܡܗܘܢ ܡܢ ܬܚܝܬ ܫܡܝܐ ܘܠܐ ܢܩܘܡ ܐܢܫ ܩܕܡܝܟ ܥܕܡܐ ܕܬܘܒܕ ܐܢܘܢ 25  ܓܠܝܦܐ ܕܐܠܗܝܗܘܢ ܬܘܩܕܘܢ ܒܢܘܪܐ ܘܠܐ ܬܪܓ ܣܐܡܐ ܘܕܗܒܐ ܕܐܢܬ ܒܗܘܢ ܘܬܣܒ ܠܟ ܕܠܐ ܬܬܛܡܐ ܒܗ ܡܛܠ ܕܡܣܠܝ ܗܘ ܩܕܡ ܡܪܝܐ ܐܠܗܟ 26  ܠܐ ܬܥܠ ܛܢܦܘܬܐ ܠܒܝܬܟ ܕܠܐ ܬܗܘܐ ܚܪܡ ܐܟܘܬܗ ܐܠܐ ܡܣܠܝܘ ܐܣܠܝܗܝ ܘܡܛܢܦܘ ܛܢܦܝܗܝ ܡܛܠ ܕܚܪܡܐ ܗܘ 

1  ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟܘܢ ܝܘܡܢܐ ܛܪܘ ܘܥܒܕܘ ܐܢܘܢ ܕܬܚܘܢ ܘܬܣܓܘܢ ܘܬܥܠܘܢ ܘܬܐܪܬܘܢ ܐܪܥܐ ܕܝܡܐ ܡܪܝܐ ܠܐܒܗܝܟܘܢ 2  ܘܬܬܕܟܪܘܢ ܟܠܗ ܐܘܪܚܐ ܕܕܒܪܟܘܢ ܡܪܝܐ ܐܠܗܟܘܢ ܗܐ ܐܪܒܥܝܢ ܫܢܝܢ ܒܡܕܒܪܐ ܕܢܡܟܟܘܢ ܘܢܢܣܝܟܘܢ ܘܕܢܕܥ ܡܐ ܕܐܝܬ ܒܠܒܟܘܢ ܐܢ ܢܛܪܝܢ ܐܢܬܘܢ ܦܘܩܕܢܘܗܝ ܘܐܢ ܠܐ 3  ܘܡܟܟܟ ܘܐܟܦܢܟ ܘܐܘܟܠܟ ܡܢܢܐ ܕܠܐ ܝܕܥܬ ܘܠܐ ܝܕܥܘܗܝ ܐܒܗܝܟ ܕܢܚܘܝܟ ܕܠܐ ܗܘܐ ܒܠܚܡܐ ܒܠܚܘܕ ܚܝܐ ܒܪ ܐܢܫܐ ܐܠܐ ܒܟܠ ܡܕܡ ܕܡܦܩ ܦܘܡܗ ܕܡܪܝܐ ܚܝܐ ܐܢܫܐ 4  ܢܚܬܝܟ ܠܐ ܒܠܝܘ ܡܢܟ ܘܪܓܠܝܟ ܠܐ ܐܢܚܦ ܗܐ ܐܪܒܥܝܢ ܫܢܝܢ 5  ܘܕܬܕܥ ܒܠܒܟ ܕܐܝܟ ܕܪܕܐ ܓܒܪܐ ܠܒܪܗ ܗܟܢܐ ܪܕܐ ܠܟ ܡܪܝܐ ܐܠܗܟ 6  ܛܪܘ ܦܘܩܕܢܘܗܝ ܕܡܪܝܐ ܐܠܗܟ ܘܗܠܟ ܒܐܘܪܚܬܗ ܘܕܚܠ ܡܢܗ 7  ܡܛܠ ܕܡܪܝܐ ܐܠܗܟ ܡܥܠ ܠܟ ܠܐܪܥܐ ܛܒܬܐ ܐܪܥܐ ܕܪܓܠܬܐ ܕܡܝܐ ܘܡܒܘܥܐ ܘܬܗܘܡܐ ܕܢܦܩܝܢ ܒܦܩܥܬܐ ܘܒܛܘܪܐ 8  ܐܪܥܐ ܕܚܛܐ ܘܕܣܥܪܐ ܘܕܓܘܦܢܐ ܘܕܬܐܢܐ ܘܕܪܘܡܢܐ ܐܪܥܐ ܕܙܝܬܐ ܘܕܡܫܚܐ ܘܕܕܒܫܐ 9  ܐܪܥܐ ܕܠܐ ܒܡܣܟܢܘܬܐ ܬܐܟܘܠ ܒܗ ܠܚܡܐ ܘܠܐ ܢܚܣܪ ܠܟ ܒܗ ܡܕܡ ܐܪܥܐ ܕܟܐܦܝܗ ܦܪܙܠܐ ܘܡܢ ܛܘܪܝܗ ܬܦܣܘܠ ܢܚܫܐ 10  ܘܬܐܟܘܠ ܘܬܣܒܥ ܘܬܒܪܟ ܠܡܪܝܐ ܐܠܗܟ ܒܐܪܥܐ ܛܒܬܐ ܕܝܗܒ ܠܟ 11  ܐܙܕܗܪ ܠܟ ܕܠܡܐ ܬܛܥܐ ܠܡܪܝܐ ܐܠܗܟ ܐܠܐ ܛܪ ܦܘܩܕܢܘܗܝ ܘܕܝܢܘܗܝ ܘܢܡܘܣܘܗܝ ܕܡܦܩܕ ܐܢܐ ܠܟ ܝܘܡܢܐ 12  ܕܠܐ ܟܕ ܬܐܟܘܠ ܘܬܣܒܥ ܘܒܬܐ ܫܦܝܪܐ ܬܒܢܐ ܘܬܬܒ 13  ܘܥܢܟ ܘܬܘܪܝܟ ܢܣܓܘܢ ܘܣܐܡܐ ܘܕܗܒܐ ܢܣܓܐ ܠܟ ܘܟܠ ܕܐܝܬ ܠܟ ܢܣܓܐ 14  ܢܬܬܪܝܡ ܠܒܟ ܘܬܛܥܐ ܠܡܪܝܐ ܐܠܗܟ ܕܐܦܩܟ ܡܢ ܐܪܥܐ ܕܡܨܪܝܢ ܡܢ ܒܝܬ ܥܒܕܘܬܐ 15  ܘܕܒܪܟ ܒܡܕܒܪܐ ܪܒܐ ܘܕܚܝܠܐ ܐܬܪ ܕܚܘܘܬܐ ܚܪܡܢܐ ܘܥܩܪܒܐ ܘܒܝܬ ܨܗܘܢܐ ܐܬܪ ܕܠܝܬ ܡܝܐ ܐܦܩ ܠܟ ܡܝܐ ܡܢ ܟܐܦܐ ܕܛܪܢܐ 16  ܘܐܘܟܠܟ ܡܢܢܐ ܒܡܕܒܪܐ ܕܠܐ ܝܕܥܘܗܝ ܐܒܗܝܟ ܕܢܡܟܟܟ ܘܢܢܣܝܟ ܘܢܛܐܒ ܠܟ ܒܚܪܬܟ 17  ܘܬܐܡܪ ܒܠܒܟ ܕܒܚܝܠܝ ܘܒܥܘܫܢܐ ܕܐܝܕܝ ܩܢܝܬ ܠܝ ܗܠܝܢ ܢܟܣܐ 18  ܐܬܕܟܪ ܠܡܪܝܐ ܐܠܗܟ ܕܗܘܝܘ ܝܗܒ ܠܟ ܚܝܠܐ ܕܬܩܢܐ ܢܟܣܐ ܕܢܩܝܡ ܩܝܡܗ ܕܝܡܐ ܠܐܒܗܝܟ ܐܝܟ ܕܝܘܡܢܐ 19  ܘܐܢ ܬܛܥܐ ܠܡܪܝܐ ܐܠܗܟ ܘܬܐܙܠ ܒܬܪ ܐܠܗܐ ܐܚܪܢܐ ܘܬܦܠܘܚ ܐܢܘܢ ܘܬܣܓܘܕ ܠܗܘܢ ܣܗܕܬ ܒܟܘܢ ܝܘܡܢܐ ܕܡܐܒܕ ܐܒܕܝܢ ܐܢܬܘܢ 20  ܐܝܟ ܥܡܡܐ ܕܐܘܒܕ ܡܪܝܐ ܡܢ ܩܕܡܝܟܘܢ ܗܟܢܐ ܐܒܕܝܢ ܐܢܬܘܢ ܐܠܐ ܫܡܥܝܢ ܐܢܬܘܢ ܒܩܠܗ ܕܡܪܝܐ ܐܠܗܟܘܢ 

1  ܫܡܥ ܐܝܣܪܝܠ ܐܢܬ ܥܒܪ ܝܘܡܢܐ ܝܘܪܕܢܢ ܠܡܐܙܠ ܠܡܘܒܕܘ ܥܡܡܐ ܕܪܘܪܒܝܢ ܘܥܫܝܢܝܢ ܡܢܟ ܘܩܘܪܝܐ ܕܪܘܪܒܢ ܘܥܫܝܢܢ ܘܟܪܝܟܢ ܥܕܡܐ ܠܫܡܝܐ 2  ܥܡܐ ܕܪܒ ܘܪܡ ܒܢܝ ܓܢܒܪܐ ܕܐܢܬ ܝܕܥ ܐܢܬ ܘܐܢܬ ܫܡܥܬ ܕܠܐ ܐܢܫ ܡܫܟܚ ܠܡܩܡ ܩܕܡ ܓܢܒܪܐ 3  ܘܕܬܕܥ ܝܘܡܢܐ ܕܡܪܝܐ ܐܠܗܟ ܗܘ ܥܒܪ ܩܕܡܝܟ ܢܘܪܐ ܗܘ ܐܟܠܬܐ ܘܗܘ ܢܘܒܕ ܐܢܘܢ ܘܗܘ ܢܬܒܪ ܐܢܘܢ ܡܢ ܩܕܡܝܟ ܘܬܚܪܘܒ ܐܢܘܢ ܘܬܘܒܕ ܒܥܓܠ ܐܝܟ ܕܐܡܪ ܠܟ ܡܪܝܐ 4  ܠܐ ܬܐܡܪ ܒܠܒܟ ܡܐ ܕܬܒܪ ܐܢܘܢ ܡܪܝܐ ܐܠܗܟ ܡܢ ܩܕܡܝܟ ܕܒܙܕܝܩܘܬܝ ܐܥܠܢܝ ܡܪܝܐ ܠܡܐܪܬ ܐܪܥܐ ܗܕܐ ܡܛܠ ܕܒܚܛܗܝܗܘܢ ܗܘ ܓܝܪ ܕܥܡܡܐ ܗܠܝܢ ܡܘܒܕ ܠܗܘܢ ܡܪܝܐ ܡܢ ܩܕܡܝܟ 5  ܠܐ ܗܘܐ ܒܙܕܝܩܘܬܟ ܘܒܬܪܝܨܘܬܗ ܕܠܒܟ ܥܐܠ ܐܢܬ ܠܡܐܪܬ ܐܪܥܗܘܢ ܐܠܐ ܒܚܛܗܝܗܘܢ ܗܘ ܕܥܡܡܐ ܗܠܝܢ ܡܘܒܕ ܠܗܘܢ ܡܪܝܐ ܐܠܗܟ ܡܢ ܩܕܡܝܟ ܘܕܢܩܝܡ ܦܬܓܡܐ ܕܝܡܐ ܠܐܒܗܝܟ ܠܐܒܪܗܡ ܘܠܐܝܣܚܩ ܘܠܝܥܩܘܒ 6  ܘܕܬܕܥ ܕܠܐ ܗܘܐ ܒܙܕܝܩܘܬܟ ܝܗܒ ܠܟ ܡܪܝܐ ܐܠܗܟ ܐܪܥܐ ܗܕܐ ܛܒܬܐ ܠܡܐܪܬܗ ܡܛܠ ܕܥܡܐ ܐܢܬ ܩܫܐ ܩܕܠܐ 7  ܐܬܕܟܪ ܘܠܐ ܬܛܥܐ ܕܐܪܓܙܬ ܠܡܪܝܐ ܐܠܗܟ ܒܡܕܒܪܐ ܡܢ ܝܘܡܐ ܕܢܦܩܬܘܢ ܡܢ ܡܨܪܝܢ ܘܥܕܡܐ ܕܐܬܝܬܘܢ ܠܐܬܪܐ ܗܢܐ ܡܡܪܡܪܢܐ ܗܘܝܬܘܢ ܩܕܡ ܡܪܝܐ 8  ܘܒܚܘܪܝܒ ܐܪܓܙܬܘܢܝܗܝ ܠܡܪܝܐ ܘܪܓܙ ܡܪܝܐ ܥܠܝܟܘܢ ܕܢܘܒܕܟܘܢ 9  ܟܕ ܣܠܩܬ ܠܛܘܪܐ ܘܢܣܒܬ ܠܘܚܐ ܕܟܐܦܐ ܠܘܚܐ ܕܩܝܡܐ ܕܐܩܝܡ ܡܪܝܐ ܥܡܟܘܢ ܘܝܬܒܬ ܒܛܘܪܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܠܚܡܐ ܠܐ ܐܟܠܬ ܘܡܝܐ ܠܐ ܐܫܬܝܬ 10  ܘܝܗܒ ܠܝ ܡܪܝܐ ܬܪܬܝܢ ܠܘܚܐ ܕܟܐܦܐ ܕܟܬܝܒܢ ܒܨܒܥܗ ܕܐܠܗܐ ܘܥܠܝܗܝܢ ܐܝܬ ܗܘܘ ܟܠܗܘܢ ܦܬܓܡܐ ܕܡܠܠ ܡܪܝܐ ܥܡܟܘܢ ܒܛܘܪܐ ܡܢ ܓܘ ܢܘܪܐ ܒܝܘܡܐ ܕܟܢܘܫܝܐ 11  ܘܡܢ ܒܬܪ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܝܗܒ ܠܝ ܡܪܝܐ ܬܪܬܝܢ ܠܘܚܐ ܕܟܐܦܐ ܠܘܚܐ ܕܩܝܡܐ 12  ܘܐܡܪ ܠܝ ܡܪܝܐ ܩܘܡ ܚܘܬ ܒܥܓܠ ܡܟܐ ܡܛܠ ܕܚܒܠ ܥܡܟ ܕܐܦܩܬ ܡܢ ܡܨܪܝܢ ܣܛܘ ܠܗܘܢ ܥܓܠ ܡܢ ܐܘܪܚܐ ܕܦܩܕܬ ܐܢܘܢ ܘܥܒܕܘ ܠܗܘܢ ܢܣܝܟܐ 13  ܘܐܡܪ ܠܝ ܡܪܝܐ ܚܙܝܬܗ ܠܥܡܐ ܗܢܐ ܘܗܐ ܥܡܐ ܩܫܐ ܩܕܠܐ ܗܘ 14  ܗܫܐ ܫܒܘܩܝܢܝ ܐܘܒܕ ܐܢܘܢ ܘܐܥܛܐ ܫܡܗܘܢ ܡܢ ܬܚܝܬ ܫܡܝܐ ܘܐܥܒܕܟ ܠܥܡܐ ܕܥܫܝܢ ܘܣܓܝ ܡܢܗܘܢ 15  ܘܐܬܦܢܝܬ ܘܢܚܬܬ ܡܢ ܛܘܪܐ ܘܛܘܪܐ ܡܬܓܘܙܠ ܗܘܐ ܒܢܘܪܐ ܘܬܪܬܝܢ ܠܘܚܐ ܕܩܝܡܐ ܒܬܪܬܝܗܝܢ ܐܝܕܝ 16  ܘܚܙܝܬ ܕܚܛܝܬܘܢ ܠܡܪܝܐ ܐܠܗܟܘܢ ܘܥܒܕܬܘܢ ܠܟܘܢ ܥܓܠܐ ܕܢܣܟܬܐ ܘܣܛܝܬܘܢ ܒܥܓܠ ܡܢ ܐܘܪܚܐ ܕܦܩܕܟܘܢ ܡܪܝܐ ܐܠܗܟܘܢ 17  ܘܐܚܕܬ ܠܬܪܬܝܗܝܢ ܠܘܚܐ ܘܫܕܝܬ ܐܢܝܢ ܡܢ ܬܪܬܝܗܝܢ ܐܝܕܝ ܘܬܒܪܬ ܐܢܝܢ ܠܥܢܝܟܘܢ 18  ܘܨܠܝܬ ܩܕܡ ܡܪܝܐ ܐܝܟ ܕܡܢ ܠܘܩܕܡ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܠܚܡܐ ܠܐ ܐܟܠܬ ܘܡܝܐ ܠܐ ܐܫܬܝܬ ܥܠ ܟܠܗܘܢ ܚܛܗܝܟܘܢ ܕܚܛܝܬܘܢ ܘܥܒܕܬܘܢ ܕܒܝܫ ܩܕܡ ܡܪܝܐ ܘܐܪܓܙܬܘܢܝܗܝ 19  ܡܛܠ ܕܕܚܠܬ ܡܢ ܩܕܡ ܚܡܬܐ ܘܪܘܓܙܐ ܕܪܓܙ ܡܪܝܐ ܥܠܝܟܘܢ ܕܢܘܒܕܟܘܢ ܘܫܡܥܢܝ ܡܪܝܐ ܐܦ ܒܙܒܢܐ ܗܘ 20  ܘܥܠ ܐܗܪܘܢ ܪܓܙ ܡܪܝܐ ܛܒ ܕܢܘܒܕܝܘܗܝ ܘܨܠܝܬ ܐܦ ܥܠ ܐܗܪܘܢ ܒܙܒܢܐ ܗܘ 21  ܘܥܓܠܐ ܕܚܛܗܝܟܘܢ ܕܥܒܕܬܘܢ ܢܣܒܬ ܘܐܘܩܕܬܗ ܒܢܘܪܐ ܘܕܩܩܬܗ ܘܛܚܢܬܗ ܛܒ ܥܕܡܐ ܕܐܬܕܩܩ ܐܝܟ ܥܦܪܐ ܘܫܕܝܬܗ ܥܦܪܗ ܒܢܚܠܐ ܕܢܚܬ ܡܢ ܛܘܪܐ 22  ܘܒܝܩܕܢܐ ܘܒܢܣܝܘܢܐ ܘܒܩܒܪܐ ܕܪܓܝ ܪܓܬܐ ܡܪܓܙܝܢ ܗܘܝܬܘܢ ܠܡܪܝܐ 23  ܘܟܕ ܫܕܪܟܘܢ ܡܪܝܐ ܡܢ ܪܩܡ ܕܓܝܐ ܘܐܡܪ ܠܟܘܢ ܣܩܘ ܘܝܪܬܘ ܐܪܥܐ ܕܝܗܒܬ ܠܟܘܢ ܡܪܡܪܬܘܢ ܡܠܬ ܦܘܡܗ ܕܡܪܝܐ ܘܠܐ ܗܝܡܢܬܘܢܝܗܝ ܘܠܐ ܫܡܥܬܘܢ ܒܩܠܗ 24  ܡܡܪܡܪܢܐ ܗܘܝܬܘܢ ܩܕܡ ܡܪܝܐ ܡܢ ܝܘܡܐ ܕܝܕܥܬܟܘܢ 25  ܘܨܠܝܬ ܩܕܡ ܡܪܝܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܡܛܠ ܕܐܡܪ ܡܪܝܐ ܕܢܘܒܕܟܘܢ 26  ܘܨܠܝܬ ܩܕܡ ܡܪܝܐ ܘܐܡܪܬ ܡܪܝܐ ܐܠܗܐ ܠܐ ܬܚܒܠ ܥܡܟ ܘܝܪܬܘܬܗ ܕܦܪܩܬ ܒܪܒܘܬܟ ܘܐܦܩܬ ܡܢ ܡܨܪܝܢ ܒܐܝܕܐ ܬܩܝܦܬܐ 27  ܐܠܐ ܐܬܕܟܪ ܠܥܒܕܝܟ ܠܐܒܪܗܡ ܘܠܐܝܣܚܩ ܘܠܝܥܩܘܒ ܠܐ ܬܬܦܢܐ ܥܠ ܩܫܝܘܬܗ ܕܥܡܐ ܗܢܐ ܘܒܥܘܠܗ ܘܒܚܛܗܘܗܝ 28  ܕܠܐ ܢܐܡܪܘܢ ܥܡܘܪܝܗ ܕܐܪܥܐ ܗܝ ܕܐܦܩܬ ܐܢܘܢ ܡܢܗ ܡܛܠ ܕܠܐ ܐܬܡܨܝ ܚܝܠܐ ܡܪܝܐ ܕܢܥܠ ܐܢܘܢ ܠܐܪܥܐ ܕܐܡܪ ܠܗܘܢ ܘܡܛܠ ܕܣܢܐ ܠܗܘܢ ܐܦܩ ܐܢܘܢ ܕܢܩܛܠ ܐܢܘܢ ܒܡܕܒܪܐ 29  ܘܗܢܘܢ ܥܡܟ ܐܢܘܢ ܘܝܪܬܘܬܟ ܕܐܦܩܬ ܒܚܝܠܟ ܪܒܐ ܘܒܕܪܥܟ ܪܡܐ 

1  ܒܗ ܒܙܒܢܐ ܗܘ ܐܡܪ ܠܝ ܡܪܝܐ ܦܣܘܠ ܠܟ ܬܪܬܝܢ ܠܘܚܐ ܕܟܐܦܐ ܐܝܟ ܩܕܡܝܬܐ ܘܣܩ ܠܘܬܝ ܠܛܘܪܐ ܘܥܒܕ ܠܟ ܩܒܘܬܐ ܕܩܝܣܐ 2  ܘܐܟܬܘܒ ܥܠ ܠܘܚܐ ܦܬܓܡܐ ܕܐܝܬ ܗܘܘ ܥܠ ܠܘܚܐ ܩܕܡܝܬܐ ܕܬܒܪܬ ܘܣܝܡ ܐܢܝܢ ܒܩܒܘܬܐ 3  ܘܥܒܕܬ ܩܒܘܬܐ ܕܩܝܣܐ ܕܐܫܟܪܥܐ ܘܦܣܠܬ ܬܪܬܝܢ ܠܘܚܐ ܕܟܐܦܐ ܐܝܟ ܩܕܡܝܬܐ ܘܣܠܩܬ ܠܛܘܪܐ ܘܬܪܬܝܗܝܢ ܠܘܚܐ ܒܐܝܕܝ 4  ܘܟܬܒ ܥܠ ܠܘܚܐ ܐܝܟ ܟܬܒܐ ܩܕܡܝܐ ܥܣܪܐ ܦܬܓܡܝܢ ܕܡܠܠ ܡܪܝܐ ܥܡܟܘܢ ܒܛܘܪܐ ܡܢ ܓܘ ܢܘܪܐ ܒܝܘܡܐ ܕܟܢܘܫܝܐ ܘܝܗܒ ܐܢܝܢ ܠܝ ܡܪܝܐ 5  ܘܐܬܦܢܝܬ ܘܢܚܬܬ ܡܢ ܛܘܪܐ ܘܣܡܬ ܐܢܝܢ ܠܘܚܐ ܒܩܒܘܬܐ ܕܥܒܕܬ ܘܫܒܩܬ ܐܢܝܢ ܒܗ ܐܝܟ ܕܦܩܕܢܝ ܡܪܝܐ܀ 6  ܘܒܢܝ ܐܝܣܪܝܠ ܫܩܠܘ ܡܢ ܒܪܐܘܬ ܕܒܢܝ ܝܥܩܢ ܠܡܘܣܪܐ ܬܡܢ ܡܝܬ ܐܗܪܘܢ ܘܐܬܩܒܪ ܬܡܢ ܘܟܗܢ ܐܠܝܥܙܪ ܒܪܗ ܒܬܪܗ 7  ܘܡܢ ܬܡܢ ܫܩܠܘ ܠܓܕܓܕ ܘܡܢ ܓܕܓܕ ܠܝܛܒܬ ܠܐܪܥܐ ܕܪܓܠܬܐ ܕܡܝܐ 8  ܒܗ ܒܙܒܢܐ ܗܘ ܦܪܫ ܡܪܝܐ ܠܫܒܛܐ ܕܠܘܝ ܕܢܫܩܘܠ ܩܒܘܬܐ ܕܩܝܡܗ ܕܡܪܝܐ ܘܕܢܩܘܡ ܩܕܡ ܡܪܝܐ ܘܢܫܡܫܝܘܗܝ ܘܢܒܪܟ ܫܡܗ ܕܡܪܝܐ ܥܕܡܐ ܠܝܘܡܢܐ 9  ܡܛܠ ܗܢܐ ܠܝܬ ܗܘܬ ܠܠܘܝ ܦܠܓܘܬܐ ܘܝܪܬܘܬܐ ܥܡ ܐܚܘܗܝ ܡܪܝܐ ܗܘ ܓܝܪ ܝܪܬܘܬܗ ܐܝܟ ܕܐܡܪ ܠܗ ܡܪܝܐ ܐܠܗܟ 10  ܘܐܢܐ ܩܡܬ ܩܕܡ ܡܪܝܐ ܒܛܘܪܐ ܐܝܟ ܝܘܡܬܐ ܩܕܡܝܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܘܫܡܥܢܝ ܡܪܝܐ ܐܦ ܒܙܒܢܐ ܗܘ ܘܠܐ ܨܒܐ ܡܪܝܐ ܕܢܚܒܠܟ 11  ܘܐܡܪ ܠܝ ܡܪܝܐ ܩܘܡ ܫܩܘܠ ܘܙܠ ܩܕܡ ܥܡܐ ܘܢܥܠܘܢ ܘܢܐܪܬܘܢ ܐܪܥܐ ܕܝܡܝܬ ܠܐܒܗܝܗܘܢ ܠܡܬܠ ܠܗܘܢ܀܀ 12  ܡܟܝܠ ܐܝܣܪܝܠ ܡܢܐ ܫܐܠ ܠܟ ܡܪܝܐ ܐܠܗܟ ܐܠܐ ܕܬܕܚܠ ܡܢ ܡܪܝܐ ܐܠܗܟ ܘܬܗܠܟ ܒܐܘܪܚܬܗ ܘܬܪܚܡܝܘܗܝ ܘܬܦܠܘܚ ܠܡܪܝܐ ܐܠܗܟ ܡܢ ܟܠܗ ܠܒܟ ܘܡܢ ܟܠܗ ܢܦܫܟ 13  ܘܬܛܪ ܦܘܩܕܢܘܗܝ ܕܡܪܝܐ ܐܠܗܟ ܘܢܡܘܣܘܗܝ ܕܡܦܩܕ ܐܢܐ ܠܟ ܝܘܡܢܐ ܘܢܛܐܒ ܠܟ 14  ܕܡܪܝܐ ܐܢܘܢ ܐܠܗܟ ܫܡܝܐ ܘܫܡܝ ܫܡܝܐ ܘܐܪܥܐ ܘܟܠ ܕܐܝܬ ܒܗ 15  ܘܒܐܒܗܝܟܘܢ ܒܠܚܘܕ ܨܒܐ ܡܪܝܐ ܘܪܚܡ ܐܢܘܢ ܘܓܒܐ ܠܙܪܥܗܘܢ ܒܬܪܗܘܢ ܡܢ ܟܠܗܘܢ ܥܡܡܐ ܐܝܟ ܕܝܘܡܢܐ܀ 16  ܓܙܘܪܘ ܥܘܪܠܘܬܐ ܕܠܒܟܘܢ ܘܩܕܠܟܘܢ ܬܘܒ ܠܐ ܬܩܫܘܢ 17  ܡܛܠ ܕܡܪܝܐ ܐܠܗܟܘܢ ܗܘܝܘ ܐܠܗ ܐܠܗܝܢ ܘܡܪܐ ܡܪܘܬܐ ܐܠܗܐ ܪܒܐ ܘܓܢܒܪܐ ܘܕܚܝܠܐ ܕܠܐ ܢܣܒ ܒܐܦܐ ܘܠܐ ܡܩܒܠ ܫܘܚܕܐ 18  ܘܥܒܕ ܕܝܢܐ ܕܝܬܡܐ ܘܕܐܪܡܠܬܐ ܘܪܚܡ ܠܐܝܢܐ ܕܡܬܦܢܐ ܠܘܬܗ ܘܝܗܒ ܠܗ ܠܚܡܐ ܘܬܟܣܝܬܐ 19  ܪܚܡܘ ܠܐܝܠܝܢ ܕܡܬܦܢܝܢ ܠܘܬܗ ܡܛܠ ܕܬܘܬܒܐ ܗܘܝܬܘܢ ܒܐܪܥܐ ܕܡܨܪܝܢ 20  ܡܢ ܡܪܝܐ ܐܠܗܟ ܕܚܠ ܘܠܗ ܦܠܘܚ ܘܠܗ ܐܬܢܩܦ ܘܒܫܡܗ ܝܡܝ 21  ܕܗܘܝܘ ܬܫܒܘܚܬܟ ܘܗܘܝܘ ܐܠܗܟ ܕܥܒܕ ܥܡܟ ܪܘܪܒܬܐ ܘܕܚܝܠܬܐ ܕܚܙܝ ܥܝܢܝܟ 22  ܒܫܒܥܝܢ ܢܦܫܢ ܢܚܬܘ ܐܒܗܝܟ ܠܡܨܪܝܢ ܘܗܫܐ ܗܐ ܐܣܓܝܟ ܡܪܝܐ ܐܠܗܟ ܐܝܟ ܟܘܟܒܐ ܕܒܫܡܝܐ 

1  ܪܚܡ ܠܡܪܝܐ ܐܠܗܟ ܘܛܪ ܢܛܘܪܬܗ ܘܢܡܘܣܘܗܝ ܘܕܝܢܘܗܝ ܘܦܘܩܕܢܘܗܝ ܟܠܗܘܢ ܝܘܡܬܐ 2  ܘܬܕܥܘܢ ܝܘܡܢܐ ܕܠܐ ܗܘܐ ܠܒܢܝܟܘܢ ܕܠܐ ܝܕܥܘ ܘܠܐ ܚܙܘ ܡܪܕܘܬܗ ܕܡܪܝܐ ܐܠܗܟܘܢ ܘܪܒܘܬܗ ܘܐܝܕܗ ܬܩܝܦܬܐ ܘܕܪܥܗ ܪܡܐ 3  ܘܐܬܘܬܗ ܘܥܒܕܘܗܝ ܕܥܒܕ ܒܡܨܪܝܢ ܠܦܪܥܘܢ ܡܠܟܐ ܕܡܨܪܝܢ ܘܠܟܠܗ ܐܪܥܗ 4  ܘܕܥܒܕ ܠܚܝܠܐ ܕܡܨܪܝܢ ܠܪܟܫܐ ܘܠܡܪܟܒܬܐ ܘܠܪܟܒܝܗܝܢ ܕܐܛܝܦ ܡܝܐ ܕܝܡܐ ܕܣܘܦ ܥܠ ܐܦܝܗܘܢ ܟܕ ܪܕܦܘ ܒܬܪܟܘܢ ܘܐܘܒܕ ܐܢܘܢ ܡܪܝܐ ܥܕܡܐ ܠܝܘܡܢܐ 5  ܘܟܠ ܕܥܒܕ ܠܟܘܢ ܒܡܕܒܪܐ ܥܕܡܐ ܕܐܬܝܬܘܢ ܠܐܬܪܐ ܗܢܐ 6  ܘܡܕܡ ܕܥܒܕ ܠܕܬܢ ܘܠܐܒܝܪܡ ܒܢܝ ܐܠܝܒ ܒܪܗ ܕܪܘܒܝܠ ܕܦܬܚܬ ܐܪܥܐ ܦܘܡܗ ܘܒܠܥܬ ܐܢܘܢ ܠܗܘܢ ܘܠܒܢܝܗܘܢ ܘܠܡܫܟܢܝܗܘܢ ܘܠܟܠ ܡܕܡ ܕܐܝܬ ܗܘܐ ܠܗܘܢ ܕܩܝܡܝܢ ܗܘܘ ܥܠ ܪܓܠܝܗܘܢ ܒܝܢܬ ܟܠܗ ܐܝܣܪܝܠ 7  ܐܠܐ ܥܝܢܝܟܘܢ ܗܘ ܚܙܝ ܠܟܠܗܘܢ ܥܒܕܘܗܝ ܕܡܪܝܐ ܪܘܪܒܐ ܕܥܒܕ 8  ܛܪܘ ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟܘܢ ܝܘܡܢܐ ܕܬܬܚܝܠܘܢ ܘܬܥܠܘܢ ܘܬܐܪܬܘܢ ܐܪܥܐ ܕܥܒܪܝܢ ܐܢܬܘܢ ܠܗ ܠܡܐܪܬܗ 9  ܘܬܣܓܘܢ ܝܘܡܬܐ ܒܐܪܥܐ ܕܝܡܐ ܡܪܝܐ ܠܐܒܗܝܟܘܢ ܠܡܬܠ ܠܗܘܢ ܘܠܙܪܥܗܘܢ ܐܪܥܐ ܕܡܪܕܝܐ ܚܠܒܐ ܘܕܒܫܐ 10  ܡܛܘܠ ܕܐܪܥܐ ܕܥܐܠܝܢ ܐܢܬܘܢ ܠܗ ܠܡܐܪܬܗ ܠܐ ܗܘܬ ܐܝܟ ܐܪܥܐ ܕܡܨܪܝܢ ܕܢܦܩܬܘܢ ܡܢܗ ܕܙܪܥܝܢ ܐܢܬܘܢ ܙܪܥܟܘܢ ܘܡܫܩܝܢ ܐܢܬܘܢ ܒܪܓܠܝܟܘܢ ܐܝܟ ܦܪܕܝܣܐ ܕܫܩܝܐ 11  ܐܪܥܐ ܕܝܢ ܕܥܒܪܝܢ ܐܢܬܘܢ ܠܗ ܠܡܐܪܬܗ ܐܪܥܐ ܗܝ ܕܛܘܪܐ ܘܕܦܩܥܬܐ ܘܡܢ ܡܛܪܐ ܗܘ ܕܫܡܝܐ ܫܬܝܐ ܡܝܐ 12  ܐܪܥܐ ܕܡܪܝܐ ܐܠܗܟ ܬܒܥ ܠܗ ܐܡܝܢܐܝܬ ܥܝܢܘܗܝ ܕܡܪܝܐ ܐܠܗܟ ܒܗ ܡܢ ܪܫܗ ܕܫܢܬܐ ܘܥܕܡܐ ܠܚܪܬܗ ܕܫܢܬܐ 13  ܘܐܢ ܬܫܡܥܘܢ ܠܦܘܩܕܢܐ ܕܡܦܩܕ ܐܢܐ ܠܟܘܢ ܝܘܡܢܐ ܘܬܪܚܡܘܢ ܠܡܪܝܐ ܐܠܗܟܘܢ ܘܬܦܠܚܘܢܗ ܡܢ ܟܠܗ ܠܒܟܘܢ ܘܡܢ ܟܠܗ ܢܦܫܟܘܢ 14  ܐܬܠ ܡܛܪܐ ܕܐܪܥܟܘܢ ܒܙܒܢܗ ܒܟܝܪܝܐ ܘܠܩܝܫܝܐ ܘܬܚܡܘܠ ܥܒܘܪܟ ܘܚܡܪܟ ܘܡܫܚܟ 15  ܘܐܬܠ ܥܣܒܐ ܒܚܩܠܟ ܠܒܥܝܪܟ ܘܬܐܟܘܠ ܘܬܣܒܥ 16  ܐܙܕܗܪܘ ܕܠܐ ܢܫܬܕܠ ܠܒܟܘܢ ܘܬܣܛܘܢ ܘܬܦܠܚܘܢ ܠܐܠܗܐ ܐܚܪܢܐ ܘܬܣܓܕܘܢ ܠܗܘܢ 17  ܘܢܬܚܡܬ ܪܘܓܙܗ ܕܡܪܝܐ ܥܠܝܟܘܢ ܘܢܟܠܐ ܫܡܝܐ ܕܠܐ ܢܗܘܐ ܡܛܪܐ ܘܐܪܥܐ ܠܐ ܬܬܠ ܥܠܠܬܗ ܘܬܐܒܕܘܢ ܒܥܓܠ ܡܢ ܐܪܥܐ ܛܒܬܐ ܕܝܗܒ ܠܟܘܢ ܡܪܝܐ ܐܠܗܟܘܢ 18  ܘܬܣܝܡܘܢ ܗܠܝܢ ܦܘܩܕܢܐ ܒܠܒܟܘܢ ܘܒܢܦܫܟܘܢ ܘܩܛܘܪܘ ܐܢܘܢ ܐܬܐ ܥܠ ܐܝܕܝܟܘܢ ܘܢܗܘܘܢ ܪܘܫܡܐ ܒܝܬ ܥܝܢܝܟܘܢ 19  ܘܐܠܦܘ ܐܢܘܢ ܠܒܢܝܟܘܢ ܕܢܡܠܠܘܢ ܒܗܘܢ ܡܐ ܕܝܬܒܝܢ ܐܢܬܘܢ ܒܒܬܝܟܘܢ ܘܡܐ ܕܐܙܠܝܢ ܐܢܬܘܢ ܒܐܘܪܚܐ ܘܡܐ ܕܕܡܟܝܢ ܐܢܬܘܢ ܘܡܐ ܕܩܝܡܝܢ ܐܢܬܘܢ 20  ܘܟܬܘܒܘ ܐܢܘܢ ܥܠ ܐܣܟܦܬܐ ܕܒܬܝܟܘܢ ܘܥܠ ܬܪܥܝܟܘܢ 21  ܕܢܣܓܘܢ ܝܘܡܝܟܘܢ ܘܝܘܡܝ ܒܢܝܟܘܢ ܒܐܪܥܐ ܕܝܡܐ ܡܪܝܐ ܐܠܗܟܘܢ ܠܐܒܗܝܟܘܢ ܠܡܬܠ ܠܗܘܢ ܐܝܟ ܝܘܡܝ ܫܡܝܐ ܥܠ ܐܪܥܐ 22  ܘܐܢ ܬܛܪܘܢ ܗܠܝܢ ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟܘܢ ܝܘܡܢܐ ܘܬܥܒܕܘܢ ܐܢܘܢ ܘܬܪܚܡܘܢ ܠܡܪܝܐ ܐܠܗܟܘܢ ܘܬܗܠܟܘܢ ܒܟܠܗܝܢ ܐܘܪܚܬܗ ܘܬܬܢܩܦܘܢ ܠܗ 23  ܢܘܒܕ ܡܪܝܐ ܠܗܠܝܢ ܟܠܗܘܢ ܥܡܡܐ ܡܢ ܩܕܡܝܟܘܢ ܘܬܐܪܬܘܢ ܠܥܡܡܐ ܕܪܘܪܒܝܢ ܘܥܫܝܢܝܢ ܡܢܟܘܢ 24  ܟܠ ܐܬܪܐ ܕܬܕܪܘܟ ܒܗ ܦܣܬܐ ܕܪܓܠܟܘܢ ܠܟܘܢ ܢܗܘܐ ܡܢ ܡܕܒܪܐ ܘܠܒܢܢ ܘܡܢ ܢܗܪܐ ܠܢܗܪܐ ܦܪܬ ܘܥܕܡܐ ܠܝܡܐ ܐܚܪܝܐ ܢܗܘܐ ܬܚܘܡܟܘܢ 25  ܘܠܐ ܢܩܘܡ ܐܢܫ ܩܕܡܝܟܘܢ ܘܕܚܠܬܟܘܢ ܘܙܘܥܬܟܘܢ ܢܬܠ ܡܪܝܐ ܐܠܗܟܘܢ ܥܠ ܐܦܝ ܟܠܗ ܐܪܥܐ ܕܬܕܪܟܘܢ ܒܗ ܐܝܟ ܕܐܡܪ ܠܟܘܢ ܡܪܝܐ 26  ܚܙܘ ܕܝܗܒ ܐܢܐ ܩܕܡܝܟܘܢ ܝܘܡܢܐ ܒܘܪܟܬܐ ܘܠܘܛܬܐ 27  ܒܘܪܟܬܐ ܐܢ ܬܫܡܥܘܢ ܦܘܩܕܢܘܗܝ ܕܡܪܝܐ ܐܠܗܟܘܢ ܕܡܦܩܕ ܐܢܐ ܠܟܘܢ ܝܘܡܢܐ 28  ܘܠܘܛܬܐ ܐܢ ܠܐ ܬܫܡܥܘܢ ܦܘܩܕܢܘܗܝ ܕܡܪܝܐ ܐܠܗܟܘܢ ܘܐܢ ܬܣܛܘܢ ܡܢ ܐܘܪܚܐ ܕܡܦܩܕ ܐܢܐ ܠܟܘܢ ܝܘܡܢܐ ܘܬܐܙܠܘܢ ܒܬܪ ܐܠܗܐ ܐܚܪܢܐ ܕܠܐ ܝܕܥܝܢ ܐܢܬܘܢ ܠܗܘܢ 29  ܘܟܕ ܢܥܠܟ ܡܪܝܐ ܐܠܗܟ ܠܐܪܥܐ ܕܥܐܠ ܐܢܬ ܠܬܡܢ ܠܡܐܪܬܗ ܗܒ ܒܘܪܟܬܐ ܥܠ ܛܘܪܐ ܕܓܪܙܝܡ ܘܠܘܛܬܐ ܥܠ ܛܘܪܐ ܕܓܒܠ 30  ܗܐ ܗܢܘܢ ܒܥܒܪܐ ܕܝܘܪܕܢܢ ܒܣܬܪ ܐܘܪܚܐ ܒܡܥܪܒܝ ܫܡܫܐ ܒܐܪܥܐ ܕܟܢܥܢܝܐ ܕܝܬܒܝܢ ܒܥܪܒܐ ܠܘܩܒܠ ܓܠܓܠܐ ܘܠܘܩܒܠ ܒܝܬ ܒܠܘܛܐ ܕܡܡܪܐ 31  ܡܛܠ ܕܥܒܪܝܢ ܐܢܬܘܢ ܝܘܪܕܢܢ ܠܡܥܠ ܠܡܐܪܬ ܐܪܥܐ ܕܝܗܒ ܠܟܘܢ ܡܪܝܐ ܐܠܗܟܘܢ ܘܬܐܪܬܘܢܗ ܘܬܬܒܘܢ ܒܗ 32  ܘܬܛܪܘܢ ܘܬܥܒܕܘܢ ܟܘܠܗܘܢ ܢܡܘܣܐ ܘܕܝܢܐ ܕܝܗܒ ܐܢܐ ܩܕܡܝܟܘܢ ܝܘܡܢܐ 

1  ܗܠܝܢ ܢܡܘܣܐ ܘܕܝܢܐ ܕܬܛܪܘܢ ܘܬܥܒܕܘܢ ܒܐܪܥܐ ܕܝܗܒ ܠܟܘܢ ܡܪܝܐ ܐܠܗܐ ܕܐܒܗܝܟܘܢ ܠܡܐܪܬܗ ܟܠܗܘܢ ܝܘܡܬܐ ܕܚܝܝܢ ܐܢܬܘܢ ܒܐܪܥܐ 2  ܐܘܒܕܘ ܟܠܗܘܢ ܐܬܪܘܬܐ ܕܦܠܚܘ ܬܡܢ ܥܡܡܐ ܕܝܪܬܝܢ ܐܢܬܘܢ ܠܗܘܢ ܘܠܐܠܗܝܗܘܢ ܥܠ ܛܘܪܐ ܪܡܐ ܘܥܠ ܪܡܬܐ ܘܬܚܝܬ ܟܠ ܐܝܠܢ ܕܡܛܠ 3  ܘܬܥܩܪܘܢ ܡܕܒܚܝܗܘܢ ܘܬܬܒܪܘܢ ܩܝܡܬܗܘܢ ܘܚܫܠܬܗܘܢ ܬܘܩܕܘܢ ܒܢܘܪܐ ܘܐܠܗܝܗܘܢ ܓܠܝܦܐ ܬܬܒܪܘܢ ܘܬܘܒܕܘܢ ܫܡܗܘܢ ܡܢ ܐܬܪܐ ܗܘ 4  ܘܐܢܬܘܢ ܠܐ ܬܥܒܕܘܢ ܗܟܢܐ ܠܡܪܝܐ ܐܠܗܟܘܢ 5  ܐܠܐ ܒܐܬܪܐ ܕܓܒܐ ܡܪܝܐ ܐܠܗܟܘܢ ܡܢ ܟܘܠ ܫܒܛܝܟܘܢ ܠܡܣܡ ܫܡܗ ܬܡܢ ܠܒܝܬ ܡܫܪܝܗ ܗܘܝܬܘܢ ܡܥܩܒܝܢ ܘܐܙܠܝܢ ܠܬܡܢ 6  ܘܐܘܒܠܘ ܠܬܡܢ ܝܩܕܝܟܘܢ ܫܠܡܐ ܘܕܒܚܝܟܘܢ ܘܡܥܣܪܝܟܘܢ ܘܦܘܪܫܢܐ ܕܐܝܕܝܟܘܢ ܘܢܕܪܝܟܘܢ ܘܩܘܪܒܢܝܟܘܢ ܘܒܘܟܪܐ ܕܬܘܪܝܟܘܢ ܘܕܥܢܟܘܢ 7  ܘܐܟܘܠܘ ܬܡܢ ܩܕܡ ܡܪܝܐ ܐܠܗܟܘܢ ܘܚܕܘ ܒܟܠ ܡܕܡ ܕܡܘܫܛܝܢ ܐܢܬܘܢ ܐܝܕܝܟܘܢ ܐܢܬܘܢ ܘܐܢܫܝ ܒܬܝܟܘܢ ܕܒܪܟܟܘܢ ܡܪܝܐ ܐܠܗܟܘܢ 8  ܘܠܐ ܬܥܒܕܘܢ ܐܝܟ ܕܥܒܕܝܢܢ ܗܪܟܐ ܝܘܡܢܐ ܐܢܫ ܐܝܟ ܕܫܦܝܪ ܒܥܝܢܘܗܝ 9  ܡܛܠ ܕܠܐ ܥܕܟܝܠ ܡܛܝܬܘܢ ܠܒܝܬ ܡܫܪܝܐ ܘܠܝܪܬܘܬܐ ܕܝܗܒ ܠܟ ܡܪܝܐ ܐܠܗܟ 10  ܘܥܒܪܘ ܝܘܪܕܢܢ ܘܬܒܘ ܒܐܪܥܐ ܕܡܘܪܬ ܠܟܘܢ ܡܪܝܐ ܐܠܗܟܘܢ ܘܡܢܝܚ ܠܟܘܢ ܡܢ ܟܠܗܘܢ ܒܥܠܕܒܒܝܟܘܢ ܕܚܕܝܪܝܢ ܠܟܘܢ ܘܬܒܘ ܒܣܒܪܐ 11  ܘܐܬܪܐ ܕܢܓܒܐ ܡܪܝܐ ܐܠܗܟܘܢ ܕܢܫܪܐ ܒܗ ܫܡܗ ܠܬܡܢ ܐܝܬܘ ܟܠ ܡܕܡ ܕܡܦܩܕ ܐܢܐ ܠܟܘܢ ܝܩܕܝܟܘܢ ܫܠܡܐ ܘܕܒܚܝܟܘܢ ܘܡܥܣܪܝܟܘܢ ܘܦܘܪܫܢܐ ܕܐܝܕܝܟܘܢ ܘܟܠܗ ܓܒܝܐ ܕܢܕܪܝܟܘܢ ܕܢܕܪܝܢ ܐܢܬܘܢ ܠܡܪܝܐ 12  ܘܚܕܘ ܩܕܡ ܡܪܝܐ ܐܠܗܟܘܢ ܐܢܬܘܢ ܘܒܢܝܟܘܢ ܘܒܢܬܟܘܢ ܘܥܒܕܝܟܘܢ ܘܐܡܗܬܟܘܢ ܘܠܘܝܐ ܕܒܩܘܪܝܟܘܢ ܡܛܠ ܕܠܝܬ ܠܗܘܢ ܝܪܬܘܬܐ ܘܦܠܓܘܬܐ ܥܡܟܘܢ 13  ܐܙܕܗܪ ܕܠܐ ܬܣܩ ܝܩܕܝܟ ܫܠܡܐ ܒܟܠ ܐܬܪ ܕܨܒܐ ܐܢܬ 14  ܐܠܐ ܐܢ ܒܐܬܪܐ ܕܢܓܒܐ ܡܪܝܐ ܒܚܕ ܡܢ ܫܒܛܝܟ ܬܡܢ ܬܣܩ ܝܩܕܝܟ ܫܠܡܐ ܘܬܡܢ ܬܥܒܕ ܟܠ ܡܕܡ ܕܡܦܩܕ ܐܢܐ ܠܟ 15  ܒܠܚܘܕ ܒܟܠ ܪܓܬܐ ܕܢܦܫܟ ܟܘܣ ܘܐܟܘܠ ܒܣܪܐ ܐܝܟ ܒܘܪܟܬܐ ܕܝܗܒ ܠܟ ܡܪܝܐ ܐܠܗܟ ܒܟܠܗܝܢ ܩܘܪܝܟ ܕܛܡܐ ܘܕܕܟܐ ܢܐܟܠܘܢ ܐܝܟ ܛܒܝܐ ܘܐܝܟ ܐܝܠܐ 16  ܒܠܚܘܕ ܕܡܐ ܠܐ ܬܐܟܠܘܢ ܐܠܐ ܥܠ ܐܪܥܐ ܐܫܘܕܝܗܝ ܐܝܟ ܡܝܐ 17  ܠܐ ܬܫܬܠܛ ܠܡܐܟܠ ܒܩܘܪܝܟܘܢ ܡܥܣܪܐ ܕܥܒܘܪܟܘܢ ܘܕܚܡܪܟܘܢ ܘܕܡܫܚܟܘܢ ܘܒܘܟܪܐ ܕܬܘܪܝܟܘܢ ܘܕܥܢܟܘܢ ܘܟܘܠ ܢܕܪܝܟܘܢ ܕܬܕܪܘܢ ܘܩܘܪܒܢܝܟܘܢ ܘܦܘܪܫܢܐ ܕܐܝܕܝܟܘܢ 18  ܐܠܐ ܩܕܡ ܡܪܝܐ ܐܠܗܟ ܬܐܟܠܝܘܗܝ ܒܐܬܪܐ ܕܢܓܒܐ ܠܗ ܡܪܝܐ ܐܠܗܟ ܐܢܬ ܘܒܪܟ ܘܒܪܬܟ ܘܥܒܕܟ ܘܐܡܬܟ ܘܠܘܝܐ ܕܒܩܘܪܝܟ ܘܬܚܕܐ ܩܕܡ ܡܪܝܐ ܐܠܗܟ ܒܟܘܠ ܡܕܡ ܕܡܘܫܛ ܐܢܬ ܐܝܕܟ 19  ܐܙܕܗܪ ܕܠܐ ܬܫܒܘܩ ܠܠܘܝܐ ܟܠܗܘܢ ܝܘܡܝܟ ܒܐܪܥܐ 20  ܘܟܕ ܢܪܘܚ ܡܪܝܐ ܐܠܗܟ ܬܚܘܡܟ ܐܝܟ ܕܐܡܪ ܠܟ ܘܬܐܡܪ ܐܟܘܠ ܒܣܪܐ ܡܛܠ ܕܪܓܐ ܢܦܫܟ ܠܡܐܟܠ ܒܣܪܐ ܒܟܘܠܗܝܢ ܐܪܓܝܓܬܐ ܕܢܦܫܟ ܬܐܟܘܠ ܒܣܪܐ 21  ܘܐܢ ܪܚܝܩ ܗܘ ܡܢܟ ܐܬܪܐ ܕܢܓܒܐ ܡܪܝܐ ܐܠܗܟ ܕܢܣܝܡ ܫܡܗ ܬܡܢ ܟܘܣ ܡܢ ܬܘܪܝܟ ܘܡܢ ܥܢܟ ܕܝܗܒ ܠܟ ܡܪܝܐ ܐܠܗܟ ܐܝܟ ܕܦܩܕܟ ܘܐܟܘܠ ܒܩܘܪܝܟ ܒܟܘܠܗܝܢ ܐܪܓܝܓܬܐ ܕܢܦܫܟ 22  ܒܪܡ ܕܝܢ ܐܝܟ ܕܡܬܐܟܠ ܛܒܝܐ ܘܐܝܠܐ ܗܟܢܐ ܬܐܟܠܝܘܗܝ ܕܛܡܐ ܘܕܕܟܐ ܐܝܟ ܚܕܐ ܬܐܟܠܘܢܗ 23  ܒܠܚܘܕ ܐܬܚܝܠ ܕܠܐ ܬܐܟܘܠܘ ܕܡܐ ܡܛܠ ܕܕܡܐ ܢܦܫܐ ܗܘ ܠܐ ܬܐܟܘܠ ܢܦܫܐ ܥܡ ܒܣܪܐ 24  ܠܐ ܬܐܟܠܝܘܗܝ ܐܠܐ ܐܫܘܕܝܗܝ ܥܠ ܐܪܥܐ ܐܝܟ ܡܝܐ 25  ܠܐ ܬܐܟܠܝܘܗܝ ܕܢܛܐܒ ܠܟ ܘܠܒܢܝܟ ܡܢ ܒܬܪܟ ܟܕ ܬܥܒܕ ܕܫܦܝܪ ܩܕܡ ܡܪܝܐ ܐܠܗܟ 26  ܒܠܚܘܕ ܩܘܕܫܝܟ ܕܢܗܘܘܢ ܠܟ ܘܢܕܪܝܟ ܫܩܘܠ ܘܬܐ ܠܐܬܪܐ ܕܓܒܐ ܡܪܝܐ 27  ܘܥܒܕ ܝܩܕܟ ܫܠܡܐ ܒܣܪܐ ܘܕܡܐ ܥܠ ܡܕܒܚܗ ܕܡܪܝܐ ܐܠܗܟ ܘܕܡܐ ܕܕܒܚܝܟ ܢܬܐܫܕ ܥܠ ܡܕܒܚܗ ܕܡܪܝܐ ܐܠܗܟ ܘܒܣܪܐ ܐܟܘܠ 28  ܛܪ ܘܫܡܥ ܗܠܝܢ ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟ ܝܘܡܢܐ ܕܢܛܐܒ ܠܟ ܘܠܒܢܝܟ ܡܢ ܒܬܪܟ ܠܥܠܡ ܟܕ ܬܥܒܕ ܕܛܒ ܘܕܫܦܝܪ ܩܕܡ ܡܪܝܐ ܐܠܗܟ 29  ܘܟܕ ܢܘܒܕ ܡܪܝܐ ܐܠܗܟ ܥܡܡܐ ܕܐܙܠ ܐܢܬ ܠܘܬܗܘܢ ܘܢܘܒܕ ܐܢܘܢ ܡܢ ܩܕܡܝܟ ܘܬܐܪܬ ܐܢܘܢ ܘܬܬܒ ܒܐܪܥܗܘܢ 30  ܐܙܕܗܪ ܕܠܐ ܬܛܥܐ ܒܬܪܗܘܢ ܡܢ ܒܬܪ ܕܡܘܒܕ ܠܗܘܢ ܡܪܝܐ ܡܢ ܩܕܡܝܟ ܘܠܐ ܬܫܐܠ ܥܠ ܐܠܗܝܗܘܢ ܘܬܐܡܪ ܐܝܟܢܐ ܦܠܚܝܢ ܗܘܘ ܥܡܡܐ ܗܠܝܢ ܠܐܠܗܝܗܘܢ ܕܐܥܒܕ ܐܦ ܐܢܐ ܐܟܘܬܗܘܢ 31  ܐܢܬ ܕܝܢ ܠܐ ܬܥܒܕ ܗܟܢܐ ܠܡܪܝܐ ܐܠܗܟ ܡܛܠ ܕܟܠ ܕܐܣܠܝ ܘܣܢܐ ܡܪܝܐ ܥܒܕܘ ܠܐܠܗܝܗܘܢ ܐܦ ܒܢܝܗܘܢ ܘܒܢܬܗܘܢ ܐܘܩܕܘ ܒܢܘܪܐ ܠܐܠܗܝܗܘܢ 

1  ܟܠ ܦܬܓܡܐ ܕܡܦܩܕ ܐܢܐ ܠܟ ܠܗ ܛܪ ܘܥܒܕ ܠܐ ܬܘܣܦ ܥܠܘܗܝ ܘܠܐ ܬܒܨܪ ܡܢܗ 2  ܘܟܕ ܢܩܘܡ ܒܝܢܬܟܘܢ ܢܒܝܐ ܐܘ ܚܠܡ ܚܠܡܐ ܘܢܬܠ ܠܟ ܐܬܐ ܘܬܕܡܘܪܬܐ 3  ܘܬܗܘܐ ܐܬܐ ܘܬܕܡܘܪܬܐ ܕܐܡܪ ܠܟ ܘܢܐܡܪ ܠܟ ܬܐ ܢܐܙܠ ܒܬܪ ܐܠܗܐ ܐܚܪܢܐ ܕܠܐ ܝܕܥ ܐܢܬ ܠܗܘܢ ܘܢܦܠܘܚ ܐܢܘܢ 4  ܠܐ ܬܫܡܥ ܠܦܬܓܡܘܗܝ ܕܢܒܝܐ ܗܘ ܐܘ ܕܚܠܡ ܚܠܡܐ ܗܘ ܡܛܠ ܕܡܢܣܝܘ ܡܢܣܐ ܠܟܘܢ ܡܪܝܐ ܐܠܗܟܘܢ ܕܢܕܥ ܐܢ ܪܚܡܝܢ ܐܢܬܘܢ ܠܗ ܠܡܪܝܐ ܐܠܗܟܘܢ ܡܢ ܟܘܠܗ ܠܒܟܘܢ ܘܡܢ ܟܘܠܗ ܢܦܫܟܘܢ 5  ܒܬܪ ܡܪܝܐ ܐܠܗܟܘܢ ܙܠܘ ܘܠܗ ܕܚܠܘ ܘܦܘܩܕܢܘܗܝ ܛܪܘ ܘܠܗ ܫܡܥܘ ܘܠܗ ܦܠܘܚܘ ܘܠܗ ܐܬܢܩܦܘ 6  ܘܢܒܝܐ ܗܘ ܐܘ ܚܠܡ ܚܠܡܐ ܗܘ ܢܬܩܛܠ ܥܠ ܕܡܠܠ ܥܘܠܐ ܩܕܡ ܡܪܝܐ ܐܠܗܟܘܢ ܕܐܦܩܟܘܢ ܡܢ ܐܪܥܐ ܕܡܨܪܝܢ ܘܦܪܩܟܘܢ ܡܢ ܒܝܬ ܥܒܕܘܬܐ ܕܢܛܥܝܟ ܡܢ ܐܘܪܚܐ ܕܦܩܕܟ ܡܪܝܐ ܐܠܗܟ ܠܡܐܙܠ ܒܗ ܘܒܥܪ ܒܝܫܬܐ ܡܢ ܓܘܟ 7  ܘܐܢ ܢܓܪܓܟ ܐܚܘܟ ܒܪ ܐܡܟ ܐܘ ܒܪܟ ܐܘ ܒܪܬܟ ܐܘ ܐܢܬܬ ܩܝܡܟ ܐܘ ܪܚܡܟ ܕܐܝܟ ܢܦܫܟ ܒܣܬܪܐ ܘܢܐܡܪ ܠܟ ܬܐ ܢܐܙܠ ܢܦܠܘܚ ܠܐܠܗܐ ܐܚܪܢܐ ܕܠܐ ܝܕܥܬ ܐܢܬ ܘܐܒܗܝܟ 8  ܡܢ ܐܠܗܐ ܕܥܡܡܐ ܕܒܚܕܪܝܟܘܢ ܕܩܪܝܒܝܢ ܠܟܘܢ ܐܘ ܕܪܚܝܩܝܢ ܡܢܟܘܢ ܡܢ ܣܘܦܝܗ ܕܐܪܥܐ ܘܥܕܡܐ ܠܣܘܦܝܗ ܕܐܪܥܐ 9  ܠܐ ܬܬܛܦܝܣ ܡܢܗ ܘܠܐ ܬܫܡܥܝܘܗܝ ܘܠܐ ܬܚܘܣ ܥܝܢܟ ܥܠܘܗܝ ܘܠܐ ܬܪܚܡ ܘܠܐ ܬܟܣܐ ܥܠܘܗܝ 10  ܐܠܐ ܡܩܛܠ ܩܛܘܠܝܗܝ ܐܝܕܟ ܬܫܪܐ ܒܗ ܠܘܩܕܡ ܠܡܩܛܠܗ ܘܐܝܕܐ ܕܟܠܗ ܥܡܐ ܒܐܚܪܝܬܐ 11  ܘܪܘܓܡܘܗܝ ܒܟܐܦܐ ܘܢܡܘܬ ܥܠ ܕܒܥܐ ܠܡܛܥܝܘܬܟ ܡܢ ܡܪܝܐ ܐܠܗܟ ܕܐܦܩܟ ܡܢ ܐܪܥܐ ܕܡܨܪܝܢ ܡܢ ܒܝܬ ܥܒܕܘܬܐ 12  ܘܟܠܗܘܢ ܕܒܝܬ ܐܝܣܪܝܠ ܢܫܡܥܘܢ ܘܢܕܚܠܘܢ ܘܠܐ ܢܘܣܦܘܢ ܠܡܥܒܕ ܐܝܟ ܦܬܓܡܐ ܗܢܐ ܒܝܫܐ ܒܝܢܬܟܘܢ܀ 13  ܘܟܕ ܬܫܡܥ ܒܚܕܐ ܡܢ ܩܘܪܝܟ ܕܝܗܒ ܠܟ ܡܪܝܐ ܐܠܗܟ ܠܡܬܒ ܒܗ ܘܢܐܡܪܘܢ ܠܟ 14  ܢܦܩܘ ܓܒܪܐ ܒܢܝ ܚܛܐ ܡܢ ܓܘܟ ܘܐܛܥܝܘ ܠܐܢܫܐ ܕܩܪܝܬܗܘܢ ܘܐܡܪܘ ܢܐܙܠ ܢܦܠܘܚ ܠܐܠܗܐ ܐܚܪܢܐ ܕܠܐ ܝܕܥܬܘܢ 15  ܬܒܥ ܘܒܨܝ ܘܫܐܠ ܫܦܝܪ ܐܢ ܫܪܝܪܐܝܬ ܐܝܬܘܗܝ ܦܬܓܡܐ ܘܐܬܥܒܕܬ ܛܢܦܘܬܐ ܗܕܐ ܒܓܘܟ 16  ܚܪܘܒ ܠܥܡܘܪܝܗ ܕܩܪܝܬܐ ܗܝ ܒܦܘܡܐ ܕܣܝܦܐ ܚܪܘܒܝܗ ܘܠܟܠ ܕܐܝܬ ܒܗ ܘܠܒܥܝܪܗ ܒܦܘܡܐ ܕܚܪܒܐ 17  ܘܟܠܗ ܒܙܬܗ ܟܢܫ ܠܓܘ ܫܛܚܗ ܘܐܘܩܕܝܗ ܠܩܪܝܬܐ ܒܢܘܪܐ ܘܠܟܠܗ ܒܙܬܗ ܠܓܡܪ ܩܕܡ ܡܪܝܐ ܐܠܗܟ ܘܬܗܘܐ ܬܠܠܐ ܠܥܠܡ ܘܬܘܒ ܠܐ ܬܬܒܢܐ 18  ܘܠܐ ܢܕܒܩ ܒܐܝܕܟ ܡܕܡ ܡܢ ܚܪܡܐ ܕܢܬܦܢܐ ܡܪܝܐ ܡܢ ܚܡܬܐ ܕܪܘܓܙܗ ܘܢܬܠ ܠܟ ܪܚܡܐ ܘܢܪܚܡ ܥܠܝܟ ܘܢܪܚܡܟ ܘܢܣܓܝܟ ܐܝܟ ܕܝܡܐ ܠܐܒܗܝܟ 19  ܐܢ ܬܫܡܥ ܒܩܠܗ ܕܡܪܝܐ ܐܠܗܟ ܘܬܛܪ ܦܘܩܕܢܘܗܝ ܕܡܦܩܕ ܐܢܐ ܠܟ ܝܘܡܢܐ ܘܬܥܒܕ ܕܫܦܝܪ ܩܕܡ ܡܪܝܐ ܐܠܗܟ 

1  ܒܢܝܐ ܐܢܬܘܢ ܕܡܪܝܐ ܐܠܗܟܘܢ ܠܐ ܬܬܥܪܕܘܢ ܘܠܐ ܬܥܒܕܘܢ ܩܘܕܚܬܐ ܒܝܬ ܥܝܢܝܟܘܢ ܥܠ ܡܝܬܐ 2  ܡܛܠ ܕܥܡܐ ܐܢܬ ܩܕܝܫܐ ܠܡܪܝܐ ܐܠܗܟ ܘܠܟ ܓܒܐ ܡܪܝܐ ܐܠܗܟ ܕܬܗܘܐ ܠܗ ܥܡܐ ܚܒܝܒܐ ܛܒ ܡܢ ܟܠܗܘܢ ܥܡܡܐ ܕܥܠ ܐܦܝ ܐܪܥܐ 3  ܠܐ ܬܐܟܠܘܢ ܟܘܠ ܕܛܡܐ 4  ܘܗܕܐ ܚܝܘܬܐ ܕܬܐܟܠܘܢ ܬܘܪܐ ܘܐܡܪܐ ܘܢܩܝܐ ܘܥܙܐ 5  ܘܐܝܠܐ ܘܛܒܝܐ ܘܝܚܡܘܪܐ ܘܝܥܠܐ ܘܪܝܡܐ ܘܕܝܨܐ ܘܐܪܢܐ 6  ܟܠ ܒܥܝܪܐ ܕܨܪܝܐ ܦܪܣܬܗ ܘܦܠܝܓܐ ܠܬܪܝܢ ܘܡܬܓܘܪܪܐ ܗܝ ܐܟܘܠܘ 7  ܗܠܝܢ ܕܝܢ ܠܐ ܬܐܟܠܘܢ ܡܢ ܐܝܠܝܢ ܕܡܬܓܘܪܪܝܢ ܘܡܢ ܐܝܠܝܢ ܕܨܪܝܢ ܦܪܣܬܗܘܢ ܨܠܦܢ ܨܠܦܢ ܓܡܠܐ ܘܐܪܢܒܐ ܘܚܓܣܐ ܡܬܓܘܪܪܝܢ ܘܦܪܣܬܗܘܢ ܠܐ ܨܪܝܢ ܛܡܐܝܢ ܐܢܘܢ ܠܟܘܢ 8  ܘܚܙܝܪܐ ܕܨܪܝܐ ܦܪܣܬܗ ܘܠܐ ܡܬܓܘܪܪ ܛܡܐ ܗܘ ܠܟܘܢ ܡܢ ܒܣܪܗܘܢ ܠܐ ܬܐܟܠܘܢ ܘܠܦܓܪܝܗܘܢ ܠܐ ܬܬܩܪܒܘܢ 9  ܘܗܠܝܢ ܐܟܘܠܘ ܡܢ ܟܠ ܕܐܝܬ ܒܡܝܐ ܟܠ ܕܐܝܬ ܠܗ ܓܦܐ ܘܩܠܦܐ ܐܟܘܠܘ 10  ܘܟܠ ܕܠܝܬ ܠܗ ܓܦܐ ܘܩܠܦܐ ܠܐ ܬܐܟܠܘܢ ܛܡܐ ܗܘ ܠܟܘܢ 11  ܘܟܠ ܦܪܚܬܐ ܕܕܟܝܐ ܐܟܘܠܘ 12  ܘܗܠܝܢ ܠܐ ܬܐܟܠܘܢ ܡܢܗܘܢ ܢܫܪܐ 13  ܘܕܝܬܐ 14  ܘܢܥܒܐ ܒܓܢܣܝܗܘܢ 15  ܘܢܥܡܐ ܘܢܨܐ ܒܓܢܣܝܗܘܢ 16  ܘܥܘܕܐ 17  ܘܫܠܐ ܢܘܢܐ 16  ܘܩܦܘܦܐ ܘܟܘܟܒܝ 17  ܘܩܩܐ ܘܫܪܩܪܩܐ 18  ܘܚܘܪܒܐ ܘܐܢܦܐ ܒܓܢܣܝܗܘܢ ܘܬܪܢܓܘܠ ܒܪܐ ܘܛܘܣܐ 19  ܘܟܠܗ ܝܠܕܐ ܕܦܪܚܬܐ ܗܕܐ ܛܡܐ ܗܘ ܠܟܘܢ ܠܐ ܢܬܐܟܠܘܢ 20  ܘܟܘܠ ܦܪܚܬܐ ܕܕܟܝܐ ܐܟܘܠܘ 21  ܘܠܐ ܬܐܟܠܘܢ ܟܠ ܕܛܡܐ ܐܠܐ ܠܥܡܘܪܐ ܕܒܩܘܪܝܟ ܗܒܝܗܝ ܢܐܟܠܝܘܗܝ ܐܘ ܙܒܢܝܗܝ ܠܢܘܟܪܝܐ ܡܛܠ ܕܥܡܐ ܐܢܬ ܩܕܝܫܐ ܠܡܪܝܐ ܐܠܗܟ ܠܐ ܬܒܫܠ ܓܕܝܐ ܒܚܠܒܐ ܕܐܡܗ 22  ܡܥܣܪܘ ܥܣܪܘ ܟܠܗ ܥܠܠܬܐ ܕܙܪܥܟܘܢ ܕܡܦܩܐ ܚܩܠܐ ܫܢܐ ܒܫܢܐ 23  ܘܐܟܘܠ ܩܕܡ ܡܪܝܐ ܐܠܗܟ ܒܐܬܪܐ ܕܓܒܐ ܠܡܫܪܝܘ ܫܡܗ ܬܡܢ ܡܥܣܪܐ ܕܥܒܘܪܟ ܘܕܚܡܪܟ ܘܕܡܫܚܟ ܘܒܘܟܪܐ ܕܬܘܪܝܟ ܘܕܥܢܟ ܘܬܐܠܦ ܠܡܕܚܠ ܩܕܡ ܡܪܝܐ ܐܠܗܟ ܟܠܗܘܢ ܝܘܡܬܐ 24  ܘܐܢ ܣܓܝܐܐ ܗܝ ܡܢܟ ܐܘܪܚܐ ܘܠܐ ܡܫܟܚ ܐܢܬ ܠܡܫܩܠܗ ܡܛܠ ܕܪܚܝܩ ܗܘ ܡܢܟ ܐܬܪܐ ܕܓܒܐ ܡܪܝܐ ܐܠܗܟ ܠܡܫܪܝܘ ܫܡܗ ܬܡܢ ܡܐ ܕܒܪܟܟ ܡܪܝܐ ܐܠܗܟ 25  ܙܒܢܝܗܝ ܒܟܣܦܐ ܘܨܘܪ ܟܣܦܐ ܒܐܝܕܟ ܘܙܠ ܠܐܬܪܐ ܕܓܒܐ ܡܪܝܐ ܐܠܗܟ 26  ܘܙܒܢ ܒܟܣܦܐ ܟܠ ܕܪܓܐ ܢܦܫܟ ܡܢ ܬܘܪܐ ܘܡܢ ܥܢܐ ܘܡܢ ܚܡܪܐ ܘܡܢ ܫܟܪܐ ܘܡܢ ܟܠ ܕܫܐܠܐ ܠܟ ܢܦܫܟ ܘܐܟܘܠ ܬܡܢ ܩܕܡ ܡܪܝܐ ܐܠܗܟ ܘܚܕܝ ܐܢܬ ܘܒܝܬܟ 27  ܘܠܘܝܐ ܕܒܩܘܪܝܟ ܠܐ ܬܫܒܩܝܘܗܝ ܡܛܠ ܕܠܝܬ ܠܗ ܦܠܓܘܬܐ ܘܝܪܬܘܬܐ ܥܡܟ 28  ܘܡܢ ܒܬܪ ܬܠܬ ܫܢܝܢ ܐܦܩ ܟܠܗ ܡܥܣܪܐ ܕܥܠܠܬܟ ܒܫܢܬܐ ܗܝ ܫܒܘܩ ܒܩܘܪܝܟ 29  ܘܢܐܬܐ ܠܘܝܐ ܕܠܝܬ ܠܗ ܦܠܓܘܬܐ ܘܝܪܬܘܬܐ ܥܡܟ ܘܐܝܢܐ ܕܡܬܦܢܐ ܠܘܬܝ ܘܝܬܡܐ ܘܐܪܡܠܬܐ ܕܒܩܘܪܝܟ ܘܢܐܟܠܘܢ ܘܢܣܒܥܘܢ ܘܢܒܪܟܟ ܡܪܝܐ ܐܠܗܟ ܒܟܠܗ ܥܒܕܐ ܕܐܝܕܝܟ ܕܬܥܒܕ 

1  ܘܒܬܪ ܫܒܥ ܫܢܝܢ ܥܒܕ ܫܘܒܩܢܐ 2  ܘܗܢܘ ܙܕܩܗ ܕܫܘܒܩܢܐ ܢܫܒܘܩ ܟܠ ܓܒܪܐ ܡܪܐ ܚܘܒܐ ܕܚܝܒ ܠܗ ܚܒܪܗ ܠܐ ܢܬܒܥ ܡܢ ܚܒܪܗ ܘܡܢ ܐܚܘܗܝ ܡܛܠ ܕܐܬܩܪܝ ܫܘܒܩܢܐ ܠܡܪܝܐ 3  ܘܡܢ ܢܘܟܪܝܐ ܬܒܥ ܘܡܕܡ ܕܐܝܬ ܠܟ ܠܘܬ ܐܚܘܟ ܫܒܘܩ 4  ܕܠܐ ܢܗܘܐ ܒܝܢܬܟܘܢ ܡܣܟܢܐ ܡܛܠ ܕܡܒܪܟܘ ܢܒܪܟܟ ܡܪܝܐ ܐܠܗܟ ܒܐܪܥܐ ܕܝܗܒ ܠܟ ܡܪܝܐ ܐܠܗܟ ܠܡܐܪܬܗ 5  ܘܐܢ ܬܫܡܥ ܒܩܠܗ ܕܡܪܝܐ ܐܠܗܟ ܘܬܛܪ ܘܬܥܒܕ ܗܢܐ ܟܘܠܗ ܦܘܩܕܢܐ ܕܡܦܩܕ ܐܢܐ ܠܟ ܝܘܡܢܐ 6  ܢܒܪܟܟ ܡܪܝܐ ܐܠܗܟ ܐܝܟ ܕܐܡܪ ܠܟ ܬܘܙܦ ܠܥܡܡܐ ܣܓܝܐܐ ܘܐܢܬ ܠܐ ܬܐܙܦ ܘܬܫܬܠܛ ܒܥܡܡܐ ܣܓܝܐܐ ܘܒܟ ܠܐ ܢܫܬܠܛܘܢ 7  ܘܐܢ ܢܗܘܐ ܒܝܢܬܟܘܢ ܡܣܟܢܐ ܚܕ ܡܢ ܐܚܝܟܘܢ ܒܚܕܐ ܡܢ ܩܘܪܝܟܘܢ ܒܐܪܥܐ ܕܝܗܒ ܠܟ ܡܪܝܐ ܐܠܗܟ ܠܐ ܬܥܫܢ ܠܒܟ ܘܠܐ ܬܐܚܘܕ ܐܝܕܟ ܡܢ ܐܚܘܟ ܡܣܟܢܐ 8  ܐܠܐ ܦܬܚ ܠܗ ܐܝܕܟ ܘܐܘܙܦܝܗܝ ܡܕܡ ܕܚܣܝܪ ܠܗ 9  ܐܙܕܗܪ ܕܠܡܐ ܢܗܘܐ ܦܬܓܡܐ ܕܥܘܠܐ ܒܠܒܟ ܘܬܐܡܪ ܕܩܪܒܬ ܫܢܬܐ ܕܫܘܒܩܢܐ ܫܢܬܐ ܕܫܒܘܥܐ ܘܬܒܐܫ ܥܝܢܟ ܒܐܚܘܟ ܡܣܟܢܐ ܘܠܐ ܬܬܠ ܠܗ ܘܢܩܪܐ ܥܠܝܟ ܠܡܪܝܐ ܘܢܗܘܐ ܥܠܝܟ ܚܛܗܐ 10  ܐܠܐ ܗܒ ܠܗ ܘܠܐ ܢܒܐܫ ܠܒܟ ܡܐ ܕܝܗܒ ܐܢܬ ܠܗ ܕܡܛܠ ܦܬܓܡܐ ܗܢܐ ܢܒܪܟܟ ܡܪܝܐ ܐܠܗܟ ܒܟܠܗܘܢ ܥܒܕܝܟ ܘܒܟܠ ܡܕܡ ܕܡܘܫܛ ܐܢܬ ܐܝܕܟ 11  ܠܐ ܓܝܪ ܓܡܪ ܡܣܟܢܐ ܡܢ ܓܘ ܐܪܥܐ ܡܛܠ ܗܢܐ ܡܦܩܕ ܐܢܐ ܠܟ ܘܐܡܪ ܐܢܐ ܠܟ ܕܬܦܬܚ ܐܝܕܟ ܠܐܚܘܟ ܡܣܟܢܐ ܘܠܒܝܫܐ ܕܒܐܪܥܟ 12  ܘܟܕ ܢܙܕܒܢ ܠܟ ܐܚܘܟ ܥܒܪܝܐ ܘܥܒܪܝܬܐ ܫܬ ܫܢܝܢ ܢܦܠܚܟ ܘܠܫܢܬܐ ܕܫܒܥ ܫܒܘܩܝܗܝ ܒܪ ܚܐܪܐ ܡܢ ܠܘܬܟ 13  ܘܡܐ ܕܫܒܩ ܐܢܬ ܠܗ ܒܪ ܚܐܪܐ ܡܢ ܠܘܬܟ ܠܐ ܬܫܒܘܩܝܘܗܝ ܣܪܝܩܐܝܬ 14  ܐܠܐ ܦܪܘܫ ܘܗܒ ܠܗ ܡܢ ܥܢܟ ܘܡܢ ܬܘܪܝܟ ܘܡܢ ܐܕܪܟ ܘܡܢ ܡܥܨܪܬܟ ܘܡܢ ܡܕܡ ܕܝܗܒ ܠܟ ܡܪܝܐ ܐܠܗܟ ܗܒ ܠܗ 15  ܘܐܬܕܟܪ ܕܥܒܕܐ ܗܘܝܬ ܒܡܨܪܝܢ ܘܦܪܩܟ ܡܪܝܐ ܐܠܗܟ ܡܛܠ ܗܢܐ ܡܦܩܕ ܐܢܐ ܠܟ ܦܬܓܡܐ ܗܢܐ ܝܘܡܢܐ 16  ܘܐܢ ܢܐܡܪ ܠܟ ܕܠܐ ܢܦܩ ܐܢܐ ܡܢ ܠܘܬܟ ܡܛܘܠ ܕܪܚܡܬܟ ܘܠܒܝܬܟ ܘܦܩܚ ܠܝ ܥܡܟ 17  ܣܒ ܡܩܒܐ ܘܩܘܒ ܐܕܢܗ ܥܠ ܬܪܥܐ ܘܢܗܘܐ ܠܟ ܥܒܕܐ ܠܥܠܡ ܘܐܦ ܠܐܡܬܟ ܗܟܢܐ ܬܥܒܕ ܠܗ 18  ܘܠܐ ܢܬܒܐܫ ܒܥܝܢܝܟ ܡܐ ܕܫܒܩ ܐܢܬ ܠܗ ܒܪ ܚܐܪܐ ܡܢ ܠܘܬܟ ܡܛܠ ܕܚܕ ܬܪܝܢ ܒܐܓܪܐ ܕܐܓܝܪܐ ܦܠܚܟ ܫܬ ܫܢܝܢ ܘܢܒܪܟܟ ܡܪܝܐ ܐܠܗܟ ܒܟܠ ܡܕܡ ܕܥܒܕ ܐܢܬ܀ 19  ܘܟܠ ܒܘܟܪܐ ܕܡܬܝܠܕ ܒܬܘܪܝܟ ܘܒܥܢܟ ܕܟܪܐ ܩܕܫ ܠܡܪܝܐ ܐܠܗܟ ܠܐ ܬܦܠܘܚ ܒܒܘܟܪܐ ܕܬܘܪܝܟ ܘܠܐ ܬܓܘܙ ܒܘܟܪܐ ܕܥܢܟ 20  ܐܠܐ ܩܕܡ ܡܪܝܐ ܐܠܗܟ ܐܟܘܠܝܗܝ ܕܫܢܐ ܒܫܢܐ ܒܐܬܪܐ ܕܓܒܐ ܡܪܝܐ ܐܢܬ ܘܒܝܬܟ 21  ܘܐܢ ܢܗܘܐ ܒܗ ܡܘܡܐ ܘܢܬܚܓܪ ܐܘ ܢܬܥܘܪ ܐܘ ܟܠ ܡܕܡ ܕܣܢܐ ܠܐ ܬܩܪܒܝܘܗܝ ܠܡܪܝܐ ܐܠܗܟ 22  ܐܠܐ ܒܩܘܪܝܟ ܐܟܘܠܝܗܝ ܕܛܡܐ ܘܕܕܟܐ ܐܟܚܕܐ ܐܝܟ ܛܒܝܐ ܘܐܝܟ ܐܝܠܐ ܬܐܟܠܝܘܗܝ 23  ܒܠܚܘܕ ܕܡܐ ܠܐ ܬܐܟܠܘܢ ܐܠܐ ܥܠ ܐܪܥܐ ܐܫܘܕܝܗܝ ܐܝܟ ܡܝܐ 

1  ܛܪ ܝܪܚܐ ܕܗܒܒܐ ܘܥܒܕ ܦܨܚܐ ܠܡܪܝܐ ܐܠܗܟ ܡܛܠ ܕܒܝܪܚܐ ܕܗܒܒܐ ܐܦܩܟ ܡܪܝܐ ܐܠܗܟ ܡܢ ܡܨܪܝܢ ܒܠܠܝܐ 2  ܘܟܘܣ ܦܨܚܐ ܠܡܪܝܐ ܐܠܗܟ ܡܢ ܥܢܐ ܘܡܢ ܬܘܪܐ ܒܐܬܪܐ ܕܓܒܐ ܡܪܝܐ ܐܠܗܟ ܠܡܫܪܝܘ ܫܡܗ ܬܡܢ 3  ܠܐ ܬܐܟܘܠ ܥܠܘܗܝ ܚܡܝܥܐ ܐܠܐ ܫܒܥܐ ܝܘܡܝܢ ܐܟܘܠ ܥܠܘܗܝ ܦܛܝܪܐ ܠܚܡܐ ܡܡܟܟܐ ܡܛܠ ܕܒܣܘܪܗܒܐ ܢܦܩܬܘܢ ܡܢ ܡܨܪܝܢ ܕܬܗܘܐ ܡܬܕܟܪ ܝܘܡܐ ܕܢܦܩܬ ܒܗ ܡܢ ܡܨܪܝܢ ܟܠܗܘܢ ܝܘܡܝ ܚܝܝܟ 4  ܘܠܐ ܢܬܚܙܐ ܚܡܝܥܐ ܒܟܘܠܗ ܬܚܘܡܟ ܫܒܥܐ ܝܘܡܝܢ ܘܠܐ ܢܒܘܬ ܡܢ ܒܣܪܐ ܕܢܟܣ ܐܢܬ ܒܪܡܫܐ ܒܝܘܡܐ ܩܕܡܝܐ ܠܨܦܪܐ 5  ܠܐ ܫܠܝܛ ܠܟ ܠܡܟܣ ܦܨܚܐ ܒܚܕܐ ܡܢ ܩܘܪܝܟ ܕܝܗܒ ܠܟ ܡܪܝܐ ܐܠܗܟ 6  ܐܠܐ ܒܐܬܪܐ ܕܢܓܒܐ ܡܪܝܐ ܐܠܗܟ ܠܡܫܪܝܘ ܫܡܗ ܬܡܢ ܟܘܣ ܦܨܚܐ ܒܪܡܫܐ ܒܡܥܪܒܝ ܫܡܫܐ ܐܝܟ ܙܒܢܐ ܕܢܦܩܬ ܡܢ ܡܨܪܝܢ 7  ܘܒܫܠ ܘܐܟܘܠ ܒܐܬܪܐ ܕܓܒܐ ܠܗ ܡܪܝܐ ܐܠܗܟ ܘܗܦܘܟ ܒܨܦܪܐ ܙܠ ܠܡܫܟܢܟ 8  ܫܬܐ ܝܘܡܝܢ ܬܐܟܘܠ ܦܛܝܪܐ ܘܝܘܡܐ ܕܫܒܥܐ ܟܢܘܫܝܐ ܗܘ ܠܡܪܝܐ ܐܠܗܟܘܢ ܠܐ ܬܥܒܕܘܢ ܒܗ ܥܒܕܐ 9  ܫܒܥܐ ܫܒܘܥܝܢ ܬܡܢܐ ܠܟ ܡܐ ܕܡܫܪܐ ܐܢܬ ܡܓܠܐ ܒܩܝܡܬܐ ܫܪܐ ܠܡܡܢܐ ܫܒܥܐ ܫܒܘܥܝܢ 10  ܘܥܒܕ ܥܕܥܐܕܐ ܕܫܒܘܥܐ ܠܡܪܝܐ ܐܠܗܟ ܡܣܬ ܦܘܪܫܢܐ ܕܐܝܕܝܟ ܕܦܪܫ ܐܢܬ ܐܝܟ ܕܒܪܟܟ ܡܪܝܐ ܐܠܗܟ 11  ܘܚܕܝ ܩܕܡ ܡܪܝܐ ܐܠܗܟ ܐܢܬ ܘܒܪܟ ܘܒܪܬܟ ܘܥܒܕܟ ܘܐܡܬܟ ܘܠܘܝܐ ܕܒܩܘܪܝܟ ܘܥܡܘܪܐ ܘܝܬܡܐ ܘܐܪܡܠܬܐ ܕܒܓܘܟ ܒܐܬܪܐ ܕܓܒܐ ܡܪܝܐ ܐܠܗܟ ܠܡܫܪܝܘ ܫܡܗ ܬܡܢ 12  ܘܐܬܕܟܪ ܘܥܒܕܐ ܗܘܝܬ ܒܡܨܪܝܢ ܛܪ ܘܥܒܕ ܗܠܝܢ ܟܠܗܘܢ ܢܡܘܣܐ܀ 13  ܥܕܥܐܕܐ ܕܡܛܠܠܐ ܥܒܕ ܠܟ ܫܒܥܐ ܝܘܡܝܢ ܡܐ ܕܚܡܠ ܐܢܬ ܡܢ ܐܕܪܐ ܘܡܢ ܡܥܨܪܬܐ 14  ܘܚܕܝ ܒܥܕܥܐܕܟ ܐܢܬ ܘܒܪܟ ܘܒܪܬܟ ܘܥܒܕܟ ܘܐܡܬܟ ܘܠܘܝܐ ܘܝܬܡܐ ܘܐܪܡܠܬܐ ܘܥܡܘܪܐ ܕܒܩܘܪܝܟ 15  ܫܒܥܐ ܝܘܡܝܢ ܥܒܕ ܥܕܥܐܕܐ ܠܡܪܝܐ ܐܠܗܟ ܒܐܬܪܐ ܕܓܒܐ ܡܪܝܐ ܕܢܒܪܟܟ ܡܪܝܐ ܐܠܗܟ ܒܟܠܗ ܥܠܠܬܟ ܘܒܟܠܗ ܥܒܕܐ ܕܐܝܕܝܟ ܘܬܗܘܐ ܚܕܐ 16  ܬܠܬ ܙܒܢܝܢ ܒܫܢܬܐ ܢܬܚܙܘܢ ܕܘܟܪܢܝܟ ܩܕܡ ܡܪܝܐ ܐܠܗܟ ܒܐܬܪܐ ܕܓܒܐ ܒܥܕܥܐܕܐ ܕܦܛܝܪܐ ܘܒܥܕܥܐܕܐ ܕܫܒܘܥܐ ܘܒܥܕܥܐܕܐ ܕܡܛܠܠܐ ܘܠܐ ܬܬܚܙܐ ܩܕܡ ܡܪܝܐ ܐܠܗܟ ܣܪܝܩܐܝܬ 17  ܐܠܐ ܐܢܫ ܐܝܟ ܡܘܗܒܬܐ ܕܐܝܕܗ ܐܝܟ ܒܘܪܟܬܐ ܕܝܗܒ ܠܟ ܡܪܝܐ ܐܠܗܟ 18  ܕܝܢܐ ܘܣܦܪܐ ܥܒܕ ܠܟ ܒܟܠܗܝܢ ܩܘܪܝܟ ܕܝܗܒ ܠܟ ܡܪܝܐ ܐܠܗܟ ܠܫܒܛܝܟ ܘܢܕܘܢܘܢ ܠܥܡܐ ܕܝܢܐ ܕܙܕܝܩܘܬܐ 19  ܘܠܐ ܬܨܠܐ ܕܝܢܐ ܘܠܐ ܬܣܒ ܒܐܦܐ ܘܠܐ ܬܩܒܠ ܫܘܚܕܐ ܡܛܠ ܕܫܘܚܕܐ ܡܥܘܪ ܥܝܢܝܗܘܢ ܕܚܟܝܡܐ ܒܕܝܢܐ ܘܡܗܦܟ ܡܠܝܗܘܢ ܕܙܟܝܐ 20  ܐܠܐ ܒܙܕܝܩܘܬܐ ܕܘܢ ܚܒܪܟ ܕܬܚܐ ܘܬܥܘܠ ܘܬܐܪܬ ܐܪܥܐ ܕܝܗܒ ܠܟ ܡܪܝܐ ܐܠܗܟ 21  ܠܐ ܬܨܘܒ ܠܟ ܫܬܠܬܐ ܕܟܠ ܐܝܠܢ ܥܠ ܓܢܒ ܡܕܒܚܐ ܕܡܪܝܐ ܐܠܗܟ ܕܬܥܒܕ ܠܟ 22  ܘܠܐ ܬܩܝܡ ܠܟ ܩܝܡܬܐ ܡܕܡ ܕܣܢܐ ܡܪܝܐ ܐܠܗܟ 

  
17
1  ܠܐ ܬܟܘܣ ܠܡܪܝܐ ܐܠܗܟ ܬܘܪܐ ܐܘ ܐܡܪܐ ܕܐܝܬ ܒܗ ܡܘܡܐ ܟܠ ܡܕܡ ܕܣܢܐ ܡܛܠ ܕܛܡܐ ܗܘ ܩܕܡ ܡܪܝܐ ܐܠܗܟ 2  ܘܐܢ ܢܫܬܟܚ ܒܝܢܬܟܘܢ ܒܚܕܐ ܡܢ ܩܘܪܝܟܘܢ ܕܝܗܒ ܠܟܘܢ ܡܪܝܐ ܐܠܗܟܘܢ ܓܒܪܐ ܐܘ ܐܢܬܬܐ ܕܢܥܒܕ ܕܒܝܫ ܩܕܡ ܡܪܝܐ ܐܠܗܟ ܘܢܥܒܪ ܥܠ ܩܝܡܗ 3  ܘܢܐܙܠ ܘܢܦܠܘܚ ܠܐܠܗܐ ܐܚܪܢܐ ܘܢܣܓܘܕ ܠܗܘܢ ܐܘ ܠܫܡܫܐ ܐܘ ܠܣܗܪܐ ܐܘ ܠܟܠ ܚܝܠܘܬܐ ܕܫܡܝܐ ܕܠܐ ܦܩܕܬ 4  ܘܢܚܘܘܢܟ ܘܬܫܡܥ ܘܬܥܩܒ ܫܦܝܪ ܐܢ ܫܪܝܪܐ ܗܝ ܡܠܬܐ ܘܐܬܥܒܕܬ ܗܕܐ ܛܢܦܘܬܐ ܒܐܝܣܪܐܝܠ 5  ܐܦܩܝܗܝ ܠܓܒܪܐ ܗܘ ܐܘ ܠܐܢܬܬܐ ܗܝ ܕܥܒܕܘ ܦܬܓܡܐ ܗܢܐ ܒܝܫܐ ܒܩܘܪܝܟܘܢ ܐܢ ܓܒܪܐ ܗܘ ܐܘ ܐܢܬܬܐ ܘܪܓܘܡܘ ܐܢܘܢ ܒܟܐܦܐ ܘܢܡܘܬܘܢ 6  ܥܠ ܦܘܡ ܬܪܝܢ ܣܗܕܝܢ ܐܘ ܥܠ ܦܘܡ ܬܠܬܐ ܣܗܕܝܢ ܢܬܩܛܠ ܡܢ ܕܚܝܒ ܡܘܬܐ ܠܐ ܢܬܩܛܠ ܥܠ ܦܘܡ ܣܗܕܐ ܚܕ 7  ܘܐܝܕܐ ܕܣܗܕܐ ܬܫܪܐ ܒܗ ܒܩܕܡܝܬܐ ܠܡܩܛܠܗ ܘܐܝܕܐ ܕܟܠܗ ܥܡܐ ܒܐܚܪܝܬܐ ܘܐܘܒܕܘ ܥܒܕܝ ܒܝܫܬܐ ܡܢ ܒܝܢܬܟܘܢ 8  ܘܟܕ ܢܬܟܣܐ ܡܢܟܘܢ ܦܬܓܡܐ ܕܕܝܢܐ ܒܝܬ ܕܡܐ ܠܕܡܐ ܘܒܝܬ ܕܝܢܐ ܠܕܝܢܐ ܘܒܝܬ ܡܚܘܬܐ ܕܓܪܒܐ ܠܒܝܬ ܡܚܘܬܐ ܕܓܪܒܐ ܦܬܓܡܐ ܕܚܪܝܢܐ ܒܩܘܪܝܟܘܢ ܬܩܘܡ ܘܬܐܙܠ ܠܐܬܪܐ ܕܢܓܒܐ ܠܗ ܡܪܝܐ ܐܠܗܟ 9  ܘܬܐܙܠ ܠܘܬ ܟܗܢܐ ܘܠܘܬ ܠܘܝܐ ܐܘ ܠܘܬ ܕܝܢܐ ܕܢܗܘܐ ܒܝܘܡܬܐ ܗܢܘܢ ܘܬܫܐܠ ܘܢܚܘܘܢܟ ܦܬܓܡܐ ܕܕܝܢܐ 10  ܘܬܥܒܕ ܡܢ ܦܘܡ ܦܬܓܡܐ ܕܢܚܘܘܢܟ ܡܢ ܐܬܪܐ ܗܘ ܐܝܟ ܕܐܡܪ ܡܪܝܐ ܘܬܛܪ ܘܬܥܒܕ ܐܝܟ ܕܢܠܦܘܢܟ 11  ܡܢ ܦܘܡ ܢܡܘܣܐ ܕܢܚܘܘܢܟ ܘܡܢ ܦܘܡ ܕܝܢܐ ܕܢܐܡܪܘܢ ܠܟ ܬܥܒܕ ܘܠܐ ܬܣܛܐ ܡܢ ܦܘܡ ܦܬܓܡܐ ܕܢܚܘܘܢܟ ܠܐ ܠܝܡܝܢܐ ܘܠܐ ܠܣܡܠܐ 12  ܘܓܒܪܐ ܕܢܥܒܕ ܒܡܪܚܘܬܐ ܘܠܐ ܢܫܡܥ ܠܟܗܢܐ ܕܩܐܡ ܠܡܫܡܫܘ ܬܡܢ ܩܕܡ ܡܪܝܐ ܐܠܗܟ ܐܘ ܠܕܝܢܐ ܢܬܩܛܠ ܓܒܪܐ ܗܘ ܘܐܘܒܕܘ ܥܒܕܝ ܒܝܫܬܐ ܡܢ ܐܝܣܪܐܝܠ 13  ܘܟܠܗ ܥܡܐ ܢܫܡܥܘܢ ܘܢܕܚܠܘܢ ܘܬܘܒ ܠܐ ܢܡܪܚܘܢ܀ 14  ܘܟܕ ܬܥܘܠ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܘܬܐܪܬܝܗ ܘܬܬܒ ܒܗ ܘܬܐܡܪ ܐܩܝܡ ܥܠܝ ܡܠܟܐ ܐܝܟ ܗܠܝܢ ܥܡܡܐ ܕܒܚܕܪܝ 15  ܡܩܡܘ ܐܩܝܡ ܥܠܝܟ ܡܠܟܐ ܐܝܢܐ ܕܓܒܐ ܠܗ ܡܪܝܐ ܐܠܗܟ ܡܢ ܒܝܢܬ ܐܚܝܟ ܐܩܝܡ ܥܠܝܟ ܡܠܟܐ ܠܐ ܫܠܝܛ ܠܟ ܕܬܩܝܡ ܥܠܝܟ ܓܒܪܐ ܢܘܟܪܝܐ ܐܝܢܐ ܕܠܐ ܗܘܐ ܡܢ ܐܚܝܟ 16  ܒܠܚܘܕ ܕܝܢ ܠܐ ܢܣܓܐ ܠܗ ܪܟܫܐ ܕܠܐ ܢܗܦܟܝܘܗܝ ܠܥܡܐ ܠܡܨܪܝܢ ܟܕ ܢܣܓܘܢ ܠܗ ܪܟܫܐ ܘܡܪܝܐ ܐܡܪ ܠܟܘܢ ܕܠܐ ܬܘܣܦܘܢ ܬܘܒ ܠܡܗܦܟ ܒܐܘܪܚܐ ܗܕܐ 17  ܘܠܐ ܢܣܓܐ ܠܗ ܢܫܐ ܕܠܐ ܢܣܛܝܢ ܠܒܗ ܘܣܐܡܐ ܘܕܗܒܐ ܠܐ ܢܣܓܐ ܠܗ ܛܒ 18  ܘܡܐ ܕܝܬܒ ܥܠ ܟܘܪܣܝܐ ܕܡܠܟܘܬܗ ܢܟܬܘܒ ܠܗ ܦܪܫܓܢܗ ܕܢܡܘܣܐ ܗܢܐ ܒܣܦܪܐ ܡܢ ܩܕܡ ܟܗܢܐ ܘܠܘܝܐ 19  ܘܢܗܘܐ ܥܡܗ ܘܢܗܘܐ ܩܪܐ ܒܗ ܟܠ ܝܘܡܝ ܚܝܘܗܝ ܕܢܐܠܦ ܠܡܕܚܠ ܡܢ ܩܕܡ ܡܪܝܐ ܐܠܗܗ ܘܢܛܪ ܟܠܗܘܢ ܦܬܓܡܘܗܝ ܕܢܡܘܣܐ ܗܢܐ ܘܦܘܩܕܢܐ ܗܠܝܢ ܘܢܥܒܕ ܐܢܘܢ 20  ܕܠܐ ܢܬܬܪܝܡ ܠܒܗ ܡܢ ܐܚܘܗܝ ܘܠܐ ܢܣܛܐ ܡܢ ܦܘܩܕܢܐ ܠܐ ܠܝܡܝܢܐ ܘܠܐ ܠܣܡܠܐ ܕܢܣܓܐ ܝܘܡܬܐ ܕܡܠܟܘܬܗ ܗܘ ܘܒܢܘܗܝ ܒܝܢܬ ܒܢܝ ܐܝܣܪܝܠ܀ 

1  ܠܐ ܬܗܘܐ ܠܟܗܢܐ ܘܠܠܘܝܐ ܦܠܓܘܬܐ ܘܝܪܬܘܬܐ ܒܝܢܬ ܒܢܝ ܐܝܣܪܝܠ ܐܠܐ ܩܘܪܒܢܘܗܝ ܕܡܪܝܐ ܘܝܪܬܘܬܗ ܢܐܟܠܘܢ 2  ܘܝܪܬܘܬܐ ܠܐ ܬܗܘܐ ܠܗ ܒܝܢܬ ܐܚܘܗܝ ܡܪܝܐ ܗܘ ܓܝܪ ܝܪܬܘܬܗ ܐܝܟ ܕܐܡܪ ܠܗ 3  ܘܗܢܐ ܢܗܘܐ ܙܕܩܗ ܕܟܗܢܐ ܡܢ ܥܡܐ ܡܢ ܢܟܣܝ ܢܟܣܬܐ ܐܢ ܬܘܪܐ ܗܘ ܐܘ ܐܡܪܐ ܢܬܠ ܠܟܗܢܐ ܕܪܥܐ ܘܦܟܐ ܘܥܢܘܝܬܐ 4  ܪܝܫ ܥܒܘܪܟ ܘܚܡܪܟ ܘܡܫܚܟ ܘܪܝܫ ܓܙܐ ܕܥܢܟ ܗܒ ܠܗ 5  ܡܛܠ ܕܠܗ ܓܒܐ ܡܪܝܐ ܐܠܗܟ ܡܢ ܟܠܗܘܢ ܫܒܛܝܟ ܘܢܩܘܡ ܘܢܫܡܫ ܒܫܡܗ ܕܡܪܝܐ ܐܠܗܟ ܗܘ ܘܒܢܘܗܝ ܟܠܗܘܢ ܝܘܡܬܐ 6  ܘܐܢ ܢܐܬܐ ܠܘܝܐ ܚܕ ܡܢ ܐܚܝܟ ܡܢ ܟܠܗ ܐܝܣܪܐܝܠ ܡܢ ܐܬܪ ܕܥܡܪ ܢܐܬܐ ܒܟܘܠ ܪܓܬ ܢܦܫܗ ܠܐܬܪܐ ܕܓܒܐ ܡܪܝܐ 7  ܘܢܫܡܫ ܒܫܡܗ ܕܡܪܝܐ ܐܠܗܗ ܐܝܟ ܟܠܗܘܢ ܐܚܘܗܝ ܠܘܝܐ ܕܩܝܡܝܢ ܬܡܢ ܩܕܡ ܡܪܝܐ 8  ܡܢܬܐ ܫܘܝܐܝܬ ܢܐܟܠܘܢ ܣܛܪ ܡܢ ܙܒܢܐ ܕܐܒܗܐ 9  ܘܡܐ ܕܥܠܬ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܠܐ ܬܐܠܦ ܠܡܥܒܕ ܐܝܟ ܥܒܕܝܗܘܢ ܕܥܡܡܐ ܗܢܘܢ 10  ܠܐ ܢܫܬܟܚ ܒܟ ܕܡܥܒܪ ܒܪܗ ܐܘ ܒܪܬܗ ܒܢܘܪܐ ܘܕܩܨܡ ܩܨܡܐ ܘܕܡܐܚܕ ܥܝܢܐ ܘܕܡܢܚܫ ܘܕܚܪܫ 11  ܘܕܐܫܦ ܒܐܫܦܐ ܘܕܫܐܠ ܡܢ ܙܟܘܪܐ ܘܡܢ ܝܕܘܥܐ ܘܫܐܠ ܠܡܝܬܐ 12  ܡܛܠ ܕܛܡܐ ܗܘ ܩܕܡ ܡܪܝܐ ܐܠܗܟ ܟܠ ܡܢ ܕܥܒܕ ܗܠܝܢ ܘܡܛܘܠ ܛܢܦܘܬܐ ܗܠܝܢ ܡܘܒܕ ܠܗܘܢ ܡܪܝܐ ܐܠܗܟ ܡܢ ܩܕܡܝܟ 13  ܗܘܝܬ ܬܡܝܡ ܩܕܡ ܡܪܝܐ ܐܠܗܟ 14  ܡܛܠ ܕܥܡܡܐ ܗܠܝܢ ܕܝܪܬ ܐܢܬ ܠܗܘܢ ܠܙܟܘܪܐ ܘܠܩܨܘܡܐ ܫܡܥܝܢ ܐܢܬ ܕܝܢ ܠܐ ܗܘܐ ܗܟܢܐ ܝܗܒ ܠܟ ܡܪܝܐ ܐܠܗܟ 15  ܢܒܝܐ ܡܢ ܓܘܟ ܡܢ ܐܚܝܟ ܐܟܘܬܝ ܢܩܝܡ ܠܗ ܡܪܝܐ ܐܠܗܟ ܠܗ ܗܘܝܬܘܢ ܫܡܥܝܢ 16  ܐܝܟ ܕܫܐܠܬ ܡܢ ܩܕܡ ܡܪܝܐ ܐܠܗܟ ܒܚܘܪܝܒ ܒܝܘܡܐ ܕܟܢܘܫܝܐ ܘܐܡܪܬ ܕܠܐ ܐܘܣܦ ܠܡܫܡܥ ܩܠܗ ܕܡܪܝܐ ܐܠܗܝ ܘܗܕܐ ܢܘܪܐ ܪܒܬܐ ܬܘܒ ܠܐ ܐܚܙܐ ܕܠܐ ܐܡܘܬ 17  ܘܐܡܪ ܠܝ ܡܪܝܐ ܫܦܝܪ ܟܠ ܡܕܡ ܕܡܠܠܘ 18  ܢܒܝܐ ܐܩܝܡ ܠܗܘܢ ܡܢ ܓܘ ܐܚܝܗܘܢ ܐܟܘܬܟ ܘܐܬܠ ܦܬܓܡܝ ܒܦܘܡܗ ܘܢܐܡܪ ܠܗܘܢ ܟܠ ܡܕܡ ܕܐܦܩܕܝܘܗܝ 19  ܘܓܒܪܐ ܕܠܐ ܢܫܡܥ ܠܦܬܓܡܝ ܕܢܡܠܠ ܒܫܡܝ ܐܢܐ ܐܬܒܥ ܡܢܗ 20  ܒܪܡ ܕܝܢ ܢܒܝܐ ܕܢܡܪܚ ܠܡܡܠܠܘ ܡܠܬܐ ܒܫܡܝ ܕܠܐ ܦܩܕܬܗ ܕܢܐܡܪ ܘܕܢܡܠܠ ܒܫܡ ܐܠܗܐ ܐܚܪܢܐ ܢܬܩܛܠ ܢܒܝܐ ܗܘ 21  ܘܐܢ ܬܐܡܪ ܒܠܒܟ ܐܝܟܢܐ ܐܕܥܝܘܗܝ ܠܦܬܓܡܐ ܕܠܐ ܐܡܪܗ ܡܪܝܐ 22  ܡܐ ܕܡܠܠ ܢܒܝܐ ܒܫܡܗ ܕܡܪܝܐ ܘܠܐ ܗܘܐ ܦܬܓܡܐ ܘܠܐ ܐܬܐ ܗܘ ܗܘ ܦܬܓܡܐ ܠܐ ܡܠܠ ܡܪܝܐ ܒܡܪܚܘܬܐ ܡܠܠܗ ܢܒܝܐ ܠܐ ܬܕܚܠܘܢ ܡܢܗ܀ 

1  ܘܟܕ ܢܘܒܕ ܡܪܝܐ ܐܠܗܟ ܥܡܡܐ ܕܡܪܝܐ ܐܠܗܟ ܝܗܒ ܠܟ ܐܪܥܗܘܢ ܘܬܐܪܬ ܐܢܘܢ ܘܬܬܒ ܒܩܘܪܝܗܘܢ ܘܒܒܬܝܗܘܢ 2  ܬܠܬ ܩܘܪܝܐ ܦܪܘܫ ܠܟ ܒܓܘ ܐܪܥܟ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ 3  ܛܝܒ ܐܘܪܚܐ ܘܬܠܬ ܬܚܘܡܐ ܕܐܪܥܐ ܕܡܘܪܬ ܠܟ ܡܪܝܐ ܐܠܗܟ ܕܢܗܘܐ ܥܪܩ ܠܬܡܢ ܟܠ ܩܛܘܠܐ 4  ܘܗܢܘ ܙܕܩܗ ܕܩܛܘܠܐ ܕܩܛܠ ܠܚܒܪܗ ܘܚܝܐ ܡܐ ܕܩܛܠ ܠܚܒܪܗ ܕܠܐ ܒܨܒܝܢܗ ܘܠܐ ܣܢܐ ܗܘܐ ܠܗ ܡܢ ܐܬܡܠܝ ܘܡܢ ܡܢܬܡܠܝ 5  ܘܡܢ ܕܢܥܘܠ ܥܡ ܚܒܪܗ ܠܥܒܐ ܕܩܝܣܐ ܠܡܦܣܩ ܘܢܪܝܡ ܐܝܕܗ ܒܢܪܓܐ ܠܡܦܣܩ ܩܝܣܐ ܘܢܫܬܡܛ ܦܪܙܠܐ ܡܢ ܩܝܣܐ ܘܢܡܚܐ ܠܚܒܪܗ ܘܢܡܘܬ ܗܢܐ ܢܥܪܘܩ ܠܚܕܐ ܡܢ ܗܠܝܢ ܩܘܪܝܐ ܘܢܚܐ 6  ܕܠܐ ܟܕ ܢܪܕܘܦ ܬܒܥ ܥܝܪܬܐ ܕܕܡܐ ܒܬܪ ܩܛܘܠܐ ܒܚܡܝܡܘܬܐ ܕܠܒܗ ܘܢܕܪܟܝܘܗܝ ܟܕ ܬܗܘܐ ܣܓܝܐܐ ܐܘܪܚܐ ܘܢܩܛܠܝܘܗܝ ܟܕ ܠܐ ܚܝܒ ܕܝܢܐ ܕܡܘܬܐ ܠܐ ܓܝܪ ܣܢܐ ܗܘܐ ܠܗ ܡܢ ܐܬܡܠܝ ܘܡܢ ܡܢܬܡܠܝ 7  ܡܛܠ ܗܢܐ ܡܦܩܕ ܐܢܐ ܠܟ ܘܐܡܪ ܐܢܐ ܠܟ ܕܬܦܪܘܫ ܠܟ ܬܠܬ ܩܘܪܝܐ 8  ܘܟܕ ܢܪܘܚ ܡܪܝܐ ܐܠܗܟ ܬܚܘܡܟ ܐܝܟ ܕܝܡܐ ܠܐܒܗܝܟ ܘܢܬܠ ܠܟ ܟܠܗ ܐܪܥܐ ܕܝܡܐ ܠܐܒܗܝܟ 9  ܐܢ ܬܛܪ ܟܠܗܘܢ ܦܘܩܕܢܐ ܗܠܝܢ ܘܬܥܒܕ ܐܢܘܢ ܕܡܦܩܕ ܐܢܐ ܠܟ ܝܘܡܢܐ ܕܬܪܚܡ ܠܡܪܝܐ ܐܠܗܟ ܘܬܗܠܟ ܒܐܘܪܚܬܗ ܟܘܠܗܘܢ ܝܘܡܬܐ ܬܘܣܦ ܠܟ ܬܘܒ ܬܠܬ ܩܘܪܝܐ ܥܠ ܗܠܝܢ ܬܠܬ 10  ܕܠܐ ܢܬܐܫܕ ܕܡܐ ܙܟܝܐ ܒܓܘ ܐܪܥܟ ܕܝܗܒ ܠܟ ܡܪܝܐ ܐܠܗܟ ܘܢܬܚܫܒ ܥܠܝܟ ܕܡܐ 11  ܘܐܢ ܢܗܘܐ ܓܒܪܐ ܣܢܐ ܠܚܒܪܗ ܘܢܟܡܢ ܠܗ ܘܢܩܘܡ ܥܠܘܗܝ ܘܢܡܚܝܘܗܝ ܘܢܡܘܬ ܘܢܥܪܘܩ ܠܚܕܐ ܡܢ ܗܠܝܢ ܩܘܪܝܐ 12  ܢܫܕܪܘܢ ܣܒܐ ܕܩܪܝܬܗ ܘܢܕܒܪܘܢܗ ܡܢ ܬܡܢ ܘܢܫܠܡܘܢܗ ܒܝܕ ܬܒܥ ܥܝܪܬܐ ܕܕܡܐ ܘܢܩܛܠܝܘܗܝ 13  ܘܠܐ ܬܚܘܣ ܥܝܢܟ ܥܠܘܗܝ ܕܬܩܛܠܝܘܗܝ ܘܥܩܒ ܕܡܐ ܙܟܝܐ ܡܢ ܐܝܣܪܝܠ ܘܢܛܐܒ ܠܟ܀ 14  ܠܐ ܬܫܢܐ ܬܚܘܡܐ ܕܡܢ ܥܠܡ ܕܬܚܡܘ ܩܕܡܝܐ ܒܝܪܬܘܬܟ ܕܬܐܪܬ ܒܐܪܥܐ ܕܝܗܒ ܠܟ ܡܪܝܐ ܐܠܗܟ ܠܡܐܪܬܗ 15  ܠܐ ܢܩܘܡ ܣܗܕܐ ܚܕ ܥܠ ܓܒܪܐ ܥܠ ܟܠ ܣܟܠܘܬܐ ܘܥܠ ܟܠ ܚܛܗܐ ܒܟܠ ܚܛܗܐ ܕܢܚܛܐ ܥܠ ܦܘܡ ܬܪܝܢ ܣܗܕܝܢ ܐܘ ܥܠ ܦܘܡ ܬܠܬܐ ܣܗܕܝܢ ܬܬܩܝܡ ܡܠܬܐ 16  ܘܐܢ ܢܩܘܡ ܣܗܕܐ ܕܓܠܐ ܥܠ ܓܒܪܐ ܘܢܣܗܕ ܥܠܘܗܝ ܥܘܠܐ 17  ܢܩܘܡܘܢ ܬܪܝܗܘܢ ܓܒܪܐ ܕܐܝܬ ܠܗܘܢ ܕܝܢܐ ܩܕܡ ܡܪܝܐ ܘܩܕܡ ܟܗܢܐ ܘܕܝܢܐ ܕܢܗܘܘܢ ܒܝܘܡܬܐ ܗܢܘܢ 18  ܘܢܥܩܒܘܢ ܕܝܢܐ ܫܦܝܪ ܘܢܚܙܘܢ ܐܢ ܣܗܕܘܬܐ ܕܓܠܬܐ ܒܥܐ ܗܘܐ ܕܢܣܗܕ ܥܠ ܐܚܘܗܝ 19  ܥܒܕܘ ܠܗ ܐܝܟ ܕܐܬܚܫܒ ܠܡܥܒܕ ܠܐܚܘܗܝ ܘܒܥܪܘ ܒܝܫܬܐ ܡܢ ܒܝܢܬܟܘܢ 20  ܘܐܝܠܝܢ ܕܡܫܬܚܪܝܢ ܢܫܡܥܘܢ ܘܢܕܚܠܘܢ ܘܠܐ ܢܘܣܦܘܢ ܬܘܒ ܠܡܥܒܕ ܦܬܓܡܐ ܗܢܐ ܒܝܫܐ ܒܝܢܬܟܘܢ 21  ܠܐ ܬܚܘܣ ܥܝܢܟ ܐܠܐ ܢܦܫܐ ܚܠܦ ܢܦܫܐ ܥܝܢܐ ܚܠܦ ܥܝܢܐ ܫܢܐ ܚܠܦ ܫܢܐ ܐܝܕܐ ܚܠܦ ܐܝܕܐ ܪܓܠܐ ܚܠܦ ܪܓܠܐ 

1  ܘܟܕ ܬܦܘܩ ܠܩܪܒܐ ܥܠ ܒܥܠܕܒܒܝܟ ܘܬܚܙܐ ܪܟܫܐ ܘܡܪܟܒܬܐ ܥܡܐ ܕܣܓܝ ܡܢܟ ܠܐ ܬܕܚܠ ܡܢܗܘܢ ܡܛܘܠ ܕܡܪܝܐ ܐܠܗܟ ܐܙܠ ܥܡܟ ܕܐܣܩܟ ܡܢ ܐܪܥܐ ܕܡܨܪܝܢ܀ 2  ܘܡܐ ܕܩܪܒܬܘܢ ܠܩܪܒܐ ܢܩܪܘܒ ܟܗܢܐ ܘܢܐܡܪ ܠܥܡܐ 3  ܫܡܥ ܐܝܣܪܝܠ ܐܢܬܘܢ ܩܪܒܝܢ ܐܢܬܘܢ ܝܘܡܢܐ ܠܩܪܒܐ ܥܠ ܒܥܠܕܒܒܝܟܘܢ ܠܐ ܢܬܬܒܪ ܠܒܟܘܢ ܘܠܐ ܬܕܚܠܘܢ ܘܠܐ ܬܙܘܥܘܢ ܘܠܐ ܬܬܪܗܒܘܢ ܡܢ ܩܕܡܝܗܘܢ 4  ܡܛܠ ܕܡܪܝܐ ܐܠܗܟ ܐܙܠ ܥܡܟ ܕܐܣܩܟ ܡܢ ܐܪܥܐ ܕܡܨܪܝܢ ܘܗܘ ܢܬܟܬܫ ܥܠ ܐܦܝܟܘܢ ܥܡ ܒܥܠܕܒܒܝܟܘܢ ܘܢܦܪܘܩܟܘܢ 5  ܘܢܐܡܪܘܢ ܣܦܪܐ ܠܥܡܐ ܡܢܘ ܓܒܪܐ ܕܒܢܐ ܒܝܬܐ ܚܕܬܐ ܘܠܐ ܚܕܬܗ ܢܗܦܘܟ ܢܐܙܠ ܠܒܝܬܗ ܕܠܡܐ ܢܬܩܛܠ ܒܩܪܒܐ ܘܓܒܪܐ ܐܚܪܢܐ ܢܚܕܬܝܘܗܝ 6  ܘܡܢܘ ܓܒܪܐ ܕܢܨܒ ܟܪܡܐ ܘܠܐ ܥܨܪ ܡܢܗ ܢܗܦܘܟ ܢܐܙܠ ܠܒܝܬܗ ܕܠܡܐ ܢܬܩܛܠ ܒܩܪܒܐ ܘܓܒܪܐ ܐܚܪܢܐ ܢܥܨܪܝܘܗܝ 7  ܘܡܢܘ ܓܒܪܐ ܕܡܟܪ ܐܢܬܬܐ ܘܠܐ ܢܣܒܗ ܢܗܦܘܟ ܢܐܙܠ ܠܒܝܬܗ ܕܠܡܐ ܢܬܩܛܠ ܒܩܪܒܐ ܘܓܒܪܐ ܐܚܪܢܐ ܢܣܒܝܗ 8  ܘܢܘܣܦܘܢ ܣܦܪܐ ܘܢܐܡܪܘܢ ܠܥܡܐ ܡܢܘ ܓܒܪܐ ܕܕܚܝܠ ܘܪܬܝܬ ܠܒܗ ܢܗܦܘܟ ܢܐܙܠ ܠܒܝܬܗ ܕܠܡܐ ܢܬܒܪ ܠܒܐ ܕܐܚܘܗܝ ܐܝܟ ܕܝܠܗ 9  ܘܡܐ ܕܫܠܡܘ ܣܦܪܐ ܠܡܐܡܪ ܠܥܡܐ ܢܩܘܡܘܢ ܪܝܫܝ ܚܝܠܘܬܐ ܒܪܝܫ ܥܡܐ 10  ܘܡܐ ܕܩܪܒ ܐܢܬ ܠܩܪܝܬܐ ܠܡܬܟܬܫܘ ܥܠܝܗ ܐܟܪܙ ܥܠܝܗ ܫܠܡܐ 11  ܘܐܢ ܫܠܡܐ ܬܥܢܝܟ ܘܬܦܬܚ ܠܟ ܟܠ ܥܡܐ ܕܡܫܬܟܚ ܒܗ ܢܗܘܘܢ ܠܟ ܥܒܕܐ ܡܣܩܝ ܡܕܐܬܐ ܘܢܦܠܚܘܢܟ 12  ܘܐܢ ܠܐ ܬܫܠܡ ܠܟ ܘܬܥܒܕ ܥܡܟ ܩܪܒܐ ܐܠܘܨܝܗ 13  ܘܢܫܠܡܝܗ ܡܪܝܐ ܐܠܗܟ ܒܐܝܕܝܟ ܘܩܛܠ ܟܠܗܘܢ ܕܟܪܝܗ ܒܦܘܡܐ ܕܚܪܒܐ 14  ܒܠܚܘܕ ܢܫܐ ܘܐܝܩܪܬܐ ܘܒܥܝܪܐ ܘܟܠ ܕܐܝܬ ܒܩܪܝܬܐ ܘܟܠ ܒܙܬܐ ܒܘܙ ܠܟ ܘܐܟܘܠ ܡܢ ܒܙܬܐ ܕܒܥܠܕܒܒܝܟ ܕܝܗܒ ܠܟ ܡܪܝܐ ܐܠܗܟ 15  ܗܟܢܐ ܥܒܕ ܠܟܠܗܝܢ ܩܘܪܝܐ ܕܪܚܝܩܢ ܡܢܟ ܛܒ ܕܠܐ ܗܘܝ ܡܢ ܩܘܪܝܐ ܕܥܡܡܐ ܗܠܝܢ 16  ܒܠܚܘܕ ܡܢ ܩܘܪܝܐ ܕܗܠܝܢ ܥܡܡܐ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ ܠܐ ܬܚܐ ܟܠ ܢܫܡܐ 17  ܐܠܐ ܡܚܪܒ ܚܪܘܒ ܐܢܘܢ ܠܚܬܝܐ ܘܠܐܡܘܪܝܐ ܘܠܟܢܥܢܝܐ ܘܠܦܪܙܝܐ ܘܠܚܘܝܐ ܘܠܝܒܘܣܝܐ ܐܝܟ ܕܦܩܕܟ ܡܪܝܐ ܐܠܗܟ 18  ܕܠܐ ܢܠܦܘܢܟ ܠܡܥܒܕ ܐܝܟ ܟܠܗ ܛܢܦܘܬܗܘܢ ܕܥܒܕܝܢ ܗܘܘ ܠܐܠܗܝܗܘܢ ܘܬܚܛܘܢ ܩܕܡ ܡܪܝܐ ܐܠܗܟܘܢ 19  ܘܟܕ ܬܐܠܨܝܗ ܠܩܪܝܬܐ ܝܘܡܬܐ ܣܓܝܐܐ ܠܡܬܟܬܫܘ ܥܠܝܗ ܘܠܡܟܒܫܗ ܠܐ ܬܚܒܠ ܐܝܠܢܝܗ ܘܠܐ ܬܪܡܐ ܥܠܝܗܘܢ ܦܪܙܠܐ ܡܛܠ ܕܡܢܗܘܢ ܐܟܠ ܐܢܬ ܘܠܗܘܢ ܦܣܩ ܐܢܬ ܡܛܠ ܕܐܝܠܢܐ ܕܚܩܠܐ ܠܐ ܗܘܐ ܐܝܟ ܒܪܢܫܐ ܕܢܥܪܘܩ ܡܢ ܩܕܡܝܟ ܒܐܘܠܨܢܐ 20  ܒܠܚܘܕ ܕܝܢ ܐܝܠܢܐ ܐܝܢܐ ܕܝܕܥ ܐܢܬ ܕܠܐ ܗܘܐ ܐܝܠܢܐ ܕܡܐܟܘܠܬܐ ܠܗ ܚܒܠ ܘܦܣܘܩ ܘܒܢܝ ܩܠܩܘܡܐ ܥܠ ܩܪܝܬܐ ܕܥܒܕܐ ܥܡܟ ܩܪܒܐ ܥܕܡܐ ܕܬܟܒܫܝܗ܀ 

1  ܘܟܕ ܢܫܬܟܚ ܩܛܝܠܐ ܒܐܪܥܐ ܕܝܗܒ ܠܟ ܡܪܝܐ ܐܠܗܟ ܠܡܐܪܬܗ ܕܐܪܡܐ ܒܚܩܠܐ ܘܠܐ ܝܕܝܥ ܡܢܘ ܩܛܠܗ 2  ܢܦܩܘܢ ܣܒܝܟ ܘܕܝܢܝܟ ܘܢܡܫܚܘܢ ܩܘܪܝܐ ܕܚܕܪܘܗܝ ܕܩܛܝܠܐ 3  ܘܩܪܝܬܐ ܕܩܪܝܒܐ ܠܩܛܝܠܐ ܢܕܒܪܘܢ ܣܒܐ ܕܩܪܝܬܐ ܗܝ ܥܓܠܬܐ ܕܬܘܪܐ ܕܠܐ ܐܬܕܒܪ ܒܗ ܘܠܐ ܢܓܕܬ ܒܢܝܪܐ 4  ܘܢܚܬܘܢܗ ܣܒܐ ܕܩܪܝܬܐ ܗܝ ܠܥܓܠܬܐ ܠܢܚܠܐ ܒܝܪܐ ܕܠܐ ܐܬܦܠܚ ܒܗ ܘܠܐ ܐܙܕܪܥ ܘܢܟܣܘܢܗ ܬܡܢ ܠܥܓܠܬܐ ܒܢܚܠܐ 5  ܘܢܩܪܒܘܢ ܟܗܢܐ ܒܢܝ ܠܘܝ ܕܠܗܘܢ ܓܒܐ ܡܪܝܐ ܐܠܗܟ ܠܡܫܡܫܘܬܗ ܘܠܡܒܪܟܘ ܒܫܡܗ ܕܡܪܝܐ ܘܥܠ ܡܠܬ ܦܘܡܗܘܢ ܢܗܘܐ ܟܠ ܕܝܢܐ ܘܟܠ ܡܚܘܬܐ 6  ܘܟܠܗܘܢ ܣܒܐ ܕܩܪܝܬܐ ܗܝ ܕܩܪܝܒܝܢ ܠܩܛܝܠܐ ܢܫܝܓܘܢ ܐܝܕܝܗܘܢ ܠܥܠ ܡܢ ܥܓܠܬܐ ܕܢܟܝܣܐ ܒܢܚܠܐ 7  ܘܢܥܢܘܢ ܘܢܐܡܪܘܢ ܐܝܕܢ ܠܐ ܐܫܕܬ ܕܡܐ ܗܢܐ ܘܥܝܢܝܢ ܠܐ ܚܙܝ 8  ܚܣܐ ܥܠ ܥܡܟ ܐܝܣܪܝܠ ܕܦܪܩܬ ܡܪܝܐ ܘܠܐ ܬܚܫܘܒ ܕܡܐ ܙܟܝܐ ܥܠ ܥܡܟ ܐܝܣܪܝܠ ܘܢܬܚܣܐ ܠܗܘܢ ܥܠ ܕܡܐ 9  ܘܐܢܬ ܥܩܒ ܕܡܐ ܙܟܝܐ ܡܢ ܓܘܟ ܘܥܒܕ ܕܫܦܝܪ ܩܕܡ ܡܪܝܐ ܐܠܗܟ 10  ܘܟܕ ܬܦܘܩ ܠܩܪܒܐ ܥܠ ܒܥܠܕܒܒܝܟ ܘܢܫܠܡ ܐܢܘܢ ܡܪܝܐ ܐܠܗܟ ܒܐܝܕܝܟ ܘܬܫܒܐ ܡܢܗܘܢ ܫܒܝܬܐ 11  ܘܬܚܙܐ ܒܫܒܝܬܐ ܐܢܬܬܐ ܕܫܦܝܪܐ ܒܚܙܘܗ ܘܬܨܛܒܐ ܒܗ ܕܬܣܒܝܗ ܠܟ ܐܢܬܬܐ 12  ܘܬܥܠܝܗ ܠܓܘ ܒܝܬܟ ܬܓܪܘܥ ܪܝܫܗ ܘܬܣܒ ܛܦܪܝܗ 13  ܘܬܫܠܚ ܡܐܢܐ ܕܫܒܝܬܗ ܡܢܗ ܘܬܬܒ ܒܒܝܬܟ ܘܬܒܟܐ ܥܠ ܐܒܘܗ ܘܥܠ ܐܡܗ ܝܪܚ ܝܘܡܝܢ ܘܒܬܪܟܢ ܬܥܘܠ ܠܘܬܗ ܘܬܣܒܝܗ ܘܬܗܘܐ ܠܟ ܐܢܬܬܐ 14  ܘܐܢ ܠܐ ܨܒܐ ܐܢܬ ܒܗ ܫܒܘܩܝܗ ܠܢܦܫܗ ܘܒܟܣܦܐ ܠܐ ܬܙܒܢܝܗ ܘܠܐ ܬܬܓܪ ܒܗ ܚܠܦ ܕܨܥܪܬܗ 15  ܘܟܕ ܢܗܘܝܢ ܠܓܒܪܐ ܬܪܬܝܢ ܢܫܝܢ ܚܕܐ ܐܪܚܘܡܬܐ ܘܚܕܐ ܣܢܘܐܬܐ ܘܢܐܠܕܢ ܠܗ ܒܢܝܐ ܐܪܚܘܡܬܐ ܘܣܢܘܐܬܐ ܘܢܗܘܐ ܒܪܐ ܒܘܟܪܐ ܠܣܢܘܐܬܐ 16  ܒܝܘܡܐ ܕܡܘܪܬ ܠܒܢܘܗܝ ܡܕܡ ܕܐܝܬ ܠܗ ܠܐ ܫܠܝܛ ܠܗ ܕܢܩܫܫ ܠܒܪ ܐܪܚܘܡܬܐ ܩܕܡ ܒܪ ܣܢܘܐܬܐ 17  ܐܠܐ ܒܘܟܪܐ ܒܪ ܣܢܘܐܬܐ ܘܠܐ ܠܗ ܕܢܣܒ ܬܪܬܝܢ ܡܢܘܢ ܒܟܠܡܕܡ ܕܡܫܬܟܚ ܠܗ ܡܛܠ ܕܗܘܝܘ ܪܝܫ ܝܠܕܗ ܘܠܗ ܗܘ ܙܕܩܐ ܒܘܟܪܘܬܐ 18  ܘܟܕ ܢܗܘܐ ܠܓܒܪܐ ܒܪܐ ܡܪܘܕܐ ܘܡܡܪܡܪܢܐ ܘܠܐ ܫܡܥ ܠܩܠ ܐܒܘܗܝ ܘܠܩܠ ܐܡܗ ܘܪܕܝܢ ܠܗ ܘܠܐ ܫܡܥ ܠܗܘܢ 19  ܢܐܚܕܘܢܗ ܐܒܘܗܝ ܘܐܡܗ ܘܢܦܩܘܢܗ ܠܘܬ ܣܒܐ ܕܩܪܝܬܐ ܘܠܬܪܥܐ ܕܐܬܪܗ 20  ܘܢܐܡܪܘܢ ܠܣܒܐ ܕܩܪܝܬܗ ܒܪܢ ܗܢܐ ܡܪܘܕ ܘܡܡܪܡܪܢ ܘܠܐ ܫܡܥ ܠܩܠܢ ܘܐܣܘܛ ܘܪܘܝ 21  ܢܪܓܡܘܢܗ ܟܠܗܘܢ ܐܢܫܐ ܕܩܪܝܬܗ ܒܟܐܦܐ ܘܢܡܘܬ ܘܒܥܪܘ ܒܝܫܬܐ ܡܢ ܒܝܢܬܟܘܢ ܘܟܠܗ ܐܝܣܪܐܝܠ ܢܫܡܥܘܢ ܘܢܕܚܠܘܢ 22  ܘܐܢ ܚܝܒ ܓܒܪܐ ܚܠܦ ܚܛܗܐ ܕܝܢܐ ܕܡܘܬܐ ܘܢܙܕܩܦ ܥܠ ܩܝܣܐ ܘܢܬܩܛܠ 23  ܠܐ ܬܒܘܬ ܫܠܕܗ ܥܠ ܩܝܣܐ ܐܠܐ ܩܘܒܪܘܗܝ ܒܝܘܡܐ ܗܘ ܡܛܠ ܕܡܢ ܕܡܨܚܐ ܠܐܠܗܐ ܢܙܕܩܦ ܘܠܐ ܬܛܡܐ ܐܪܥܟ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ܀ 

1  ܠܐ ܬܚܙܐ ܬܘܪܗ ܕܐܚܘܟ ܐܘ ܢܩܝܗ ܟܕ ܛܥܝܢ ܘܬܗܡܐ ܡܢܗܘܢ ܐܠܐ ܡܗܦܟܘ ܐܗܦܟ ܐܢܘܢ ܠܐܚܘܟ 2  ܘܐܢ ܠܐ ܩܪܝܒ ܠܟ ܐܚܘܟ ܘܠܐ ܝܕܥ ܐܢܬ ܠܗ ܐܥܠ ܐܢܘܢ ܠܓܘ ܒܝܬܟ ܘܢܗܘܘܢ ܠܘܬܟ ܥܕܡܐ ܕܬܒܥ ܠܗܘܢ ܐܚܘܟ ܘܦܢܐ ܐܢܘܢ ܠܗ 3  ܗܟܢܐ ܥܒܕ ܠܬܘܪܗ ܘܠܚܡܪܗ ܘܠܬܟܣܝܬܗ ܘܗܟܢܐ ܥܒܕ ܠܟܠ ܐܒܕܬܐ ܕܐܒܕܐ ܡܢܗ ܘܡܫܟܚ ܐܢܬ ܠܗ ܠܐ ܫܠܝܛ ܠܟ ܕܬܗܡܐ 4  ܠܐ ܬܚܙܐ ܚܡܪܗ ܕܒܥܠܕܒܒܟ ܐܘ ܬܘܪܗ ܟܕ ܐܪܡܝܢ ܒܐܘܪܚܐ ܘܬܗܡܐ ܡܢܗܘܢ ܐܠܐ ܡܩܡܘ ܐܩܝܡ ܐܢܘܢ ܥܡܗ܀ 5  ܠܐ ܢܗܘܘܢ ܡܐܢܐ ܕܓܒܪܐ ܥܠ ܐܢܬܬܐ ܘܠܐ ܢܠܒܫ ܓܒܪܐ ܡܐܢܐ ܕܐܢܬܬܐ ܡܛܠ ܕܛܡܐ ܗܘ ܩܕܡ ܡܪܝܐ ܐܠܗܟ ܟܠ ܡܢ ܕܥܒܕ ܗܠܝܢ 6  ܘܟܕ ܬܫܟܚ ܩܢܐ ܕܨܦܪܐ ܩܕܡܝܟ ܒܐܘܪܚܐ ܒܟܠ ܐܝܠܢ ܐܘ ܥܠ ܐܪܥܐ ܦܪܘܓܐ ܐܘ ܒܢܬܐ ܘܐܡܐ ܩܦܝܦܐ ܥܠ ܦܪܘܓܐ ܐܘ ܥܠ ܒܢܬܐ ܠܐ ܬܣܒ ܐܡܐ ܥܡ ܒܢܝܗ 7  ܐܠܐ ܡܦܪܚܘ ܐܦܪܚܝܗ ܠܐܡܐ ܘܒܢܝܗ ܣܒ ܠܟ ܕܢܛܐܒ ܠܟ ܘܢܣܓܘܢ ܝܘܡܬܟ܀ 8  ܘܡܐ ܕܒܢܐ ܐܢܬ ܒܝܬܐ ܚܕܬܐ ܥܒܕ ܬܝܟܐ ܠܐܓܪܟ ܕܠܐ ܢܦܠ ܡܢܗ ܐܢܫܐ ܘܢܗܘܐ ܕܡܐ ܒܒܝܬܟ܀ 9  ܠܐ ܬܙܪܘܥ ܟܪܒܟ ܚܠܛܐ ܕܠܐ ܬܬܩܕܫ ܥܠܠܬܗ ܕܙܪܥܐ ܕܙܪܥ ܐܢܬ ܘܥܠܠܬܗ ܕܟܪܡܐ 10  ܠܐ ܬܕܒܪ ܦܕܢܐ ܒܬܘܪܐ ܘܒܚܡܪܐ ܐܟܚܕܐ 11  ܠܐ ܬܠܒܫ ܦܬܟܐ ܕܥܡܪܐ ܘܕܟܬܢܐ ܐܝܟ ܚܕܐ 12  ܓܕܝܠܬܐ ܥܒܕ ܠܟ ܥܠ ܐܪܒܥ ܟܢܦܘܗܝ ܕܡܪܛܘܛܟ ܕܡܬܟܣܐ ܐܢܬ 13  ܘܟܕ ܢܣܒ ܓܒܪܐ ܐܢܬܬܐ ܘܢܥܘܠ ܠܘܬܗ ܘܢܣܢܝܗ 14  ܘܢܓܘܪ ܒܬܪܗ ܥܠܬܐ ܒܡܠܐ ܘܢܦܩ ܥܠܝܗ ܫܡܐ ܒܝܫܐ ܘܢܐܡܪ ܐܢܬܬܐ ܗܕܐ ܢܣܒܬ ܘܕܡܟܬ ܠܘܬܗ ܘܠܐ ܐܫܟܚܬ ܠܗ ܒܬܘܠܐ 15  ܢܣܒ ܐܒܘܗ ܕܛܠܝܬܐ ܘܐܡܗ ܘܢܦܩܘܢ ܐܢܘܢ ܠܒܬܘܠܝܗ ܕܛܠܝܬܐ ܠܘܬ ܣܒܐ ܕܩܪܝܬܐ ܠܬܪܥܐ 16  ܘܢܐܡܪ ܐܒܘܗ ܕܛܠܝܬܐ ܠܣܒܐ ܒܪܬܝ ܝܗܒܬ ܠܓܒܪܐ ܗܢܐ ܐܢܬܬܐ ܘܣܢܗ 17  ܘܗܐ ܓܐܪ ܒܬܪܗ ܥܠܬܐ ܒܡܠܐ ܘܐܡܪ ܕܠܐ ܐܫܟܚܬ ܒܬܘܠܐ ܠܒܪܬܟ ܘܗܠܝܢ ܒܬܘܠܐ ܕܒܪܬܝ ܢܦܪܣܘܢ ܫܘܫܦܐ ܩܕܡ ܣܒܐ ܕܩܪܝܬܐ 18  ܘܢܕܒܪܘܢܗ ܣܒܐ ܕܩܪܝܬܐ ܠܓܒܪܐ ܗܘ ܘܢܪܕܘܢܗ 19  ܘܢܚܣܪܘܢܗ ܡܐܐ ܕܟܣܦܐ ܘܢܬܠܘܢ ܠܐܒܘܗ ܕܛܠܝܬܐ ܥܠ ܕܐܦܩ ܫܡܐ ܒܝܫܐ ܥܠ ܒܬܘܠܬܐ ܒܪܬ ܐܝܣܪܝܠ ܘܠܗ ܬܗܘܐ ܐܢܬܬܐ ܘܠܐ ܢܫܬܠܛ ܠܡܫܒܩܗ ܟܠܗܘܢ ܝܘܡܘܗܝ 20  ܘܐܢ ܡܢ ܩܘܫܬܐ ܗܘܬ ܡܠܬܐ ܗܕܐ ܘܠܐ ܐܫܬܟܚܘ ܒܬܘܠܐ ܠܛܠܝܬܐ 21  ܢܦܩܘܢܗ ܠܛܠܝܬܐ ܠܬܪܥܐ ܕܒܝܬ ܐܒܘܗ ܘܢܪܓܡܘܢܗ ܒܟܐܦܐ ܐܢܫܝ ܩܪܝܬܐ ܘܬܡܘܬ ܥܠ ܕܥܒܕܬ ܒܗܬܬܐ ܒܐܝܣܪܝܠ ܘܙܢܝܬ ܒܝܬ ܐܒܘܗ ܘܒܥܪܘ ܒܝܫܬܐ ܡܢ ܒܝܢܬܟܘܢ 22  ܘܟܕ ܢܫܬܟܚ ܓܒܪܐ ܕܕܡܟ ܥܡ ܐܢܬܬ ܓܒܪܐ ܡܬܩܛܠܘ ܢܬܩܛܠܘܢ ܬܪܝܗܘܢ ܓܒܪܐ ܕܕܡܟ ܥܡܗ ܐܦ ܗܝ ܐܢܬܬܐ ܘܒܥܪܘ ܒܝܫܬܐ ܡܢ ܐܝܣܪܝܠ 23  ܘܐܢ ܬܗܘܐ ܥܠܝܡܬܐ ܒܬܘܠܬܐ ܕܡܟܝܪܐ ܠܓܒܪܐ ܘܢܫܟܚܝܗ ܓܒܪܐ ܐܚܪܢܐ ܒܩܪܝܬܐ ܘܢܕܡܟ ܥܡܗ 24  ܐܦܩܘ ܐܢܘܢ ܠܬܪܝܗܘܢ ܠܬܪܥܐ ܕܩܪܝܬܐ ܗܝ ܘܪܓܘܡܘ ܐܢܘܢ ܒܟܐܦܐ ܘܢܡܘܬܘܢ ܥܠ ܕܠܐ ܒܓܢܬ ܗܝ ܥܠܝܡܬܐ ܒܩܪܝܬܐ ܘܗܘ ܓܒܪܐ ܥܠ ܕܨܥܪ ܐܢܬܬ ܚܒܪܗ ܘܒܥܪܘ ܒܝܫܬܐ ܡܢ ܒܝܢܬܟܘܢ܀ 25  ܘܐܢ ܒܚܩܠܐ ܐܫܟܚ ܓܒܪܐ ܥܠܝܡܬܐ ܕܡܟܝܪܐ ܘܐܚܕܗ ܒܩܛܝܪܐ ܘܕܡܟ ܥܡܗ ܢܬܩܛܠ ܓܒܪܐ ܕܕܡܟ ܥܡܗ ܒܠܚܘܕܘܗܝ 26  ܘܠܥܠܝܡܬܐ ܠܐ ܬܥܒܕܘܢ ܠܗ ܡܕܡ ܡܛܠ ܕܠܐ ܚܝܒܐ ܥܠܝܡܬܐ ܚܛܗܐ ܕܡܘܬܐ ܐܝܟ ܕܩܐܡ ܓܝܪ ܓܒܪܐ ܥܠ ܚܒܪܗ ܘܩܛܠ ܠܗ ܗܟܢܐ ܗܝ ܨܒܘܬܐ ܗܕܐ 27  ܡܛܠ ܕܒܚܩܠܐ ܗܘ ܐܫܟܚܗ ܘܒܓܢܬ ܥܠܝܡܬܐ ܕܡܟܝܪܐ ܘܠܝܬ ܕܡܦܨܐ ܠܗ 28  ܘܐܢ ܢܫܟܚ ܓܒܪܐ ܥܠܝܡܬܐ ܒܬܘܠܬܐ ܕܠܐ ܗܘܬ ܡܟܝܪܐ ܘܢܐܚܕܝܗ ܘܢܕܡܟ ܥܡܗ ܘܢܫܬܟܚܘܢ 29  ܢܬܠ ܓܒܪܐ ܗܘ ܕܕܡܟ ܥܡܗ ܠܐܒܘܗ ܕܥܠܝܡܬܐ ܚܡܫܝܢ ܕܟܣܦܐ ܘܠܗ ܬܗܘܐ ܐܢܬܬܐ ܚܠܦ ܕܨܥܪܗ ܘܠܐ ܢܫܬܠܛ ܠܡܫܒܩܗ ܟܠ ܝܘܡܝ ܚܝܘܗܝ܀ 

1  ܠܐ ܢܣܒ ܓܒܪܐ ܐܢܬܬ ܐܒܘܗܝ ܘܠܐ ܢܓܠܐ ܟܢܦܐ ܕܐܒܘܗܝ 2  ܠܐ ܢܥܘܠ ܓܝܪܐ ܠܟܢܘܫܬܗ ܕܡܪܝܐ 3  ܘܠܐ ܢܥܘܠ ܒܪ ܓܘܪܐ ܠܟܢܘܫܬܗ ܕܡܪܝܐ ܐܦ ܠܐ ܥܠ ܥܣܪܐ ܕܪܝܢ ܢܥܘܠ ܠܟܢܘܫܬܗ ܕܡܪܝܐ 4  ܠܐ ܢܥܘܠ ܥܡܘܢܝܐ ܘܡܘܐܒܝܐ ܠܟܢܘܫܬܗ ܕܡܪܝܐ ܐܦ ܠܐ ܠܕܪܐ ܥܣܝܪܝܐ ܢܥܠܘܢ ܠܟܢܘܫܬܗ ܕܡܪܝܐ ܠܥܠܡ 5  ܥܠ ܕܠܐ ܩܪܒܘ ܠܟܘܢ ܠܚܡܐ ܘܡܝܐ ܒܐܘܪܚܐ ܟܕ ܢܦܩܬܘܢ ܡܢ ܡܨܪܝܢ ܘܥܠ ܕܐܓܪ ܥܠܝܟ ܠܒܠܥܡ ܒܪ ܒܥܘܪ ܡܢ ܦܝܬܘܪ ܕܐܪܡ ܢܗܪܝܢ ܠܡܠܛܟ 6  ܘܠܐ ܨܒܐ ܡܪܝܐ ܐܠܗܟ ܠܡܫܡܥܗ ܠܒܠܥܡ ܘܐܗܦܟ ܐܢܝܢ ܡܪܝܐ ܐܠܗܟ ܠܘܛܬܗ ܠܒܘܪܟܬܐ ܡܛܠ ܕܪܚܡܟ ܡܪܝܐ ܐܠܗܟ 7  ܠܐ ܬܨܒܐ ܠܫܠܡܗܘܢ ܘܠܛܒܬܗܘܢ ܟܘܠ ܝܘܡܝ ܚܝܝܟ ܠܥܠܡ 8  ܠܐ ܬܕܚܩܝܘܗܝ ܠܐܕܘܡܝܐ ܡܛܠ ܕܐܚܘܟ ܗܘ ܘܠܐ ܬܕܚܩܝܘܗܝ ܠܡܨܪܝܐ ܡܛܠ ܕܥܡܘܪܐ ܗܘܝܬ ܒܐܪܥܗ 9  ܒܢܝܐ ܕܡܬܝܠܕܝܢ ܠܗܘܢ ܒܕܪܐ ܬܠܝܬܝܐ ܢܥܠܘܢ ܠܟܢܘܫܬܗ ܕܡܪܝܐ܀ 10  ܘܟܕ ܬܦܘܩ ܒܡܫܪܝܬܐ ܥܠ ܒܥܠܕܒܒܝܟ ܐܙܕܗܪ ܡܢ ܟܠ ܡܕܡ ܕܒܝܫ 11  ܘܐܢ ܢܗܘܐ ܒܟ ܓܒܪܐ ܕܠܐ ܗܘܐ ܕܟܐ ܡܢ ܩܪܝܐ ܕܠܠܝܐ ܢܦܘܩ ܠܗ ܠܒܪ ܡܢ ܡܫܪܝܬܐ ܘܠܐ ܢܥܘܠ ܠܓܘ ܡܫܪܝܬܐ 12  ܘܠܥܕܢ ܪܡܫܐ ܢܣܚܐ ܒܡܝܐ ܘܡܐ ܕܥܪܒܬ ܫܡܫܐ ܢܥܘܠ ܠܓܘ ܡܫܪܝܬܐ 13  ܘܐܬܪܐ ܢܗܘܐ ܝܕܝܥ ܠܟ ܠܒܪ ܡܢ ܡܫܪܝܬܐ ܘܦܘܩ ܬܡܢ ܠܡܝ ܪܓܠܝܟ 14  ܘܣܟܬܐ ܬܗܘܐ ܠܟ ܥܠ ܙܝܢܟ ܘܡܐ ܕܝܬܒ ܐܢܬ ܠܡܝ ܪܓܠܝܟ ܗܘܝܬ ܚܦܪ ܒܗ ܘܗܘܝܬ ܡܟܣܐ ܬܒܬܟ 15  ܡܛܠ ܕܡܪܝܐ ܐܠܗܟ ܡܗܠܟ ܒܓܘ ܡܫܪܝܬܟ ܕܢܦܨܝܟ ܘܢܫܠܡ ܒܥܠܕܒܒܝܟ ܩܕܡܝܟ ܘܬܗܘܐ ܡܫܪܝܬܟ ܩܕܝܫܐ ܕܠܐ ܢܚܙܐ ܒܟ ܨܒܘܬܐ ܕܡܦܪܣܝܐ ܘܢܗܦܘܟ ܠܗ ܡܢܟܘܢ 16  ܠܐ ܬܫܠܡ ܥܒܕܐ ܠܡܪܗ ܕܥܪܩ ܠܘܬܟ ܡܢ ܡܪܗ 17  ܐܠܐ ܥܡܟ ܢܬܒ ܒܐܬܪܐ ܕܨܒܐ ܒܚܕܐ ܡܢ ܩܘܪܝܟ ܐܬܪ ܕܫܦܝܪ ܠܗ ܘܠܐ ܬܥܠܒܝܘܗܝ 18  ܠܐ ܬܗܘܐ ܙܢܝܬܐ ܡܢ ܒܢܬ ܐܝܣܪܝܠ ܘܐܦ ܠܐ ܢܗܘܐ ܕܡܙܢܐ ܡܢ ܒܢܝ ܐܝܣܪܝܠ 19  ܠܐ ܬܥܠ ܐܓܪ ܙܢܝܬܐ ܘܕܡܝ ܟܠܒܐ ܠܒܝܬܗ ܕܡܪܝܐ ܐܠܗܟ ܠܟܠ ܢܕܪ ܡܛܠ ܕܛܡܐܝܢ ܐܢܘܢ ܩܕܡ ܡܪܝܐ ܐܠܗܟ ܬܪܝܗܘܢ 20  ܠܐ ܬܪܒܐ ܥܠ ܐܚܘܟ ܪܒܝܬܐ ܕܟܣܦܐ ܘܪܒܝܬܐ ܕܥܒܘܪܐ ܘܪܒܝܬܐ ܕܟܠ ܡܕܡ ܕܪܒܐ 21  ܥܠ ܢܘܟܪܝܐ ܪܒܐ ܘܥܠ ܐܚܘܟ ܠܐ ܬܪܒܐ ܕܢܒܪܟܟ ܡܪܝܐ ܐܠܗܟ ܒܟܘܠ ܡܕܡ ܕܡܘܫܛ ܐܢܬ ܐܝܕܟ ܒܐܪܥܐ ܕܥܐܠ ܐܢܬ ܠܗ ܠܡܐܪܬܗ܀ 22  ܘܐܢ ܢܕܪ ܐܢܬ ܢܕܪܐ ܠܡܪܝܐ ܐܠܗܟ ܠܐ ܬܫܘܚܪ ܠܡܦܪܥܗ ܡܛܘܠ ܕܡܬܒܥ ܬܒܥ ܠܗ ܡܪܝܐ ܡܢܟ ܘܗܘܐ ܥܠܝܟ ܚܛܗܐ 23  ܘܐܢ ܠܐ ܨܒܐ ܐܢܬ ܠܡܕܪ ܠܐ ܗܘܐ ܥܠܝܟ ܚܛܗܐ 24  ܡܕܡ ܕܢܦܩ ܡܢ ܣܦܘܬܟ ܛܪ ܘܥܒܕ ܐܝܟ ܕܢܕܪܬ ܠܡܪܝܐ ܐܠܗܟ ܦܘܪܫܢܐ ܕܡܠܠܬ ܒܦܘܡܟ 25  ܘܡܐ ܕܥܐܠ ܐܢܬ ܠܟܪܡܐ ܕܚܒܪܟ ܐܟܘܠ ܥܢܒܐ ܥܕܡܐ ܕܣܒܥܐ ܢܦܫܟ ܘܒܡܐܢܟ ܠܐ ܬܪܡܐ 26  ܘܡܐ ܕܥܐܠ ܐܢܬ ܠܩܝܡܬܐ ܕܚܒܪܟ ܡܠܘܓ ܫܒܠܐ ܒܐܝܕܟ ܘܡܓܠܐ ܠܐ ܬܢܝܦ ܥܠ ܩܝܡܬܐ ܕܚܒܪܟ܀ 

1  ܘܐܢ ܢܣܒ ܓܒܪܐ ܐܢܬܬܐ ܘܢܕܡܟ ܥܡܗ ܐܠܐ ܐܫܟܚܬ ܪܚܡܐ ܩܕܡܘܗܝ ܥܠ ܕܐܫܟܚ ܒܗ ܨܒܘܬܐ ܕܡܦܪܣܝܐ ܢܟܬܘܒ ܠܗ ܟܬܒܐ ܕܫܘܒܩܢܐ ܘܢܬܠ ܠܗ ܘܢܫܪܝܗ 2  ܘܬܦܘܩ ܡܢ ܒܝܬܗ ܘܐܢ ܬܐܙܠ ܘܬܗܘܐ ܠܓܒܪܐ ܐܚܪܢܐ 3  ܘܢܣܢܝܗ ܓܒܪܐ ܐܚܪܢܐ ܘܢܟܬܘܒ ܠܗ ܟܬܒܐ ܕܫܘܒܩܢܐ ܘܢܬܠ ܠܗ ܘܢܫܪܝܗ ܡܢ ܒܝܬܗ ܐܘ ܐܢ ܢܡܘܬ ܓܒܪܐ ܐܚܪܢܐ ܕܢܣܒܗ 4  ܠܐ ܫܠܝܛ ܠܗ ܠܒܥܠܗ ܩܕܡܝܐ ܕܫܒܩܗ ܕܢܚܕܪ ܢܣܒܝܗ ܒܬܪ ܕܐܬܛܡܐܬ ܡܛܠ ܕܛܡܐܐ ܗܝ ܩܕܡ ܡܪܝܐ ܘܠܐ ܬܚܛܐ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ܀ 5  ܘܟܕ ܢܣܒ ܓܒܪܐ ܐܢܬܬܐ ܚܕܬܐ ܠܐ ܢܦܘܩ ܒܚܝܠܐ ܘܠܐ ܢܐܙܠ ܠܟܠ ܨܒܘ ܐܠܐ ܢܗܘܐ ܒܒܝܬܗ ܫܢܬܐ ܚܕܐ ܘܢܚܕܐ ܥܡ ܐܢܬܬܐ ܕܢܣܒ 6  ܠܐ ܬܣܒ ܪܚܝܐ ܘܪܟܒܗ ܡܫܟܢܐ ܢܦܫܐ ܗܘ ܓܝܪ ܡܥܝܩ ܐܢܬ 7  ܘܐܢ ܢܫܬܟܚ ܓܒܪܐ ܡܢ ܒܢܝ ܐܝܣܪܝܠ ܕܢܓܢܘܒ ܢܦܫܐ ܡܢ ܐܚܘܗܝ ܡܢ ܒܢܝ ܐܝܣܪܝܠ ܕܢܬܬܓܪ ܒܗ ܘܢܙܒܢܝܗ ܡܬܩܛܠܘ ܢܬܩܛܠ ܓܒܪܐ ܗܘ ܘܒܥܪܘ ܒܝܫܬܐ ܡܢ ܒܝܢܬܟܘܢ 8  ܛܪܘ ܡܚܘܬܐ ܕܓܪܒܐ ܘܐܙܕܗܪܘ ܛܒ ܘܥܒܕܘ ܐܝܟ ܕܡܠܦܝܢ ܠܟܘܢ ܟܗܢܐ ܘܠܘܝܐ ܐܝܟ ܕܦܩܕܬ ܐܢܘܢ ܢܛܪܘܢ ܘܢܥܒܕܘܢ 9  ܘܐܬܕܟܪ ܡܕܡ ܕܥܒܕ ܡܪܝܐ ܐܠܗܟ ܠܡܪܝܡ ܒܐܘܪܚܐ ܟܕ ܢܦܩܬܘܢ ܡܢ ܡܨܪܝܢ 10  ܘܐܢ ܢܚܘܒ ܠܟ ܚܒܪܟ ܚܘܒܬܐ ܕܡܕܡ ܠܐ ܬܥܘܠ ܠܒܝܬܗ ܠܡܣܒ ܡܫܟܢܗ 11  ܐܠܐ ܩܘܡ ܒܫܘܩܐ ܘܓܒܪܐ ܗܘ ܕܚܝܒ ܠܟ ܗܘ ܢܦܩܝܘܗܝ ܠܟ ܡܫܟܢܐ ܠܫܘܩܐ 12  ܘܐܢ ܓܒܪܐ ܗܘ ܡܣܟܢܐ ܠܐ ܬܕܡܟ ܒܡܪܛܘܛܗ 13  ܐܠܐ ܦܢܝܗܝ ܠܗ ܡܫܟܢܗ ܡܐ ܕܥܪܒܬ ܫܡܫܐ ܘܢܕܡܟ ܒܡܪܛܘܛܗ ܘܢܒܪܟܟ ܘܬܗܘܐ ܠܟ ܙܕܝܩܘܬܐ ܩܕܡ ܡܪܝܐ ܐܠܗܟ 14  ܠܐ ܬܛܠܘܡ ܐܓܪܐ ܕܡܣܟܢܐ ܘܕܒܝܫܐ ܡܢ ܐܚܝܟ ܐܘ ܡܢ ܥܡܘܪܐ ܕܒܩܘܪܝܟ 15  ܐܠܐ ܒܪ ܝܘܡܗ ܗܒ ܠܗ ܐܓܪܗ ܘܠܐ ܬܥܪܒ ܥܠܘܗܝ ܫܡܫܐ ܡܛܠ ܕܡܣܟܢܐ ܗܘ ܘܥܠ ܐܦܝ ܐܓܪܗ ܗܘ ܡܫܠܡ ܠܟ ܢܦܫܗ ܕܠܐ ܢܩܪܐ ܥܠܝܟ ܩܕܡ ܡܪܝܐ ܘܢܗܘܐ ܥܠܝܟ ܚܛܗܐ 16  ܠܐ ܢܡܘܬܘܢ ܐܒܗܐ ܥܠ ܐܦܝ ܒܢܝܗܘܢ ܘܒܢܝܐ ܠܐ ܢܡܘܬܘܢ ܥܠ ܐܦܝ ܐܒܗܝܗܘܢ ܐܠܐ ܐܢܫ ܒܚܛܗܘܗܝ ܢܡܘܬ 17  ܠܐ ܬܨܠܐ ܕܝܢܐ ܕܥܡܘܪܐ ܘܕܝܬܡܐ ܘܠܐ ܬܣܒ ܡܫܟܢܐ ܡܪܛܘܛܗ ܕܐܪܡܠܬܐ 18  ܘܐܬܕܟܪ ܕܥܒܕܐ ܗܘܝܬ ܒܡܨܪܝܢ ܘܦܪܩܟ ܡܪܝܐ ܐܠܗܟ ܡܢ ܬܡܢ ܡܛܠ ܗܢܐ ܡܦܩܕ ܐܢܐ ܠܟ ܘܐܡܪ ܐܢܐ ܠܟ ܕܬܥܒܕ ܦܬܓܡܐ ܗܢܐ 19  ܘܡܐ ܕܚܨܕ ܐܢܬ ܚܨܕܐ ܕܚܩܠܟ ܘܛܥܐ ܐܢܬ ܟܦܐ ܠܐ ܬܗܦܘܟ ܬܣܒܝܗ ܐܠܐ ܬܗܘܐ ܠܥܡܘܪܐ ܘܠܝܬܡܐ ܘܠܐܪܡܠܬܐ ܕܢܒܪܟܟ ܡܪܝܐ ܐܠܗܟ ܒܟܘܠܗ ܥܒܕܐ ܕܐܝܕܝܟ 20  ܘܡܐ ܕܚܒܛ ܐܢܬ ܙܝܬܝܟ ܠܐ ܬܦܠܐ ܒܣܬܪܟ ܐܠܐ ܠܥܡܘܪܐ ܘܠܝܬܡܐ ܘܠܐܪܡܠܬܐ ܢܗܘܐ܀ 21  ܘܡܐ ܕܩܛܦ ܐܢܬ ܟܪܡܟ ܠܐ ܬܒܥܪ ܒܣܬܪܟ ܐܠܐ ܠܥܡܘܪܐ ܘܠܝܬܡܐ ܘܠܐܪܡܠܬܐ ܢܗܘܐ 22  ܘܐܬܕܟܪ ܕܥܒܕܐ ܗܘܝܬ ܒܡܨܪܝܢ ܡܛܠ ܗܢܐ ܡܦܩܕ ܐܢܐ ܠܟ ܕܬܥܒܕ ܦܬܓܡܐ ܗܢܐ 

1  ܘܐܢ ܢܗܘܐ ܕܝܢܐ ܒܝܬ ܓܒܪܐ ܠܚܒܪܗ ܢܩܪܒܘܢ ܠܘܬ ܕܝܢܐ ܘܢܕܘܢܘܢ ܐܢܘܢ ܘܢܙܟܘܢ ܠܙܟܝܐ ܘܢܚܝܒܘܢ ܠܚܝܒܐ 2  ܘܐܢ ܚܝܒ ܡܪܕܘܬܐ ܚܝܒܐ ܢܪܡܝܘܗܝ ܕܝܢܐ ܘܢܢܓܕܘܢܗ ܩܕܡܘܗܝ ܐܝܟ ܙܕܩܐ ܕܣܟܠܘܬܗ 3  ܒܡܢܝܢܐ ܐܪܒܥܝܢ ܢܢܓܕܘܢܗ ܘܠܐ ܢܘܣܦܘܢ ܕܠܐ ܟܕ ܢܘܣܦܘܢ ܢܢܓܕܘܢܗ ܝܬܝܪ ܥܠ ܗܢܐ ܢܓܕܐ ܢܬܩܠܐ ܐܚܘܟ ܠܥܢܝܟ 4  ܠܐ ܬܒܠܘܡ ܬܘܪܐ ܒܕܪܟܬܐ 5  ܘܟܕ ܢܬܒܘܢ ܐܚܐ ܐܝܟ ܚܕܐ ܘܢܡܘܬ ܚܕ ܡܢܗܘܢ ܘܠܝܬ ܠܗ ܒܪܐ ܠܐ ܬܗܘܐ ܐܢܬܬܗ ܕܡܝܬܐ ܠܓܒܪܐ ܢܘܟܪܝܐ ܐܠܐ ܝܒܡܗ ܢܣܒܝܗ ܘܬܗܘܐ ܠܗ ܐܢܬܬܐ ܘܢܝܒܡܝܗ 6  ܘܒܘܟܪܐ ܕܝܠܕܐ ܢܫܬܡܐ ܥܠ ܫܡܐ ܕܐܚܘܗܝ ܡܝܬܐ ܕܠܐ ܢܬܛܥܐ ܫܡܗ ܡܢ ܐܝܣܪܝܠ 7  ܘܐܢ ܠܐ ܨܒܐ ܓܒܪܐ ܕܢܣܒ ܐܢܬܬ ܐܚܘܗܝ ܬܣܩ ܐܢܬܬ ܐܚܘܗܝ ܠܬܪܥܐ ܠܘܬ ܣܒܐ ܘܬܐܡܪ ܠܐ ܨܒܐ ܝܒܡܝ ܕܢܩܝܡ ܠܐܚܘܗܝ ܫܡܐ ܒܐܝܣܪܝܠ ܘܠܐ ܨܒܐ ܠܡܣܒܢܝ 8  ܢܩܪܘܢܗ ܣܒܐ ܕܩܪܝܬܗ ܘܢܡܠܠܘܢ ܥܡܗ ܘܐܢ ܢܩܘܡ ܘܢܐܡܪ ܕܠܐ ܢܣܒ ܐܢܐ ܠܗ 9  ܬܩܪܘܒ ܐܝܒܡܬܗ ܠܘܬܗ ܩܕܡ ܣܒܐ ܘܬܫܪܐ ܡܣܢܗ ܡܢ ܪܓܠܗ ܘܬܪܘܩ ܒܐܦܘܗܝ ܘܬܐܡܪ ܗܟܢܐ ܢܬܥܒܕ ܠܓܒܪܐ ܕܠܐ ܢܒܢܐ ܒܝܬܐ ܠܐܚܘܗܝ 10  ܘܢܬܩܪܐ ܫܡܗ ܒܐܝܣܪܝܠ ܒܝܬ ܫܪܐ ܡܣܢܐ 11  ܘܟܕ ܢܨܘܢ ܓܒܪܐ ܘܐܚܘܗܝ ܚܕ ܥܡ ܚܕ ܘܬܩܪܘܒ ܐܢܬܬ ܚܕ ܡܢܗܘܢ ܠܡܦܨܝܘ ܒܥܠܗ ܡܢ ܐܝܕܝ ܡܢ ܕܡܬܟܬܫ ܥܡܗ ܘܬܘܫܛ ܐܝܕܗ ܘܬܐܚܘܕ ܒܚܢܗ 12  ܦܣܘܩ ܐܝܕܗ ܘܠܐ ܬܚܘܣ ܥܝܢܟ ܥܠܝܗ܀ 13  ܠܐ ܢܗܘܐ ܠܟ ܒܡܪܣܘܦܟ ܡܬܩܠܐ ܘܡܬܩܠܐ ܪܒܐ ܘܙܥܘܪܐ 14  ܠܐ ܬܗܘܐ ܠܟ ܒܒܝܬܟ ܟܝܠܬܐ ܘܟܝܠܬܐ ܪܒܬܐ ܘܙܥܘܪܬܐ܀ 15  ܡܬܩܠܐ ܫܠܡܐ ܕܙܕܝܩܘܬܐ ܢܗܘܐ ܠܟ ܘܟܝܠܬܐ ܬܪܝܨܬܐ ܕܙܕܝܩܘܬܐ ܬܗܘܐ ܠܟ ܕܢܣܓܘܢ ܝܘܡܝܟ ܒܐܪܥܐ ܕܝܗܒ ܠܟ ܡܪܝܐ ܐܠܗܟ 16  ܡܛܠ ܕܛܡܐ ܗܘ ܩܕܡ ܡܪܝܐ ܐܠܗܟ ܟܠ ܡܢ ܕܥܒܕ ܗܠܝܢ ܘܟܠ ܡܢ ܕܥܒܕ ܥܘܠܐ 17  ܐܬܕܟܪ ܟܘܠ ܡܕܡ ܕܥܒܕ ܠܟ ܥܡܠܝܩ ܒܐܘܪܚܐ ܟܕ ܢܦܩܬܘܢ ܡܢ ܡܨܪܝܢ 18  ܕܐܪܥܟܘܢ ܒܚܪܒܐ ܘܩܛܠ ܒܟܘܢ ܟܠ ܕܦܫ ܒܬܪܟܘܢ ܘܐܢܬ ܡܛܪܦ ܘܠܐܐ ܘܠܐ ܕܚܠ ܡܢ ܩܕܡ ܡܪܝܐ ܐܠܗܟ 19  ܘܡܐ ܕܐܢܝܚ ܠܟ ܡܪܝܐ ܐܠܗܟ ܡܢ ܟܠܗܘܢ ܒܥܠܕܒܒܝܟ ܕܒܚܕܪܝܟ ܒܐܪܥܐ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ ܥܛܝ ܕܘܟܪܢܗ ܕܥܡܠܝܩ ܡܢ ܬܚܝܬ ܫܡܝܐ ܘܠܐ ܬܛܥܐ 

1  ܘܡܐ ܕܥܠܬ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܝܘܪܬܢܐ ܘܝܪܬܬܗ ܘܝܬܒܬ ܒܗ 2  ܣܒ ܡܢ ܪܝܫ ܟܘܠܗܘܢ ܦܐܪܐ ܕܐܪܥܐ ܕܡܥܠ ܐܢܬ ܡܢ ܐܪܥܐ ܕܝܗܒ ܠܟ ܡܪܝܐ ܐܠܗܟ ܘܣܝܡ ܒܡܣܢܬܐ ܘܩܘܡ ܙܠ ܠܐܬܪܐ ܕܓܒܐ ܡܪܝܐ ܐܠܗܟ ܕܢܫܪܐ ܫܡܗ ܬܡܢ 3  ܘܬܐ ܠܘܬ ܟܗܢܐ ܕܢܗܘܐ ܒܝܘܡܬܐ ܗܢܘܢ ܘܐܡܪ ܠܗ ܚܘܝܬ ܝܘܡܢܐ ܠܡܪܝܐ ܐܠܗܟ ܕܐܬܝܬ ܠܐܪܥܐ ܕܝܡܐ ܡܪܝܐ ܠܐܒܗܝܢ ܠܡܬܠ ܠܢ 4  ܘܢܣܒ ܟܗܢܐ ܡܣܢܬܐ ܡܢ ܐܝܕܟ ܘܢܣܝܡܝܗ ܩܕܡ ܡܪܝܐ ܐܠܗܟ 5  ܘܥܢܝ ܘܐܡܪ ܩܕܡ ܡܪܝܐ ܐܠܗܟ ܠܐܪܡ ܐܬܕܒܪ ܐܒܝ ܘܢܚܬ ܠܡܨܪܝܢ ܘܥܡܪ ܬܡܢ ܙܒܢܐ ܙܥܘܪܐ ܘܗܘܐ ܬܡܢ ܠܥܡܐ ܪܒܐ ܘܥܫܝܢܐ 6  ܘܐܒܐܫܘ ܠܢ ܡܨܪܝܐ ܘܡܟܟܘܢ ܘܣܡܘ ܥܠܝܢ ܦܘܠܚܢܐ ܩܫܝܐ 7  ܘܓܥܝܢ ܠܘܬ ܡܪܝܐ ܐܠܗܐ ܕܐܒܗܝܢ ܘܫܡܥ ܡܪܝܐ ܩܠܢ ܘܚܙܐ ܡܘܟܟܢ ܘܥܡܠܢ ܘܐܘܠܨܢܝܢ 8  ܘܐܦܩܢ ܡܪܝܐ ܡܢ ܡܨܪܝܢ ܒܐܝܕܐ ܥܫܝܢܬܐ ܘܒܕܪܥܐ ܪܡܐ ܘܒܚܙܘܐ ܪܒܐ ܘܒܐܬܘܬܐ ܘܒܬܕܡܪܬܐ 9  ܘܐܬܝܢ ܠܐܬܪܐ ܗܢܐ ܘܝܗܒ ܠܢ ܡܪܝܐ ܐܪܥܐ ܗܕܐ ܐܪܥܐ ܕܡܪܕܝܐ ܚܠܒܐ ܘܕܒܫܐ 10  ܘܗܫܐ ܗܐ ܐܝܬܝܬ ܪܫܝܬܐ ܕܦܐܪܐ ܕܐܪܥܐ ܕܝܗܒ ܠܝ ܡܪܝܐ ܘܣܝܡܝܗ ܩܕܡ ܡܪܝܐ ܐܠܗܟ ܘܣܓܘܕ ܬܡܢ ܩܕܡ ܡܪܝܐ ܐܠܗܟ 11  ܘܚܕܝ ܒܟܘܠ ܛܒܬܐ ܕܝܗܒ ܠܟ ܡܪܝܐ ܐܠܗܟ ܘܠܒܝܬܟ ܐܢܬ ܘܠܘܝܐ ܘܥܡܘܪܐ ܕܒܓܘܟ 12  ܘܡܐ ܕܫܠܡܬ ܠܡܥܣܪܘ ܟܠܗ ܡܥܣܪܐ ܕܥܠܠܬܟ ܒܫܢܬܐ ܕܬܠܬ ܕܗܝ ܗܝ ܫܢܬ ܡܥܣܪܐ ܗܒ ܠܠܘܝܐ ܘܠܥܡܘܪܐ ܘܠܝܬܡܐ ܘܠܐܪܡܠܬܐ ܘܢܐܟܠܘܢ ܒܩܘܪܝܟ ܘܢܣܒܥܘܢ 13  ܘܐܡܪ ܩܕܡ ܡܪܝܐ ܐܠܗܟ ܒܨܝܬ ܩܘܕܫܐ ܡܢ ܒܝܬܐ ܘܝܗܒܬ ܠܠܘܝܐ ܘܠܥܡܘܪܐ ܘܠܝܬܡܐ ܘܠܐܪܡܠܬܐ ܐܝܟ ܟܠܗܘܢ ܦܘܩܕܢܐ ܕܦܩܕܬܢܝ ܠܐ ܥܒܪܬ ܡܢ ܦܘܩܕܢܝܟ ܘܠܐ ܛܥܝܬ 14  ܘܠܐ ܐܟܠܬ ܒܐܒܠܝ ܡܢܗ ܘܠܐ ܒܨܝܬܗ ܟܕ ܛܡܐ ܐܢܐ ܘܠܐ ܣܡܬ ܡܢܗ ܠܡܝܬܐ ܐܠܐ ܫܡܥܬ ܒܩܠܗ ܕܡܪܝܐ ܐܠܗܝ ܘܥܒܕܬ ܐܝܟ ܕܦܩܕܬܢܝ 15  ܚܙܝ ܡܢ ܡܥܡܪܐ ܕܩܘܕܫܟ ܡܢ ܫܡܝܐ ܘܒܪܟ ܠܥܡܟ ܐܝܣܪܝܠ ܘܠܐܪܥܐ ܕܝܗܒܬ ܠܢ ܐܝܟ ܕܝܡܝܬ ܠܐܒܗܝܢ ܐܪܥܐ ܕܡܪܕܝܐ ܚܠܒܐ ܘܕܒܫܐ܀ 16  ܝܘܡܢܐ ܡܪܝܐ ܐܠܗܟ ܡܦܩܕ ܠܟ ܕܬܥܒܕ ܢܡܘܣܐ ܗܠܝܢ ܘܕܝܢܐ ܛܪ ܘܥܒܕ ܐܢܘܢ ܡܢ ܟܘܠܗ ܠܒܟ ܘܡܢ ܟܠܗ ܢܦܫܟ 17  ܠܡܪܝܐ ܐܡܪܬ ܝܘܡܢܐ ܕܢܗܘܐ ܠܟ ܐܠܗܐ ܘܬܗܠܟ ܒܐܘܪܚܬܗ ܘܬܛܪ ܢܡܘܣܘܗܝ ܘܕܝܢܘܗܝ ܘܦܘܩܕܢܘܗܝ ܘܬܫܡܥ ܒܩܠܗ 18  ܘܡܪܝܐ ܐܡܪ ܠܟ ܝܘܡܢܐ ܕܬܗܘܐ ܠܗ ܥܡܐ ܚܒܝܒܐ ܐܝܟ ܕܐܡܪ ܠܟ ܘܬܛܪ ܟܠܗܘܢ ܦܘܩܕܢܘܗܝ 19  ܘܢܥܒܕܟ ܠܥܠ ܡܢ ܟܠܗܘܢ ܥܡܡܐ ܕܥܒܕ ܠܬܫܒܘܚܬܐ ܘܠܫܡܐ ܘܠܐܝܩܪܐ ܘܬܗܘܐ ܥܡܐ ܩܕܝܫܐ ܠܡܪܝܐ ܐܠܗܟ ܐܝܟ ܕܐܡܪ ܠܟ 

  

  

  27
1  ܘܦܩܕ ܡܘܫܐ ܘܣܒܐ ܕܐܝܣܪܝܠ ܠܥܡܐ ܘܐܡܪ ܠܗܘܢ ܛܪܘ ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟܘܢ ܝܘܡܢܐ 2  ܒܝܘܡܐ ܕܥܒܪܝܢ ܐܢܬܘܢ ܝܘܪܕܢܢ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܐܩܝܡ ܠܟ ܟܐܦܐ ܪܘܪܒܬܐ ܘܐܟܠܫ ܐܢܝܢ ܒܟܠܫܐ 3  ܘܟܬܘܒ ܥܠܝܗܝܢ ܟܘܠܗܘܢ ܦܬܓܡܐ ܕܢܡܘܣܐ ܗܢܐ ܡܐ ܕܥܒܪܬ ܕܬܥܘܠ ܠܐܪܥܐ ܕܝܗܒ ܠܟ ܡܪܝܐ ܐܠܗܟ ܐܪܥܐ ܕܡܪܕܝܐ ܚܠܒܐ ܘܕܒܫܐ ܐܝܟ ܕܐܡܪ ܠܟ ܡܪܝܐ ܐܠܗܐ ܕܐܒܗܝܟ 4  ܘܡܐ ܕܥܒܪܬܘܢ ܝܘܪܕܢܢ ܐܩܝܡ ܟܐܦܐ ܗܠܝܢ ܕܡܦܩܕ ܐܢܐ ܠܟܘܢ ܝܘܡܢܐ ܒܛܘܪܐ ܕܓܒܠ ܘܐܟܠܫ ܐܢܝܢ ܒܟܠܫܐ 5  ܘܒܢܝ ܬܡܢ ܡܕܒܚܐ ܠܡܪܝܐ ܐܠܗܟ ܡܕܒܚܐ ܕܟܐܦܐ ܘܠܐ ܬܪܡܐ ܥܠܝܗܝܢ ܦܪܙܠܐ 6  ܐܠܐ ܒܟܐܦܐ ܫܠܡܠܡܬܐ ܒܢܝ ܡܕܒܚܗ ܕܡܪܝܐ ܐܠܗܟ ܘܐܣܩ ܥܠܘܗܝ ܝܩܕܐ ܫܠܡܐ ܩܕܡ ܡܪܝܐ ܐܠܗܟ 7  ܘܕܒܚ ܫܠܡܐ ܘܐܟܘܠ ܬܡܢ ܘܚܕܝ ܩܕܡ ܡܪܝܐ ܐܠܗܟ 8  ܘܟܬܘܒ ܥܠ ܟܐܦܐ ܟܠܗܘܢ ܦܬܓܡܐ ܕܢܡܘܣܐ ܗܢܐ ܘܦܪܫ ܐܢܘܢ ܛܒ 9  ܘܐܡܪ ܡܘܫܐ ܘܟܗܢܐ ܘܠܘܝܐ ܠܟܠܗ ܐܝܣܪܝܠ ܨܘܬ ܘܫܡܥ ܐܝܣܪܝܠ ܝܘܡܢܐ ܗܘܐ ܐܢܬ ܥܡܐ ܠܡܪܝܐ ܐܠܗܟ 10  ܫܡܥ ܒܩܠܗ ܕܡܪܝܐ ܐܠܗܟ ܘܥܒܕ ܦܘܩܕܢܘܗܝ ܘܢܡܘܣܘܗܝ ܕܡܦܩܕ ܐܢܐ ܠܟ ܝܘܡܢܐ܀܀ 11  ܘܦܩܕ ܡܘܫܐ ܠܥܡܐ ܒܝܘܡܐ ܗܘ ܘܐܡܪ ܠܗܘܢ 12  ܗܠܝܢ ܢܩܘܡܘܢ ܥܠ ܛܘܪܐ ܕܓܪܙܝܡ ܠܡܒܪܟܘܬܗ ܠܥܡܐ ܡܐ ܕܥܒܪܬܘܢ ܝܘܪܕܢܢ ܫܡܥܘܢ ܘܠܘܝ ܘܝܗܘܕܐ ܘܐܝܣܟܪ ܘܝܘܣܦ ܘܒܢܝܡܝܢ 13  ܘܗܠܝܢ ܢܩܘܡܘܢ ܠܡܠܛ ܒܛܘܪܐ ܕܓܒܠ ܪܘܒܝܠ ܘܓܕ ܘܐܫܝܪ ܘܙܒܘܠܘܢ ܘܕܢ ܘܢܦܬܠܝ 14  ܘܢܥܢܘܢ ܘܢܐܡܪܘܢ ܠܟܠܗ ܥܡܐ ܕܐܝܣܪܝܠ ܒܩܠܐ ܪܡܐ 15  ܠܝܛ ܗܘ ܓܒܪܐ ܕܢܥܒܕ ܓܠܝܦܐ ܘܢܣܝܟܐ ܕܛܡܐܝܢ ܐܢܘܢ ܩܕܡ ܡܪܝܐ ܥܒܕ ܐܝܕܝܐ ܕܢܓܪܐ ܘܢܣܝܡ ܒܣܬܪܐ ܘܢܥܢܘܢ ܟܠܗ ܥܡܐ ܘܢܐܡܪܘܢ ܐܡܝܢ 16  ܠܝܛ ܗܘ ܡܢ ܕܢܨܚܐ ܠܐܒܘܗܝ ܘܠܐܡܗ ܘܢܐܡܪ ܟܠܗ ܥܡܐ ܐܡܝܢ 17  ܠܝܛ ܗܘ ܡܢ ܕܢܫܢܐ ܬܚܘܡܐ ܕܚܒܪܗ ܘܢܐܡܪ ܟܠܗ ܥܡܐ ܐܡܝܢ 18  ܠܝܛ ܗܘ ܡܢ ܕܢܛܥܐ ܥܘܝܪܐ ܒܐܘܪܚܐ ܘܢܐܡܪ ܟܠܗ ܥܡܐ ܐܡܝܢ 19  ܠܝܛ ܗܘ ܟܘܠ ܕܢܨܠܐ ܕܝܢܐ ܕܥܡܘܪܐ ܘܕܝܬܡܐ ܘܕܐܪܡܠܬܐ ܘܢܐܡܪ ܟܘܠܗ ܥܡܐ ܐܡܝܢ 20  ܠܝܛ ܗܘ ܟܠ ܕܢܕܡܟ ܥܡ ܐܢܬܬ ܐܒܘܗܝ ܘܢܓܠܐ ܟܢܦܐ ܕܐܒܘܗܝ ܘܢܐܡܪ ܟܠܗ ܥܡܐ ܐܡܝܢ 21  ܠܝܛ ܗܘ ܟܠ ܕܢܕܡܟ ܥܡ ܟܠ ܒܥܝܪܐ ܘܢܐܡܪ ܟܠܗ ܥܡܐ ܐܡܝܢ 22  ܠܝܛ ܗܘ ܟܠ ܕܢܕܡܟ ܥܡ ܚܬܗ ܒܪܬ ܐܒܘܗܝ ܐܘ ܒܪܬ ܐܡܗ ܘܢܐܡܪ ܟܠܗ ܥܡܐ ܐܡܝܢ 23  ܠܝܛ ܗܘ ܟܠ ܕܢܕܡܟ ܥܡ ܚܡܬܗ ܘܢܐܡܪ ܟܘܠܗ ܥܡܐ ܐܡܝܢ 24  ܠܝܛ ܗܘ ܟܘܠ ܕܢܡܚܐ ܠܚܒܪܗ ܒܣܬܪܐ ܘܢܐܡܪ ܟܠܗ ܥܡܐ ܐܡܝܢ 25  ܠܝܛ ܗܘ ܟܠ ܕܢܣܒ ܫܘܚܕܐ ܠܡܩܛܠ ܢܦܫܐ ܕܕܡܐ ܙܟܝܐ ܘܢܐܡܪ ܟܠܗ ܥܡܐ ܐܡܝܢ 26  ܠܝܛ ܗܘ ܟܠ ܕܠܐ ܢܩܝܡ ܥܠ ܦܬܓܡܘܗܝ ܕܢܡܘܣܐ ܗܢܐ ܘܢܥܒܕ ܐܢܘܢ ܘܢܐܡܪ ܟܘܠܗ ܥܡܐ ܐܡܝܢ 

1  ܘܐܢ ܬܫܡܥ ܒܩܠܗ ܕܡܪܝܐ ܐܠܗܟ ܘܬܛܪ ܘܬܥܒܕ ܟܠܗܘܢ ܦܘܩܕܢܘܗܝ ܕܡܦܩܕ ܐܢܐ ܠܟ ܝܘܡܢܐ ܢܥܒܕܟ ܡܪܝܐ ܐܠܗܐ ܠܥܠ ܡܢ ܟܠܗܘܢ ܥܡܡܐ ܕܐܪܥܐ 2  ܘܢܐܬܝܢ ܥܠܝܟ ܗܠܝܢ ܟܘܠܗܝܢ ܒܘܪܟܬܐ ܘܢܕܪܟܢܟ ܟܕ ܬܫܡܥ ܒܩܠܗ ܕܡܪܝܐ ܐܠܗܟ 3  ܒܪܝܟ ܐܢܬ ܒܩܪܝܬܐ ܒܪܝܟ ܐܢܬ ܒܚܩܠܐ 4  ܒܪܝܟܝܢ ܦܐܪܐ ܕܟܪܣܟ ܘܦܐܪܐ ܕܐܪܥܟ ܘܝܠܕܐ ܕܒܥܝܪܟ ܘܒܩܪܐ ܕܬܘܪܝܟ ܘܓܙܪܐ ܕܥܢܟ 5  ܒܪܝܟ ܣܠܟ ܘܐܨܘܬܟ 6  ܒܪܝܟ ܐܢܬ ܒܡܥܠܟ ܒܪܝܟ ܐܢܬ ܒܡܦܩܟ 7  ܘܢܫܠܡ ܡܪܝܐ ܠܒܥܠܕܒܒܝܟ ܕܩܝܡܝܢ ܥܠܝܟ ܩܕܡܝܟ ܟܕ ܬܒܝܪܝܢ ܒܐܘܪܚܐ ܚܕܐ ܢܦܩܘܢ ܥܠܝܟ ܘܒܫܒܥ ܐܘܪܚܢ ܢܥܪܩܘܢ ܡܢ ܩܕܡܝܟ 8  ܢܦܩܘܕ ܡܪܝܐ ܒܘܪܟܬܐ ܒܐܘܨܪܝܟ ܘܒܟܠ ܡܕܡ ܕܡܘܫܛ ܐܢܬ ܐܝܕܟ ܘܢܒܪܟܟ ܒܐܪܥܐ ܕܝܗܒ ܠܟ ܡܪܝܐ ܐܠܗܟ 9  ܢܩܝܡܟ ܠܗ ܡܪܝܐ ܥܡܐ ܩܕܝܫܐ ܐܝܟ ܕܝܡܐ ܠܟ ܐܢ ܬܛܪ ܟܘܠܗܘܢ ܦܘܩܕܢܘܗܝ ܕܡܪܝܐ ܐܠܗܟ ܘܬܗܠܟ ܒܐܘܪܚܬܗ 10  ܘܢܚܙܘܢ ܟܠܗܘܢ ܥܡܡܐ ܕܐܪܥܐ ܕܫܡܗ ܕܡܪܝܐ ܐܬܩܪܝ ܥܠܝܟ ܘܢܕܚܠܘܢ ܡܢܟ 11  ܘܢܘܬܪܟ ܡܪܝܐ ܠܛܒܬܐ ܒܦܐܪܐ ܕܟܪܣܟ ܘܒܝܠܕܐ ܕܒܥܝܪܟ ܘܒܦܐܪܐ ܕܐܪܥܟ ܒܐܪܥܐ ܕܝܡܐ ܡܪܝܐ ܠܐܒܗܝܟ ܠܡܬܠ ܠܟ 12  ܢܦܬܚ ܠܟ ܡܪܝܐ ܐܘܨܪܗ ܛܒܐ ܫܡܝܐ ܘܢܬܠ ܡܛܪܐ ܕܐܪܥܟ ܒܙܒܢܗ ܘܢܒܪܟ ܟܠܗܘܢ ܥܒܕܐ ܕܐܝܕܝܟ ܬܘܙܦ ܠܥܡܡܐ ܣܓܝܐܐ ܘܐܢܬ ܠܐ ܬܐܙܦ ܘܬܫܬܠܛ ܒܥܡܡܐ ܣܓܝܐܐ ܘܒܟ ܠܐ ܢܫܬܠܛܘܢ 13  ܢܥܒܕܟ ܡܪܝܐ ܪܝܫܐ ܘܠܐ ܕܢܘܒܬܐ ܘܬܗܘܐ ܠܥܠ ܘܠܐ ܬܗܘܐ ܠܬܚܬ ܟܕ ܬܫܡܥ ܦܘܩܕܢܘܗܝ ܕܡܪܝܐ ܐܠܗܟ ܕܡܦܩܕ ܐܢܐ ܠܟ ܝܘܡܢܐ ܘܬܛܪ ܘܬܥܒܕ ܐܢܘܢ 14  ܘܠܐ ܬܣܛܐ ܡܢ ܟܠܗܘܢ ܦܘܩܕܢܐ ܕܡܦܩܕ ܐܢܐ ܠܟ ܝܘܡܢܐ ܠܐ ܠܝܡܝܢܐ ܘܠܐ ܠܣܡܠܐ ܘܠܐ ܬܐܙܠ ܒܬܪ ܐܠܗܐ ܕܥܡܡܐ ܘܬܦܠܘܚ ܐܢܘܢ 15  ܘܐܢ ܠܐ ܬܫܡܥ ܒܩܠܗ ܕܡܪܝܐ ܐܠܗܟ ܘܠܐ ܬܛܪ ܘܠܐ ܬܥܒܕ ܟܘܠܗܘܢ ܦܘܩܕܢܘܗܝ ܘܢܡܘܣܘܗܝ ܕܡܦܩܕ ܐܢܐ ܠܟ ܝܘܡܢܐ ܢܐܬܝܢ ܥܠܝܟ ܗܠܝܢ ܟܘܠܗܝܢ ܠܘܛܬܐ ܘܢܕܪܟܢܟ 16  ܠܝܛ ܐܢܬ ܒܩܪܝܬܐ ܠܝܛ ܐܢܬ ܒܚܩܠܐ 17  ܠܝܛ ܣܠܟ ܘܐܨܘܬܟ 18  ܠܝܛܝܢ ܦܐܪܐ ܕܟܪܣܟ ܘܦܐܪܐ ܕܐܪܥܟ ܘܒܩܪܐ ܕܬܘܪܝܟ ܘܓܙܪܐ ܕܥܢܟ 19  ܠܝܛ ܐܢܬ ܒܡܥܠܟ ܠܝܛ ܐܢܬ ܒܡܦܩܟ 20  ܢܫܕܪ ܥܠܝܟ ܡܪܝܐ ܚܘܣܪܢܐ ܘܕܠܘܚܝܐ ܘܟܐܬܐ ܒܟܠ ܡܕܡ ܕܡܘܫܛ ܐܢܬ ܐܝܕܟ ܕܬܥܒܕ ܥܕܡܐ ܕܢܘܒܕܟ ܘܥܕܡܐ ܕܢܣܝܦܟ ܒܥܓܠ ܡܛܠ ܒܝܫܘܬܐ ܕܥܒܕܝܟ ܕܫܒܩܬܢܝ 21  ܢܫܕܪ ܥܠܝܟ ܡܪܝܐ ܡܘܬܢܐ ܥܕܡܐ ܕܢܘܒܕܟ ܡܢ ܐܪܥܐ ܕܥܐܠ ܐܢܬ ܠܬܡܢ ܠܡܐܪܬܗ 22  ܢܡܚܝܟ ܡܪܝܐ ܒܬܡܗܐ ܘܒܩܠܦܝܬܐ ܘܒܝܩܕܢܐ ܘܒܫܠܗܒܝܬܐ ܘܒܝܪܩܢܐ ܘܒܚܪܒܐ ܘܒܪܘܚܐ ܕܫܘܒܐ ܘܢܪܕܦܘܢܟ ܥܕܡܐ ܕܢܘܒܕܘܢܟ 23  ܘܢܗܘܘܢ ܫܡܝܐ ܕܠܥܠ ܡܢ ܪܝܫܟ ܢܚܫܐ ܘܐܪܥܐ ܕܬܚܘܬܝܟ ܦܪܙܠܐ 24  ܢܬܠ ܡܪܝܐ ܡܛܪܐ ܕܐܪܥܟ ܐܒܩܐ ܘܥܦܪܐ ܡܢ ܫܡܝܐ ܢܚܬ ܥܠܝܟ ܥܕܡܐ ܕܢܘܒܕܟ 25  ܢܬܒܪܟ ܡܪܝܐ ܩܕܡ ܒܥܠܕܒܒܝܟ ܒܐܘܪܚܐ ܚܕܐ ܬܦܘܩ ܥܠܝܗܘܢ ܘܒܫܒܥ ܐܘܪܚܢ ܬܥܪܘܩ ܡܢ ܩܕܡܝܗܘܢ ܘܬܗܘܐ ܠܙܘܥܬܐ ܠܟܠܗܝܢ ܡܠܟܘܬܐ ܕܐܪܥܐ 26  ܘܬܗܘܐ ܫܠܕܟ ܡܐܟܘܠܬܐ ܠܦܪܚܬܐ ܕܫܡܝܐ ܘܠܚܝܘܬܐ ܕܐܪܥܐ ܘܠܝܬ ܕܡܟܫ 27  ܢܡܚܝܟ ܡܪܝܐ ܒܫܘܚܢܐ ܕܡܨܪܝܐ ܘܒܛܚܘܪܐ ܘܒܓܪܒܐ ܘܒܢܚܒܐ ܕܠܐ ܬܫܟܚ ܠܡܬܐܣܝܘ 28  ܢܡܚܝܟ ܡܪܝܐ ܒܟܡܗܘܬܐ ܘܒܥܘܪܐ ܘܒܬܡܗܐ ܕܠܒܐ 29  ܘܗܘܝܬ ܡܐܫ ܒܛܗܪܐ ܐܝܟ ܕܡܐܫ ܥܘܝܪܐ ܒܚܫܘܟܐ ܘܠܐ ܬܣܩ ܐܘܪܚܟ ܠܪܝܫ ܘܗܘܝܬ ܕܒܝܪ ܒܩܛܝܪܐ ܘܛܠܝܡ ܟܠܗܘܢ ܝܘܡܬܟ ܘܠܐ ܢܗܘܐ ܡܢ ܕܦܪܩ ܠܟ 30  ܐܢܬܬܐ ܬܡܟܘܪ ܘܓܒܪܐ ܐܚܪܢܐ ܢܣܒܝܗ ܒܝܬܐ ܬܒܢܐ ܘܠܐ ܬܬܒ ܒܗ ܟܪܡܐ ܬܨܘܒ ܘܠܐ ܬܥܨܘܪ ܡܢܗ 31  ܬܘܪܟ ܢܬܢܟܣ ܩܕܡܝܟ ܘܠܐ ܬܐܟܘܠ ܡܢܗ ܘܚܡܪܟ ܢܬܕܒܪ ܡܢܟ ܒܩܛܝܪܐ ܘܠܐ ܢܬܦܢܐ ܠܟ ܥܢܟ ܬܫܬܠܡ ܠܒܥܠܕܒܒܝܟ ܘܠܝܬ ܕܡܦܨܐ 32  ܒܢܝܟ ܘܒܢܬܟ ܢܫܬܠܡܘܢ ܠܥܡܐ ܐܚܪܢܐ ܘܥܝܢܝܟ ܢܚܙܝܢ ܘܬܕܘܐ ܥܠܝܗܘܢ ܟܠܗ ܝܘܡܐ ܘܠܐ ܬܣܦܩ ܒܐܝܕܝܟ 33  ܦܐܪܐ ܕܐܪܥܟ ܘܟܠܗ ܠܐܘܬܟ ܢܐܟܘܠ ܥܡܐ ܕܠܐ ܝܕܥ ܐܢܬ ܠܗ ܘܗܘܝܬ ܛܠܝܡ ܘܐܠܝܨ ܟܠܗܘܢ ܝܘܡܬܟ 34  ܘܗܘܝܬ ܟܡܗ ܡܢ ܚܙܘܐ ܕܥܝܢܝܟ ܕܚܙܐ ܐܢܬ 35  ܢܡܚܝܟ ܡܪܝܐ ܒܫܘܚܢܐ ܒܝܫܐ ܥܠ ܒܘܪܟܝܟ ܘܥܠ ܫܩܝܟ ܕܠܐ ܬܫܟܚ ܠܡܬܐܣܝܘ ܡܢ ܦܣܬܐ ܕܪܓܠܟ ܘܥܕܡܐ ܠܡܘܚܟ 36  ܢܕܒܪܟ ܡܪܝܐ ܠܟ ܘܠܡܠܟܟ ܕܐܩܝܡܬ ܥܠܝܟ ܠܘܬ ܥܡܐ ܕܠܐ ܝܕܥܬ ܐܢܬ ܘܐܒܗܝܟ ܘܬܦܠܘܚ ܬܡܢ ܠܐܠܗܐ ܐܚܪܢܐ ܕܩܝܣܐ ܘܕܟܐܦܐ 37  ܘܬܗܘܐ ܠܬܡܗܐ ܘܠܡܬܠܐ ܘܠܪܢܝܐ ܒܟܘܠܗܘܢ ܥܡܡܐ ܕܢܒܕܪܟ ܡܪܝܐ ܠܬܡܢ 38  ܙܪܥܐ ܣܓܝ ܬܦܩ ܚܩܠܟ ܘܩܠܝܠ ܬܚܡܘܠ ܡܛܠ ܕܢܐܟܠܝܘܗܝ ܩܡܨܐ 39  ܟܪܡܐ ܬܨܘܒ ܘܬܦܠܘܚ ܘܚܡܪܐ ܠܐ ܬܫܬܐ ܘܠܐ ܬܚܡܘܠ ܡܛܠ ܕܐܟܠܐ ܠܗ ܬܘܠܥܐ 40  ܙܝܬܐ ܢܗܘܘܢ ܠܟ ܒܟܠܗ ܬܚܘܡܟ ܘܡܫܚܐ ܠܐ ܬܡܫܘܚ ܡܛܘܠ ܕܢܬܪܘܢ ܙܝܬܝܟ 41  ܒܢܝܐ ܘܒܢܬܐ ܬܘܠܕ ܘܠܐ ܢܗܘܘܢ ܕܝܠܟ ܡܛܠ ܕܒܫܒܝܐ ܢܐܙܠܘܢ 42  ܟܠܗܘܢ ܐܝܠܢܝܟ ܘܦܐܪܐ ܕܐܪܥܟ ܢܐܟܘܠ ܐܢܘܢ ܨܪܨܘܪܐ 43  ܘܥܡܘܪܐ ܕܒܓܘܟ ܢܬܬܪܝܡ ܥܠܝܟ ܠܥܠ ܘܐܢܬ ܬܚܘܬ ܠܬܚܬ 44  ܗܘ ܢܘܙܦܟ ܘܐܢܬ ܠܐ ܬܘܙܦܝܘܗܝ ܗܘ ܢܗܘܐ ܪܝܫܐ ܘܐܢܬ ܬܗܘܐ ܕܢܘܒܬܐ 45  ܘܢܐܬܝܢ ܥܠܝܟ ܗܠܝܢ ܟܘܠܗܝܢ ܠܘܛܬܐ ܘܢܕܪܟܢܟ ܘܢܪܕܦܢܟ ܥܕܡܐ ܕܢܘܒܕܢܟ ܡܛܠ ܕܠܐ ܫܡܥܬ ܒܩܠܗ ܕܡܪܝܐ ܐܠܗܟ ܘܠܐ ܢܛܪܬ ܦܘܩܕܢܘܗܝ ܘܢܡܘܣܘܗܝ ܕܦܩܕܟ 46  ܘܢܗܘܝܢ ܒܟ ܐܬܘܬܐ ܘܬܕܡܪܬܐ ܘܒܙܪܥܟ ܠܥܠܡ 47  ܥܠ ܕܠܐ ܦܠܚܬ ܠܡܪܝܐ ܐܠܗܟ ܒܚܕܘܬܐ ܘܒܛܒܘܬ ܠܒܐ ܡܢ ܣܘܓܐܐ ܕܟܠ ܡܕܡ 48  ܘܬܦܠܘܚ ܠܒܥܠܕܒܒܝܟ ܕܢܫܕܪ ܐܢܘܢ ܡܪܝܐ ܥܠܝܟ ܒܟܦܢܐ ܘܒܨܗܝܐ ܘܒܥܪܛܠܝܘܬܐ ܘܒܚܘܣܪܢܐ ܕܟܠ ܡܕܡ ܘܢܬܠ ܢܝܪܐ ܕܦܪܙܠܐ ܥܠ ܨܘܪܟ ܥܕܡܐ ܕܢܘܒܕܟ 49  ܢܝܬܐ ܥܠܝܟ ܡܪܝܐ ܥܡܐ ܡܢ ܪܘܚܩܐ ܡܢ ܣܘܦܝܗ ܕܐܪܥܐ ܐܝܟ ܕܛܐܣ ܢܫܪܐ ܥܡܐ ܕܠܐ ܫܡܥ ܐܢܬ ܠܫܢܗ 50  ܥܡܐ ܕܚܨܝܦܢ ܐܦܘܗܝ ܕܠܐ ܒܗܬ ܡܢ ܐܦܝ ܣܒܐ ܘܥܠ ܛܠܝܐ ܠܐ ܡܪܚܡ 51  ܘܢܐܟܘܠ ܝܠܕܐ ܕܒܥܝܪܟ ܘܦܐܪܐ ܕܐܪܥܟ ܥܕܡܐ ܕܢܘܒܕܟ ܘܠܐ ܢܫܒܘܩ ܠܟ ܠܐ ܥܒܘܪܐ ܘܠܐ ܚܡܪܐ ܘܠܐ ܡܫܚܐ ܘܠܐ ܒܩܪܐ ܕܬܘܪܐ ܘܠܐ ܓܙܪܐ ܕܥܢܐ ܥܕܡܐ ܕܢܘܒܕܟ 52  ܘܢܐܠܨܟ ܒܟܘܠܗܝܢ ܩܘܪܝܟ ܥܕܡܐ ܕܢܟܒܘܫ ܫܘܪܝܟ ܪܡܐ ܘܥܫܝܢܐ ܕܬܟܝܠ ܐܢܬ ܥܠܝܗܘܢ ܒܟܠܗ ܐܪܥܟ ܘܢܐܠܨܟ ܒܟܘܠܗܝܢ ܩܘܪܝܟ ܒܟܠܗ ܐܪܥܐ ܕܝܗܒ ܠܟ ܡܪܝܐ ܐܠܗܟ 53  ܘܬܐܟܘܠ ܦܐܪܐ ܕܟܪܣܟ ܒܣܪܐ ܕܒܢܝܟ ܘܕܒܢܬܟ ܕܝܗܒ ܠܟ ܡܪܝܐ ܐܠܗܟ ܬܐܟܘܠ ܐܢܘܢ ܒܐܘܠܨܢܐ ܘܒܥܩܬܐ ܕܢܥܝܩ ܠܟ ܒܥܠܕܒܒܟ 54  ܓܒܪܐ ܕܡܥܕܢ ܒܟ ܘܡܦܢܩ ܒܟ ܬܚܘܪ ܥܝܢܗ ܒܐܚܘܗܝ ܘܒܐܢܬܬ ܩܝܡܗ ܘܒܫܪܟܐ ܕܒܢܘܗܝ ܕܡܫܬܚܪܝܢ 55  ܘܠܐ ܢܬܠ ܠܚܕ ܡܢܗܘܢ ܡܢ ܒܣܪܐ ܕܒܢܘܗܝ ܕܐܟܠ ܡܛܠ ܕܠܐ ܢܫܬܒܩ ܠܗ ܡܕܡ ܒܐܘܠܨܢܐ ܘܒܥܩܬܐ ܕܢܥܝܩ ܠܟ ܒܥܠܕܒܒܟ ܒܟܘܠܗܝܢ ܩܘܪܝܟ 56  ܐܝܕܐ ܕܡܥܕܢܐ ܒܟ ܘܡܦܢܩܐ ܕܠܐ ܢܣܝܬ ܦܣܬܐ ܕܪܓܠܗ ܠܡܩܡ ܥܠ ܐܪܥܐ ܡܢ ܥܘܕܢܗ ܘܡܢ ܦܘܢܩܗ ܬܚܘܪ ܥܝܢܗ ܒܒܥܠܗ ܘܒܒܪܗ ܘܒܒܪܬܗ 57  ܒܫܠܝܬܗ ܕܢܦܩܐ ܡܢ ܒܝܬ ܪܓܠܝܗ ܘܒܒܪܗ ܕܬܐܠܕ ܟܕ ܬܐܟܘܠ ܐܢܘܢ ܡܐ ܕܚܣܪ ܠܗ ܟܠ ܒܐܘܠܨܢܐ ܘܒܥܩܬܐ ܕܢܥܝܩ ܠܟ ܒܥܠܕܒܒܟ ܒܟܠܗܝܢ ܩܘܪܝܟ 58  ܐܠܐ ܬܛܪ ܘܬܥܒܕ ܟܘܠܗܘܢ ܦܬܓܡܐ ܕܢܡܘܣܐ ܗܢܐ ܕܟܬܝܒܝܢ ܒܟܬܒܐ ܗܢܐ ܘܬܕܚܠ ܡܢ ܫܡܐ ܗܢܐ ܡܫܒܚܐ ܘܕܚܝܠܐ ܕܡܪܝܐ ܐܠܗܟ 59  ܘܢܦܪܘܫ ܡܪܝܐ ܡܚܘܬܟ ܘܡܚܘܬܐ ܕܙܪܥܟ ܡܚܘܬܐ ܕܪܘܪܒܢ ܘܡܗܝܡܢܢ ܘܟܐܒܐ ܕܒܝܫܝܢ ܘܡܗܝܡܢܝܢ 60  ܘܢܝܬܐ ܥܠܝܟ ܟܘܠܗܝܢ ܡܚܘܬܐ ܕܡܨܪܝܐ ܕܕܚܠ ܐܢܬ ܡܢ ܩܕܡܝܗܝܢ ܘܢܕܒܩܢ ܒܟ 61  ܘܟܘܠ ܟܘܪܗܢ ܘܟܠ ܡܚܘܢ ܕܠܐ ܟܬܝܒܢ ܒܟܬܒܐ ܗܢܐ ܕܢܡܘܣܐ ܢܝܬܐ ܐܢܝܢ ܡܪܝܐ ܥܠܝܟ ܥܕܡܐ ܕܢܘܒܕܟ 62  ܘܬܫܬܚܪܘܢ ܩܠܝܠ ܒܡܢܝܢܐ ܕܣܓܝܬܘܢ ܗܘܝܬܘܢ ܐܝܟ ܟܘܟܒܐ ܕܒܫܡܝܐ ܥܠ ܕܠܐ ܫܡܥܬ ܒܩܠܗ ܕܡܪܝܐ ܐܠܗܟ 63  ܘܐܝܟ ܕܚܕܝ ܡܪܝܐ ܥܠܝܟܘܢ ܕܢܛܐܒ ܠܟܘܢ ܘܢܣܓܝܟܘܢ ܗܟܢܐ ܢܚܕܐ ܡܪܝܐ ܥܠܝܟܘܢ ܟܕ ܢܘܒܕܟܘܢ ܘܢܓܡܪܟܘܢ ܘܬܫܬܩܠܘܢ ܡܢ ܐܪܥܐ ܕܥܐܠ ܐܢܬ ܠܬܡܢ ܠܡܐܪܬܗ 64  ܘܢܒܕܪܟ ܡܪܝܐ ܒܟܠܗܘܢ ܥܡܡܐ ܡܢ ܣܘܦܝܗ ܕܐܪܥܐ ܘܥܕܡܐ ܠܣܘܦܝܗ ܕܐܪܥܐ ܘܬܦܠܘܚ ܬܡܢ ܠܐܠܗܐ ܐܚܪܢܐ ܕܩܝܣܐ ܘܕܟܐܦܐ ܕܠܐ ܝܕܥܬ ܐܢܬ ܘܐܒܗܝܟ 65  ܘܒܥܡܡܐ ܗܢܘܢ ܠܐ ܬܫܠܐ ܘܠܐ ܢܗܘܐ ܢܝܚܐ ܠܦܣܬ ܪܓܠܟ ܐܠܐ ܢܬܠ ܠܟ ܡܪܝܐ ܬܡܢ ܠܒܐ ܙܝܥܐ ܘܚܫܟܐ ܕܥܝܢܐ ܘܕܘܝܒܐ ܕܢܦܫܐ 66  ܘܢܗܘܘܢ ܚܝܝܟ ܬܠܝܢ ܡܢ ܩܒܘܠ ܘܬܗܘܐ ܕܚܠ ܒܐܝܡܡܐ ܘܒܠܠܝܐ ܘܠܐ ܬܗܝܡܢ ܒܚܝܝܟ 67  ܒܨܦܪܐ ܬܐܡܪ ܐܡܬܝ ܕܝܢ ܗܘܐ ܪܡܫܐ ܘܒܪܡܫܐ ܬܐܡܪ ܐܡܬܝ ܕܝܢ ܗܘܐ ܨܦܪܐ ܡܢ ܕܚܠܬܐ ܕܠܒܟ ܕܕܚܠ ܐܢܬ ܘܡܢ ܚܙܘܐ ܕܥܝܢܝܟ ܕܚܙܐ ܐܢܬ 68  ܘܢܗܦܟܟ ܡܪܝܐ ܠܡܨܪܝܢ ܒܐܠܦܐ ܒܐܘܪܚܐ ܕܐܡܪ ܠܟ ܕܠܐ ܬܘܣܦ ܬܘܒ ܠܡܚܙܝܗ ܘܬܙܕܒܢܘܢ ܬܡܢ ܠܒܥܠܕܒܒܝܟܘܢ ܠܥܒܕܐ ܘܠܐܡܗܬܐ ܘܠܝܬ ܕܙܒܢ 69  ܗܠܝܢ ܦܬܓܡܐ ܕܩܝܡܐ ܕܦܩܕ ܡܪܝܐ ܠܡܘܫܐ ܠܡܩܡܘ ܥܡ ܒܢܝ ܐܝܣܪܝܠ ܒܐܪܥܐ ܕܡܘܐܒ ܣܛܪ ܡܢ ܩܝܡܐ ܕܐܩܝܡ ܥܡܗܘܢ ܒܚܘܪܝܒ 

1  ܘܩܪܐ ܡܘܫܐ ܠܟܠܗ ܐܝܣܪܝܠ ܘܐܡܪ ܠܗܘܢ ܐܢܬܘܢ ܚܙܝܬܘܢ ܟܠܡܕܡ ܕܥܒܕ ܡܪܝܐ ܠܥܢܝܟܘܢ ܒܐܪܥܐ ܕܡܨܪܝܢ ܠܦܪܥܘܢ ܘܠܟܠܗܘܢ ܥܒܕܘܗܝ ܘܠܟܠܗ ܥܡܗ ܘܠܟܠܗ ܐܪܥܗ 2  ܢܣܝܘܢܐ ܪܘܪܒܐ ܕܚܙܝ ܥܝܢܝܟܘܢ ܐܬܘܬܐ ܘܬܕܡܪܬܐ ܗܠܝܢ ܕܚܙܝܬܘܢ 3  ܘܠܐ ܝܗܒ ܠܟܘܢ ܡܪܝܐ ܠܒܐ ܠܡܕܥ ܘܥܝܢܐ ܠܡܚܙܐ ܘܐܕܢܐ ܠܡܫܡܥ ܥܕܡܐ ܠܝܘܡܢܐ 4  ܘܕܒܪܬܟܘܢ ܐܪܒܥܝܢ ܫܢܝܢ ܒܡܕܒܪܐ ܠܐ ܒܠܝܘ ܢܚܬܝܟܘܢ ܡܢܟܘܢ ܘܡܣܢܝܟܘܢ ܠܐ ܒܠܝܘ ܡܢ ܪܓܠܝܟܘܢ 5  ܘܠܚܡܐ ܠܐ ܐܟܠܬܘܢ ܘܚܡܪܐ ܘܫܟܪܐ ܠܐ ܐܫܬܝܬܘܢ ܡܛܠ ܕܬܕܥܘܢ ܕܐܢܐ ܐܢܐ ܡܪܝܐ ܐܠܗܟܘܢ 6  ܘܐܝܬܝܬܟܘܢ ܠܐܬܪܐ ܗܢܐ ܘܢܦܩ ܣܝܚܘܢ ܡܠܟܐ ܕܚܫܒܘܢ ܘܥܘܓ ܡܠܟܐ ܕܡܬܢܝܢ ܠܐܘܪܥܢ ܠܩܪܒܐ ܘܚܪܒܢ ܐܢܘܢ 7  ܘܢܣܒܢ ܐܪܥܗܘܢ ܘܝܗܒܢܗ ܝܘܪܬܢܐ ܠܪܘܒܝܠ ܘܠܓܕ ܘܠܦܠܓܗ ܕܫܒܛܐ ܕܡܢܫܐ 8  ܛܪܘ ܦܘܩܕܢܘܗܝ ܕܢܡܘܣܐ ܗܢܐ ܘܥܒܕܘ ܐܢܘܢ ܕܗܘܝܬܘܢ ܡܣܩܝܢ ܠܪܝܫ ܟܠ ܡܕܡ ܕܥܒܕܝܢ ܐܢܬܘܢ 9  ܐܢܬܘܢ ܩܝܡܝܢ ܐܢܬܘܢ ܝܘܡܢܐ ܩܕܡ ܡܪܝܐ ܐܠܗܟܘܢ ܟܠܟܘܢ ܪܝܫܝ ܫܒܛܝܟܘܢ ܘܣܒܝܟܘܢ ܘܣܦܪܝܟܘܢ ܟܠܗܘܢ ܓܒܪܐ ܕܐܝܣܪܝܠ 10  ܘܝܩܪܬܟܘܢ ܘܢܫܝܟܘܢ ܘܥܡܘܪܐ ܕܒܓܘ ܡܫܪܝܬܟ ܡܢ ܠܩܛ ܩܝܣܝܟ ܘܥܕܡܐ ܠܡܠܐ ܡܝܟ 11  ܕܠܐ ܬܥܒܪܘܢ ܥܠ ܩܝܡܗ ܕܡܪܝܐ ܐܠܗܟܘܢ ܘܥܠ ܡܘܡܬܗ ܕܡܪܝܐ ܐܠܗܟܘܢ ܕܐܩܝܡ ܥܡܟܘܢ ܝܘܡܢܐ 12  ܡܛܠ ܕܢܩܝܡܟ ܠܗ ܝܘܡܢܐ ܥܡܐ ܘܗܘ ܢܗܘܐ ܠܟ ܐܠܗܐ ܐܝܟ ܕܐܡܪ ܠܟ ܘܐܝܟ ܕܝܡܐ ܠܐܒܗܝܟ ܠܐܒܪܗܡ ܘܠܐܝܣܚܩ ܘܠܝܥܩܘܒ 13  ܠܐ ܗܘܐ ܥܡܟܘܢ ܒܠܚܘܕܝܟܘܢ ܡܩܝܡ ܐܢܐ ܩܝܡܐ ܗܢܐ ܐܘ ܡܘܡܬܐ ܗܕܐ 14  ܐܠܐ ܥܡ ܟܠ ܡܢ ܕܗܪܟܐ ܗܘ ܘܥܡܢ ܩܐܡ ܝܘܡܢܐ ܩܕܡ ܡܪܝܐ ܐܠܗܢ ܘܥܡ ܟܠ ܡܢ ܕܠܐ ܗܘܐ ܥܡܢ ܗܪܟܐ ܝܘܡܢܐ 15  ܡܛܠ ܕܐܢܬܘܢ ܝܕܥܝܢ ܐܢܬܘܢ ܕܥܡܪܢ ܒܐܪܥܐ ܕܡܨܪܝܢ ܘܥܒܪܢ ܒܝܬ ܥܡܡܐ ܕܥܒܪܬܘܢ 16  ܘܚܙܝܬܘܢ ܛܢܦܘܬܗܘܢ ܘܕܚܠܬܗܘܢ ܕܩܝܣܐ ܘܕܟܐܦܐ ܘܕܣܐܡܐ ܘܕܕܗܒܐ ܕܩܪܝܡܝܢ 17  ܕܠܡܐ ܐܝܬ ܒܟܘܢ ܓܒܪܐ ܐܘ ܐܢܬܬܐ ܐܘ ܫܪܒܬܐ ܐܘ ܫܒܛܐ ܕܣܛܐ ܠܒܗ ܝܘܡܢܐ ܡܢ ܡܪܝܐ ܐܠܗܢ ܠܡܐܙܠ ܠܡܦܠܚ ܠܐܠܗܐ ܕܥܡܡܐ ܗܢܘܢ ܕܠܡܐ ܐܝܬ ܒܟܘܢ ܥܩܪܐ ܕܡܘܥܐ ܡܐܪܬܐ ܘܓܕܕܐ 18  ܘܡܐ ܕܫܡܥ ܦܬܓܡܐ ܕܡܘܡܬܐ ܗܕܐ ܢܬܚܫܒ ܒܠܒܗ ܘܢܐܡܪ ܫܠܡܐ ܢܗܘܐ ܠܝ ܕܒܨܒܝܢ ܠܒܝ ܐܙܠ ܐܢܐ ܕܢܘܣܦ ܪܘܝܘܬܐ ܥܠ ܨܗܝܘܬܐ 19  ܠܐ ܢܨܛܒܐ ܡܪܝܐ ܠܡܫܒܩ ܠܗ ܐܠܐ ܗܝܕܝܢ ܢܥܫܢ ܪܘܓܙܗ ܕܡܪܝܐ ܘܛܢܢܗ ܒܓܒܪܐ ܗܘ ܘܬܐܬܐ ܥܠܘܗܝ ܟܠܗ ܠܘܛܬܐ ܕܟܬܝܒܐ ܒܟܬܒܐ ܗܢܐ ܘܢܥܛܐ ܡܪܝܐ ܫܡܗ ܡܢ ܬܚܝܬ ܫܡܝܐ 20  ܘܢܦܪܫܝܘܗܝ ܡܪܝܐ ܠܒܝܫܬܐ ܡܢ ܟܠܗܘܢ ܫܒܛܐ ܕܐܝܣܪܝܠ ܐܝܟ ܟܠܗܝܢ ܠܘܛܬܐ ܕܩܝܡܐ ܕܟܬܝܒܢ ܒܟܬܒܐ ܕܢܡܘܣܐ ܗܢܐ 21  ܘܢܐܡܪ ܕܪܐ ܐܚܪܢܐ ܒܢܝܟܘܢ ܕܢܩܘܡܘܢ ܒܬܪܟܘܢ ܘܢܘܟܪܝܐ ܕܢܐܬܘܢ ܡܢ ܐܪܥܐ ܪܚܝܩܬܐ ܘܢܚܙܘܢ ܡܚܘܬܗ ܕܐܪܥܐ ܗܝ ܘܟܘܪܗܢܝܗ ܕܐܝܬܝ ܡܪܝܐ ܥܠܝܗ 22  ܟܒܪܝܬܐ ܘܡܠܚܐ ܝܩܝܕܬܐ ܟܠܗ ܐܪܥܐ ܠܐ ܬܙܕܪܥ ܘܠܐ ܬܘܥܐ ܘܠܐ ܢܣܩ ܒܗ ܟܠ ܥܣܒ ܐܠܐ ܬܗܘܐ ܐܝܟ ܣܕܘܡ ܘܐܝܟ ܥܡܘܪܐ ܘܐܝܟ ܐܕܡܐ ܘܐܝܟ ܨܒܘܐܝܡ ܕܗܦܟ ܐܢܝܢ ܡܪܝܐ ܒܪܘܓܙܗ ܘܒܚܡܬܗ 23  ܘܢܐܡܪܘܢ ܟܠܗܘܢ ܥܡܡܐ ܥܠ ܡܢܐ ܥܒܕ ܡܪܝܐ ܗܟܢܐ ܠܐܪܥܐ ܗܕܐ ܘܥܠ ܡܢܐ ܐܬܚܡܬ ܪܘܓܙܗ ܗܢܐ ܪܒܐ 24  ܘܢܐܡܪܘܢ ܥܠ ܕܫܒܩܘ ܩܝܡܗ ܕܡܪܝܐ ܐܠܗܐ ܕܐܒܗܝܗܘܢ ܕܐܩܝܡ ܥܡܗܘܢ ܟܕ ܐܦܩ ܐܢܘܢ ܡܢ ܐܪܥܐ ܕܡܨܪܝܢ 25  ܘܐܙܠܘ ܘܦܠܚܘ ܠܐܠܗܐ ܐܚܪܢܐ ܘܣܓܕܘ ܠܗܘܢ ܐܠܗܐ ܕܠܐ ܝܕܥܘ ܐܢܘܢ ܘܠܐ ܐܬܦܠܓܘ ܠܗܘܢ 26  ܘܐܬܚܡܬ ܪܘܓܙܗ ܕܡܪܝܐ ܥܠ ܐܪܥܐ ܗܝ ܕܢܝܬܐ ܥܠܝܗ ܟܠܗܝܢ ܠܘܛܬܐ ܕܟܬܝܒܢ ܒܟܬܒܐ ܗܢܐ 27  ܘܢܥܩܘܪ ܐܢܘܢ ܡܪܝܐ ܡܢ ܐܪܥܗܘܢ ܒܪܘܓܙܐ ܘܒܚܡܬܐ ܘܒܪܘܓܙܐ ܪܒܐ ܘܢܫܕܐ ܐܢܘܢ ܠܐܪܥܐ ܐܚܪܬܐ ܐܝܟ ܕܝܘܡܢܐ 28  ܣܬܝܪܬܐ ܕܡܪܝܐ ܐܢܝܢ ܐܠܗܢ ܘܓܠܝܬܐ ܕܝܠܢ ܘܕܒܢܝܢ ܠܥܠܡ ܕܢܛܪ ܘܢܥܒܕ ܟܠܗܘܢ ܦܬܓܡܘܗܝ ܕܢܡܘܣܐ ܗܢܐ 

1  ܘܢܗܘܐ ܕܟܕ ܢܐܬܘܢ ܥܠܝܟ ܗܠܝܢ ܟܠܗܘܢ ܦܬܓܡܐ ܒܘܪܟܬܐ ܘܠܘܛܬܐ ܕܝܗܒܬ ܩܕܡܝܟ ܘܬܬܚܫܒ ܒܠܒܟ ܒܟܠܗܘܢ ܥܡܡܐ ܕܢܒܕܪܟ ܡܪܝܐ ܐܠܗܟ ܠܬܡܢ 2  ܘܬܬܦܢܐ ܠܘܬ ܡܪܝܐ ܐܠܗܟ ܘܬܫܡܥ ܒܩܠܗ ܐܝܟ ܟܠ ܡܕܡ ܕܡܦܩܕ ܐܢܐ ܠܟ ܝܘܡܢܐ ܐܢܬ ܘܒܢܝܟ ܡܢ ܟܠܗ ܠܒܟ ܘܡܢ ܟܠܗ ܢܦܫܟ 3  ܢܗܦܟ ܡܪܝܐ ܐܠܗܟ ܫܒܝܬܟ ܘܢܪܚܡ ܥܠܝܟ ܘܢܬܘܒ ܘܢܟܢܫܟ ܡܢ ܟܠܗܘܢ ܥܡܡܐ ܕܒܕܪܟ ܒܗܘܢ ܡܪܝܐ ܐܠܗܟ 4  ܘܐܢ ܢܗܘܘܢ ܡܒܕܪܝܟ ܐܝܣܪܝܠ ܪܚܝܩܝܢ ܒܣܘܦܝ ܫܡܝܐ ܡܢ ܬܡܢ ܢܟܢܫܟ ܡܪܝܐ ܐܠܗܟ ܘܡܢ ܬܡܢ ܢܩܪܒܟ 5  ܘܢܝܬܝܟ ܡܪܝܐ ܐܠܗܟ ܠܐܪܥܐ ܕܝܪܬܘ ܐܒܗܝܟ ܘܬܐܪܬܝܗ ܘܢܛܐܒ ܠܟ ܘܢܣܓܝܟ ܛܒ ܡܢ ܐܒܗܝܟ 6  ܘܢܓܙܘܪ ܡܪܝܐ ܐܠܗܟ ܠܒܟ ܘܠܒܐ ܕܙܪܥܟ ܠܥܠܡ ܘܬܪܚܡ ܠܡܪܝܐ ܐܠܗܟ ܡܢ ܟܠܗ ܠܒܟ ܘܡܢ ܟܠܗ ܢܦܫܟ ܡܛܠ ܕܢܚܝܟ 7  ܘܢܬܠ ܡܪܝܐ ܐܠܗܟ ܟܠܗܝܢ ܗܠܝܢ ܠܘܛܬܐ ܥܠ ܒܥܠܕܒܒܝܟ ܘܥܠ ܣܢܐܝܟ ܕܪܕܦܘܟ 8  ܘܐܢܬ ܬܬܦܢܐ ܘܬܫܡܥ ܒܩܠܗ ܕܡܪܝܐ ܐܠܗܟ ܘܬܥܒܕ ܟܠܗܘܢ ܦܘܩܕܢܘܗܝ ܕܡܦܩܕ ܐܢܐ ܠܟ ܝܘܡܢܐ 9  ܘܢܘܬܪܟ ܡܪܝܐ ܐܠܗܟ ܒܟܠܗ ܥܒܕܐ ܕܐܝܕܝܟ ܒܦܐܪܐ ܕܟܪܣܟ ܘܒܝܠܕܐ ܕܒܥܝܪܟ ܘܒܦܐܪܐ ܕܐܪܥܟ ܠܛܒܬܐ ܡܛܠ ܕܢܬܦܢܐ ܡܪܝܐ ܠܡܚܕܐ ܥܠܝܟ ܠܛܒܬܐ ܐܝܟ ܕܚܕܝ ܥܠ ܐܒܗܝܟܘܢ 10  ܟܕ ܬܫܡܥ ܒܩܠܗ ܕܡܪܝܐ ܐܠܗܟ ܘܬܛܪ ܦܘܩܕܢܘܗܝ ܘܢܡܘܣܘܗܝ ܕܟܬܝܒܝܢ ܒܟܬܒܐ ܗܢܐ ܘܬܬܦܢܐ ܠܘܬ ܡܪܝܐ ܐܠܗܟ ܒܟܠܗ ܠܒܟ ܘܒܟܠܗ ܢܦܫܟ 11  ܡܛܠ ܕܦܘܩܕܢܐ ܗܢܐ ܕܡܦܩܕ ܐܢܐ ܠܟ ܝܘܡܢܐ ܠܐ ܗܘܐ ܟܣܐ ܡܢܟ ܐܦ ܠܐ ܗܘܐ ܪܚܝܩ 12  ܠܐ ܗܘܐ ܒܫܡܝܐ ܗܘ ܕܬܐܡܪ ܡܢܘ ܢܣܩ ܠܢ ܠܫܡܝܐ ܘܢܣܒܝܘܗܝ ܠܢ ܘܢܫܡܥ ܘܢܥܒܕܝܘܗܝ 13  ܘܠܐ ܗܘܐ ܒܥܒܪܐ ܕܝܡܐ ܕܬܐܡܪ ܡܢ ܢܥܒܪ ܠܢ ܠܥܒܪܐ ܕܝܡܐ ܘܢܣܒܝܘܗܝ ܠܢ ܘܢܫܡܥ ܘܢܥܒܕܝܘܗܝ 14  ܐܠܐ ܩܪܝܒ ܗܘ ܠܟ ܦܬܓܡܐ ܛܒ ܒܦܘܡܟ ܘܒܠܒܟ ܠܡܥܒܕܗ 15  ܚܙܝ ܕܝܗܒܬ ܩܕܡܝܟ ܝܘܡܢܐ ܚܝܐ ܘܡܘܬܐ ܘܛܒܬܐ ܘܒܝܫܬܐ 16  ܕܡܦܩܕ ܐܢܐ ܠܟ ܝܘܡܢܐ ܕܬܪܚܡ ܠܡܪܝܐ ܐܠܗܟ ܘܬܗܠܟ ܒܐܘܪܚܬܗ ܘܬܛܪ ܦܘܩܕܢܘܗܝ ܘܢܡܘܣܘܗܝ ܘܕܝܢܘܗܝ ܘܬܚܐ ܘܬܣܓܐ ܛܒ ܘܢܒܪܟܟ ܡܪܝܐ ܐܠܗܟ ܒܐܪܥܐ ܕܥܐܠ ܐܢܬ ܠܬܡܢ ܠܡܐܪܬܗ 17  ܘܐܢ ܢܣܛܐ ܠܒܟ ܘܠܐ ܬܫܡܥ ܘܬܛܥܐ ܘܬܣܓܘܕ ܠܐܠܗܐ ܐܚܪܢܐ ܘܬܦܠܘܚ ܐܢܘܢ 18  ܚܘܝܬܟܘܢ ܝܘܡܢܐ ܕܡܐܒܕ ܐܒܕܝܢ ܐܢܬܘܢ ܘܠܐ ܬܣܓܘܢ ܝܘܡܬܐ ܒܐܪܥܐ ܕܥܒܪܝܢ ܐܢܬܘܢ ܝܘܪܕܢܢ ܠܡܥܠ ܠܬܡܢ ܠܡܐܪܬܗ 19  ܣܗܕܬ ܒܟܘܢ ܝܘܡܢܐ ܫܡܝܐ ܘܐܪܥܐ ܚܝܐ ܘܡܘܬܐ ܝܗܒܬ ܩܕܡܝܟ ܒܘܪܟܬܐ ܘܠܘܛܬܐ ܓܒܝ ܠܟ ܚܝܐ ܕܬܚܐ ܐܢܬ ܘܙܪܥܟ 20  ܟܕ ܬܪܚܡ ܠܡܪܝܐ ܐܠܗܟ ܘܬܫܡܥ ܒܩܠܗ ܘܬܬܢܩܦ ܠܗ ܡܛܠ ܕܗܘܝܘ ܚܝܝܟ ܘܢܘܓܪܐ ܕܝܘܡܬܟ ܕܬܬܒ ܒܐܪܥܐ ܕܝܡܐ ܡܪܝܐ ܠܐܒܗܝܟ ܠܐܒܪܗܡ ܘܠܐܝܣܚܩ ܘܠܝܥܩܘܒ ܠܡܬܠ ܠܟ܀܀ 

1  ܘܐܙܠ ܡܘܫܐ ܘܡܠܠ ܗܠܝܢ ܟܠܗܘܢ ܦܬܓܡܐ ܥܡ ܟܠܗ ܐܝܣܪܝܠ 2  ܘܐܡܪ ܠܗܘܢ ܒܪ ܡܐܐ ܐܢܐ ܘܥܣܪܝܢ ܫܢܝܢ ܝܘܡܢܐ ܘܠܐ ܡܫܟܚ ܐܢܐ ܬܘܒ ܠܡܦܩ ܘܠܡܥܠ ܘܡܪܝܐ ܐܡܪ ܠܝ ܕܠܐ ܬܥܒܪ ܝܘܪܕܢܢ ܗܢܐ 3  ܡܪܝܐ ܐܠܗܟ ܗܘ ܥܒܪ ܩܕܡܝܟ ܘܗܘ ܢܘܒܕ ܥܡܡܐ ܗܠܝܢ ܡܢ ܩܕܡܝܟ ܘܬܐܪܬ ܐܢܘܢ ܝܫܘܥ ܗܘ ܥܒܪ ܩܕܡܝܟ ܐܝܟ ܕܐܡܪ ܡܪܝܐ 4  ܘܢܥܒܕ ܠܗܘܢ ܡܪܝܐ ܐܝܟ ܕܥܒܕ ܠܣܝܚܘܢ ܘܠܥܘܓ ܡܠܟܐ ܕܐܡܘܪܝܐ ܘܠܐܪܥܗܘܢ ܕܐܘܒܕ ܐܢܘܢ 5  ܘܢܫܠܡ ܐܢܘܢ ܡܪܝܐ ܩܕܡܝܟܘܢ ܘܥܒܕܘ ܠܗܘܢ ܐܝܟ ܟܠܗ ܦܘܩܕܢܐ ܕܦܩܕܬܟܘܢ 6  ܐܬܚܝܠܘ ܘܐܬܥܫܢܘ ܠܐ ܬܕܚܠܘܢ ܘܠܐ ܬܙܘܥܘܢ ܡܢ ܩܕܡܝܗܘܢ ܡܛܠ ܕܡܪܝܐ ܐܠܗܟ ܗܘ ܐܙܠ ܥܡܟ ܠܐ ܢܪܦܝܟ ܘܠܐ ܢܫܒܩܟ܀ 7  ܘܩܪܐ ܡܘܫܐ ܠܝܫܘܥ ܘܐܡܪ ܠܗ ܠܥܝܢ ܟܠܗ ܐܝܣܪܝܠ ܐܬܚܝܠ ܘܐܬܥܫܢ ܡܛܠ ܕܐܢܬ ܡܥܠ ܐܢܬ ܠܗ ܠܥܡܐ ܗܢܐ ܠܐܪܥܐ ܕܝܡܐ ܡܪܝܐ ܠܐܒܗܝܗܘܢ ܠܡܬܠ ܠܗܘܢ ܘܐܢܬ ܬܘܪܬܝܗ ܠܗܘܢ 8  ܘܡܪܝܐ ܗܘ ܐܙܠ ܩܕܡܝܟ ܘܗܘ ܢܗܘܐ ܥܡܟ ܠܐ ܢܪܦܝܟ ܘܠܐ ܢܫܒܩܟ ܠܐ ܬܕܚܠ ܘܠܐ ܬܙܘܥ ܘܠܐ ܬܬܪܗܒ 9  ܘܟܬܒ ܡܘܫܐ ܢܡܘܣܐ ܗܢܐ ܘܝܗܒܗ ܠܟܗܢܐ ܒܢܝ ܠܘܝ ܕܫܩܝܠܝܢ ܩܒܘܬܐ ܕܩܝܡܗ ܕܡܪܝܐ ܘܠܟܠܗܘܢ ܣܒܐ ܕܒܢܝ ܐܝܣܪܝܠ 10  ܘܦܩܕ ܐܢܘܢ ܡܘܫܐ ܘܐܡܪ ܠܗܘܢ ܡܢ ܒܬܪ ܫܒܥ ܫܢܝܢ ܒܙܒܢܐ ܕܫܢܬܐ ܕܫܘܒܩܢܐ ܒܥܕܥܐܕܐ ܕܡܛܠܠܐ 11  ܡܐ ܕܐܬܐ ܟܘܠܗ ܐܝܣܪܐܝܠ ܠܡܬܚܙܝܘ ܩܕܡ ܡܪܝܐ ܐܠܗܟ ܒܐܬܪܐ ܕܓܒܐ ܩܪܝ ܢܡܘܣܐ ܗܢܐ ܩܕܡ ܟܘܠܗ ܐܝܣܪܝܠ ܒܐܕܢܝܗܘܢ 12  ܟܢܫܝܗܝ ܠܥܡܐ ܓܒܪܐ ܘܢܫܐ ܘܐܝܩܪܬܐ ܘܥܡܘܪܐ ܕܒܩܘܪܝܟ ܡܛܠ ܕܢܫܡܥܘܢ ܘܢܐܠܦܘܢ ܘܢܕܚܠܘܢ ܠܡܪܝܐ ܐܠܗܗܘܢ ܘܢܛܪܘܢ ܘܢܥܒܕܘܢ ܟܠܗܘܢ ܦܬܓܡܘܗܝ ܕܢܡܘܣܐ ܗܢܐ 13  ܘܒܢܝܗܘܢ ܕܠܐ ܝܕܥܘ ܢܫܡܥܘܢ ܘܢܐܠܦܘܢ ܠܡܕܚܠ ܡܢ ܡܪܝܐ ܐܠܗܗܘܢ ܟܠܗܘܢ ܝܘܡܬܐ ܕܚܝܝܢ ܐܢܬܘܢ ܒܐܪܥܐ ܕܥܒܪܝܢ ܐܢܬܘܢ ܝܘܪܕܢܢ ܠܡܐܪܬܗ 14  ܘܐܡܪ ܡܪܝܐ ܠܡܘܫܐ ܗܐ ܩܪܒܘ ܝܘܡܝܟ ܠܡܡܬ ܩܪܝ ܠܝܫܘܥ ܘܩܘܡ ܒܡܫܟܢ ܙܒܢܐ ܘܐܦܩܕܝܘܗܝ ܘܐܙܠܘ ܡܘܫܐ ܘܝܫܘܥ ܘܩܡܘ ܒܡܫܟܢ ܙܒܢܐ 15  ܘܐܬܓܠܝ ܡܪܝܐ ܒܡܫܟܢ ܙܒܢܐ ܒܥܡܘܕܐ ܕܥܢܢܐ ܘܩܡ ܥܡܘܕܐ ܕܥܢܢܐ ܒܬܪܥܐ ܕܡܫܟܢܐ 16  ܘܐܡܪ ܡܪܝܐ ܠܡܘܫܐ ܗܐ ܐܢܬ ܫܟܒ ܐܢܬ ܥܡ ܐܒܗܝܟ ܘܩܐܡ ܥܡܐ ܗܢܐ ܘܛܥܐ ܒܬܪ ܐܠܗܐ ܢܘܟܪܝܐ ܕܐܪܥܐ ܕܗܘ ܥܐܠ ܠܬܡܢ ܒܝܢܬܗܘܢ ܘܫܒܩ ܠܝ ܘܡܒܛܠ ܩܝܡܝ ܕܐܩܝܡܬ ܥܡܗ 17  ܘܡܬܚܡܬ ܪܘܓܙܝ ܥܠܘܗܝ ܒܝܘܡܐ ܗܘ ܘܐܫܒܘܩ ܐܢܘܢ ܘܐܗܦܟ ܐܦܝ ܡܢܗܘܢ ܘܢܗܘܐ ܠܡܐܟܘܠܬܐ ܘܬܡܛܝܘܗܝ ܒܝܫܬܐ ܣܓܝܐܬܐ ܘܥܩܬܐ ܘܢܐܡܪ ܒܝܘܡܐ ܗܘ ܡܛܘܠ ܕܠܝܬ ܐܠܗܝ ܒܓܘܝ ܐܪܥܢܝ ܗܠܝܢ ܟܠܗܝܢ ܒܝܫܬܐ 18  ܘܐܢܐ ܡܗܦܟܘ ܐܗܦܟ ܐܦܝ ܡܢܗܘܢ ܒܝܘܡܐ ܗܘ ܡܛܠ ܟܘܠܗܝܢ ܒܝܫܬܐ ܕܥܒܕܘ ܥܠ ܕܣܛܘ ܒܬܪ ܐܠܗܐ ܐܚܪܢܐ 19  ܡܟܝܠ ܟܬܘܒ ܠܗܘܢ ܬܫܒܘܚܬܐ ܗܕܐ ܘܐܠܦܝܗ ܠܒܢܝ ܐܝܣܪܝܠ ܘܣܝܡܝܗ ܒܦܘܡܗܘܢ ܡܛܠ ܕܬܗܘܐ ܠܝ ܬܫܒܘܚܬܐ ܗܕܐ ܠܣܗܕܘܬܐ ܒܒܢܝ ܐܝܣܪܐܝܠ 20  ܡܛܠ ܕܡܥܠ ܐܢܐ ܠܗܘܢ ܠܐܪܥܐ ܕܝܡܝܬ ܠܐܒܗܝܗܘܢ ܕܡܪܕܝܐ ܚܠܒܐ ܘܕܒܫܐ ܘܐܟܠܝܢ ܘܣܒܥܝܢ ܘܡܬܦܢܩܝܢ ܘܣܛܝܢ ܒܬܪ ܐܠܗܐ ܐܚܪܢܐ ܘܦܠܚܝܢ ܠܗܘܢ ܘܡܪܓܙܝܢ ܠܝ ܘܡܒܛܠܝܢ ܩܝܡܝ 21  ܘܡܐ ܕܡܛܝ ܐܢܘܢ ܒܝܫܬܐ ܣܓܝܐܬܐ ܘܥܩܬܐ ܬܩܪܐ ܬܫܒܘܚܬܐ ܗܕܐ ܩܕܡܝܗܘܢ ܠܣܗܕܘܬܐ ܕܠܐ ܬܬܛܥܐ ܡܢ ܦܘܡܐ ܕܙܪܥܗܘܢ ܡܛܠ ܕܝܕܥ ܐܢܐ ܝܨܪܗܘܢ ܘܟܠ ܕܥܒܕܝܢ ܗܪܟܐ ܝܘܡܢܐ ܥܕ ܠܐ ܐܥܠ ܐܢܘܢ ܠܐܪܥܐ ܕܝܡܝܬ ܠܐܒܗܝܗܘܢ 22  ܘܟܬܒ ܡܘܫܐ ܬܫܒܘܚܬܐ ܗܕܐ ܒܝܘܡܐ ܗܘ ܘܐܠܦܗ ܠܒܢܝ ܐܝܣܪܝܠ 23  ܘܦܩܕ ܠܝܫܘܥ ܒܪܢܘܢ ܘܐܡܪ ܠܗ ܐܬܚܝܠ ܘܐܬܥܫܢ ܡܛܠ ܕܐܢܬ ܡܥܠ ܐܢܬ ܠܒܢܝ ܐܝܣܪܝܠ ܠܐܪܥܐ ܕܝܡܝܬ ܠܗܘܢ ܘܐܢܐ ܐܗܘܐ ܥܡܟ 24  ܘܟܕ ܫܠܡ ܡܘܫܐ ܠܡܟܬܒ ܦܬܓܡܘܗܝ ܕܢܡܘܣܐ ܗܢܐ ܥܠ ܣܦܪܐ ܥܕܡܐ ܕܫܠܡܘ 25  ܦܩܕ ܡܘܫܐ ܠܠܘܝܐ ܕܫܩܝܠܝܢ ܩܒܘܬܐ ܕܩܝܡܗ ܕܡܪܝܐ ܘܐܡܪ ܠܗܘܢ 26  ܣܒܘ ܣܦܪܐ ܗܢܐ ܕܢܡܘܣܐ ܘܣܝܡܘܗܝ ܒܣܛܪܐ ܕܩܒܘܬܐ ܕܩܝܡܗ ܕܡܪܝܐ ܐܠܗܟܘܢ ܘܢܗܘܐ ܠܟܘܢ ܬܡܢ ܣܗܕܐ 27  ܡܛܠ ܕܐܢܐ ܝܕܥ ܐܢܐ ܡܡܪܡܪܢܘܬܟܘܢ ܘܩܕܠܟܘܢ ܩܫܝܐ ܘܗܐ ܥܕ ܐܢܐ ܚܝ ܥܡܟܘܢ ܝܘܡܢܐ ܡܪܡܪܬܘܢ ܠܡܪܝܐ ܘܐܦ ܡܢ ܒܬܪ ܕܡܐܬ ܐܢܐ 28  ܐܬܟܢܫܘ ܠܘܬܝ ܟܠܟܘܢ ܪܝܫܐ ܕܫܒܛܝܟܘܢ ܘܣܦܪܝܟܘܢ ܘܐܡܪ ܠܟܘܢ ܗܠܝܢ ܦܬܓܡܐ ܘܐܣܗܕ ܒܟܘܢ ܫܡܝܐ ܘܐܪܥܐ 29  ܡܛܠ ܕܝܕܥ ܐܢܐ ܕܡܢ ܒܬܪ ܡܘܬܝ ܡܚܒܠܘ ܡܚܒܠܝܢ ܐܢܬܘܢ ܘܣܛܝܢ ܐܢܬܘܢ ܡܢ ܐܘܪܚܐ ܕܦܩܕܬܟܘܢ ܘܐܪܥܐ ܠܟܘܢ ܒܝܫܬܐ ܒܚܪܬܐ ܕܝܘܡܬܐ ܡܐ ܕܥܒܕܬܘܢ ܒܝܫܐ ܩܕܡ ܡܪܝܐ ܘܐܪܓܙܬܘܢܝܗܝ ܒܥܒܕܐ ܕܐܝܕܝܟܘܢ 30  ܘܐܡܪ ܡܘܫܐ ܩܕܡ ܟܠܗ ܟܢܘܫܬܐ ܕܐܝܣܪܝܠ ܦܬܓܡܐ ܕܬܫܒܘܚܬܐ ܗܕܐ ܥܕܡܐ ܕܫܠܡܘ܀܀ 

1  ܨܘܬ ܫܡܝܐ ܘܐܡܠܠ ܬܫܡܥ ܐܪܥܐ ܡܐܡܪܗ ܕܦܘܡܝ 2  ܢܪܣܡ ܐܝܟ ܡܛܪܐ ܝܘܠܦܢܝ ܘܢܚܘܬ ܐܝܟ ܛܠܐ ܡܐܡܪܝ ܐܝܟ ܪܘܚܐ ܕܥܠ ܬܕܐܐ ܘܐܝܟ ܐܪܣܝܣܐ ܕܥܠ ܥܣܒܐ 3  ܡܛܘܠ ܕܒܫܡܗ ܕܡܪܝܐ ܐܩܪܐ ܗܒܘ ܪܒܘܬܐ ܠܐܠܗܢ ܬܩܝܦܐ 4  ܕܕܠܐ ܡܘܡ ܥܒܕܘܗܝ ܘܟܘܠܗܝܢ ܐܘܪܚܬܗ ܕܝܢܐ ܐܠܗܐ ܗܘ ܡܗܝܡܢܐ ܘܠܐ ܗܘܐ ܥܘܠܐ ܙܕܝܩܐ ܘܬܪܝܨܐ 5  ܚܒܠܘ ܘܠܐ ܠܗ ܒܢܝܐ ܕܡܘܡܐ ܕܪܐ ܡܥܩܡܐ ܘܡܦܬܠܐ 6  ܗܠܝܢ ܠܡܪܝܐ ܦܪܥܝܢ ܐܢܬܘܢ ܥܡܐ ܣܟܠܐ ܘܠܐ ܗܘܐ ܚܟܝܡܐ ܕܠܡܐ ܠܐ ܗܘܐ ܐܒܘܟ ܕܩܢܟ ܘܗܘ ܥܒܕܟ ܘܐܬܩܢܟ 7  ܐܬܕܟܪ ܝܘܡܬܐ ܕܡܢ ܥܠܡ ܘܐܣܬܟܠ ܒܫܢܝܐ ܕܕܪܕܪܝܢ ܫܐܠ ܠܐܒܘܟ ܘܢܚܘܝܟ ܘܠܣܒܝܟ ܘܢܐܡܪܘܢ ܠܟ 8  ܕܟܕ ܡܦܠܓ ܡܪܝܡܐ ܥܡܡܐ ܘܟܕ ܡܦܪܫ ܒܢܝܢܫܐ ܐܩܝܡ ܬܚܘܡܐ ܕܥܡܡܐ ܠܡܢܝܢܐ ܕܒܢܝ ܐܝܣܪܝܠ 9  ܡܛܠ ܕܦܠܓܘܬܗ ܕܡܪܝܐ ܥܡܗ ܘܝܥܩܘܒ ܚܒܠܐ ܕܝܪܬܘܬܗ 10  ܐܫܟܚܗ ܒܐܪܥܐ ܕܡܕܒܪܐ ܘܒܚܘܪܒܐ ܕܐܫܝܡܘܢ ܐܩܦܗ ܘܚܒܒܗ ܘܢܛܪܗ ܐܝܟ ܒܒܬܐ ܕܥܝܢܐ 11  ܐܝܟ ܢܫܪܐ ܕܛܐܣ ܥܠ ܩܢܗ ܘܥܠ ܦܪܘܓܘܗܝ ܡܪܚܦ ܦܪܣ ܓܦܘܗܝ ܘܡܩܒܠ ܠܗܘܢ ܘܫܩܠ ܠܗܘܢ ܥܠ ܥܘܫܢܐ ܕܐܒܪܘܗܝ 12  ܡܪܝܐ ܒܠܚܘܕܘܗܝ ܕܒܪܗ ܘܠܝܬ ܗܘܐ ܥܡܗ ܐܠܗ ܢܘܟܪܝ 13  ܐܘܬܒܗ ܥܠ ܥܘܫܢܐ ܕܐܪܥܐ ܘܐܘܟܠܗ ܥܠܠܬܐ ܕܚܩܠܐ ܘܐܝܢܩܗ ܕܒܫܐ ܡܢ ܟܐܦܐ ܘܡܫܚܐ ܡܢ ܟܐܦܐ ܕܛܪܢܐ 14  ܚܐܘܬܐ ܕܬܘܪܐ ܘܚܠܒܐ ܕܥܢܐ ܥܡ ܬܪܒܐ ܕܡܦܛܡܐ ܕܟܪܐ ܒܢܝ ܕܝܨܐ ܘܓܕܝܐ ܥܡ ܬܪܒܐ ܘܫܘܡܢܐ ܕܚܛܐ ܘܕܡܐ ܕܥܢܒܐ ܐܫܩܝܗ ܚܡܪܐ 15  ܘܫܡܢ ܐܝܣܪܝܠ ܘܒܥܛ ܫܡܢ ܘܬܩܦ ܘܩܢܐ ܢܟܣܐ ܘܛܥܐ ܠܐܠܗܐ ܕܥܒܕܗ ܘܨܚܝ ܠܬܩܝܦܐ ܕܦܪܩܗ 16  ܐܛܢܗ ܒܢܘܟܪܝܐ ܘܒܕܚܠܬܐ ܐܪܓܙܗ 17  ܕܒܚܘ ܠܫܐܕܐ ܕܠܐ ܗܘܘ ܐܠܗܐ ܐܠܗܐ ܕܠܐ ܝܕܥܘ ܐܢܘܢ ܚܕܬܐ ܐܢܘܢ ܕܗܟܝܠ ܐܬܥܒܕܘ ܘܠܐ ܕܚܠܘ ܠܗܘܢ ܐܒܗܝܟܘܢ 18  ܠܬܩܝܦܐ ܕܝܠܕܟ ܛܥܝܬ ܘܐܬܢܫܝܬ ܠܐܠܗܐ ܕܫܒܚܟ 19  ܘܚܙܐ ܡܪܝܐ ܘܪܓܙ ܥܠ ܕܐܪܓܙܘܗܝ ܒܢܘܗܝ ܘܒܢܬܗ 20  ܘܐܡܪ ܐܦܢܐ ܐܦܝ ܡܢܗܘܢ ܘܐܚܙܐ ܡܢܐ ܗܘܝܐ ܚܪܬܗܘܢ ܡܛܠ ܕܕܪܐ ܐܢܘܢ ܗܦܝܟܐ ܒܢܝܐ ܕܠܝܬ ܒܗܘܢ ܗܝܡܢܘܬܐ 21  ܗܢܘܢ ܐܛܢܘܢܝ ܒܠܐ ܐܠܗ ܘܐܪܓܙܘܢܝ ܒܕܚܠܬܗܘܢ ܘܐܦ ܐܢܐ ܐܛܢ ܐܢܘܢ ܒܠܐ ܥܡܝ ܘܒܥܡܐ ܣܟܠܐ ܐܪܓܙ ܐܢܘܢ 22  ܡܛܠ ܕܢܘܪܐ ܩܕܚܐ ܒܪܘܓܙܝ ܘܡܘܩܕܐ ܥܕܡܐ ܠܫܝܘܠ ܬܚܬܝܬܐ ܬܐܟܘܠ ܐܪܥܐ ܘܥܠܠܬܗ ܘܬܘܩܕ ܫܬܐܣܐ ܕܛܘܪܐ 23  ܐܟܢܫ ܥܠܝܗܘܢ ܒܝܫܬܐ ܘܓܐܪܝ ܐܘܟܠ ܒܗܘܢ 24  ܘܢܬܛܪܦܘܢ ܠܟܦܢܐ ܘܢܫܬܠܡܢ ܠܗܘܢ ܪܘܚܐ ܒܝܫܬܐ ܘܠܛܝܪܐ ܐܫܠܡ ܐܢܘܢ ܘܚܝܘܬ ܫܢܐ ܐܓܪܐ ܒܗܘܢ ܥܡ ܚܡܬܐ ܕܚܘܘܬܐ ܕܚܠܕܝܢ ܒܥܦܪܐ 25  ܡܢ ܠܒܪ ܬܓܝܙܝ ܚܪܒܐ ܘܡܢ ܬܘܢܐ ܕܚܠܬܐ ܘܐܦ ܓܕܘܕܐ ܘܒܬܘܠܬܐ ܘܛܠܝܐ ܥܡ ܓܒܪܐ ܣܒܐ 26  ܘܐܡܪܬ ܐܝܟܐ ܐܢܘܢ ܐܒܛܠ ܡܢ ܒܢܝ ܐܢܫܐ ܕܘܟܪܢܗܘܢ 27  ܐܠܘ ܠܐ ܪܘܓܙܐ ܕܒܥܠܕܒܒܐ ܕܥܫܢ ܕܠܐ ܢܬܬܪܝܡܘܢ ܒܥܠܕܒܒܝܗܘܢ ܘܢܐܡܪܘܢ ܕܐܝܕܢ ܗܘ ܐܬܬܪܝܡܬ ܘܠܐ ܗܘܐ ܡܪܝܐ ܥܒܕ ܗܠܝܢ 28  ܡܛܠ ܕܥܡܐ ܗܘ ܕܐܒܝܕܐ ܬܪܥܝܬܗ ܘܠܝܬ ܒܗܘܢ ܣܘܟܠܐ 29  ܐܠܘ ܚܟܡܘ ܘܐܣܬܟܠܘ ܒܗܕܐ ܘܐܬܒܝܢܘ ܒܚܪܬܗܘܢ 30  ܪܕܦ ܗܘܐ ܚܕ ܠܐܠܦܐ ܘܬܪܝܢ ܡܥܪܩܝܢ ܗܘܘ ܪܒܘܬܐ ܐܠܐ ܬܩܝܦܗܘܢ ܐܫܠܡ ܐܢܘܢ ܘܡܪܝܐ ܚܒܫ ܐܢܘܢ 31  ܡܛܠ ܕܠܐ ܗܘܐ ܐܝܟ ܬܘܩܦܢ ܬܘܩܦܗܘܢ ܘܒܥܠܕܒܒܝܢ ܕܝܢܝܢ 32  ܡܛܠ ܕܡܢ ܓܦܬܐ ܕܣܕܘܡ ܓܦܬܗܘܢ ܘܡܢ ܫܬܠܬܐ ܕܥܡܘܪܐ ܥܢܒܝܗܘܢ ܥܢܒܝܢ ܡܪܝܪܝܢ ܘܣܓܘܠܝܗܘܢ ܡܪܪܐ ܠܗܘܢ 33  ܚܡܬܐ ܕܬܢܝܢܐ ܚܡܬܗܘܢ ܘܪܫܐ ܕܦܬܢܐ ܒܝܫܐ 34  ܗܐ ܓܢܝܙ ܥܡܝ ܘܚܬܝܡ ܒܐܘܨܪܐ 35  ܕܝܠܝ ܗܘ ܦܘܪܥܢܐ ܕܐܦܪܘܥ ܐܢܘܢ ܒܙܒܢܐ ܕܬܡܘܛ ܪܓܠܗܘܢ ܡܛܠ ܕܩܪܝܒ ܗܘ ܝܘܡܐ ܕܬܒܪܗܘܢ ܘܡܣܪܗܒ ܡܕܡ ܕܥܬܝܕ ܠܗܘܢ 36  ܡܛܠ ܕܕܐܢ ܡܪܝܐ ܠܥܡܗ ܘܒܥܒܕܘܗܝ ܡܬܒܝܐ ܡܛܘܠ ܕܚܙܐ ܕܫܠܛܬ ܐܝܕܐ ܘܠܝܬ ܕܥܕܪ ܘܕܣܡܟ 37  ܘܢܐܡܪ ܐܝܟܐ ܐܢܘܢ ܐܠܗܝܗܘܢ ܬܩܝܦܐ ܗܢܘܢ ܕܬܟܝܠܝܢ ܗܘܘ ܥܠܝܗܘܢ 38  ܕܬܪܒܐ ܕܕܒܚܝܗܘܢ ܐܟܠܝܢ ܗܘܘ ܘܫܬܝܢ ܗܘܘ ܚܡܪܐ ܕܢܘܩܝܗܘܢ ܢܩܘܡܘܢ ܗܫܐ ܘܢܥܕܪܢܟܘܢ ܘܢܗܘܘܢ ܥܠܝܟܘܢ ܡܣܬܪܢܐ 39  ܚܙܘ ܗܟܝܠ ܕܐܢܐ ܐܢܐ ܘܠܝܬ ܐܠܗ ܠܒܪ ܡܢܝ ܐܢܐ ܡܡܝܬ ܐܢܐ ܘܐܢܐ ܡܚܐ ܐܢܐ ܐܢܐ ܡܚܐ ܐܢܐ ܘܐܢܐ ܡܐܣܐ ܐܢܐ ܘܠܝܬ ܕܦܠܛ ܡܢ ܐܝܕܝ 40  ܡܛܠ ܕܐܪܝܡܬ ܥܠ ܫܡܝܐ ܐܝܕܝ ܘܐܡܪܬ ܕܚܝ ܐܢܐ ܠܥܠܡ 41  ܐܠܛܘܫ ܫܢܢܗ ܕܣܝܦܝ ܐܝܟ ܒܪܩܐ ܘܬܐܚܘܕ ܒܕܝܢܐ ܐܝܕܝ ܐܗܦܟ ܦܘܪܥܢܐ ܠܣܢܐܝ ܘܠܒܥܠܕܒܒܝ ܐܫܠܡ 42  ܐܪܘܐ ܓܐܪܝ ܡܢ ܕܡܐ ܘܣܝܦܝ ܢܐܟܘܠ ܒܣܪܐ ܡܢ ܕܡܐ ܕܩܛܝܠܐ ܘܕܫܒܝܐ ܘܡܢ ܪܝܫ ܬܓܐ ܕܒܥܠܕܒܒܐ 43  ܡܟܝܠ ܫܒܚܘ ܥܡܡܐ ܥܡܗ ܡܛܠ ܕܕܡܐ ܕܥܒܕܘܗܝ ܡܬܦܪܥ ܘܦܘܪܥܢܐ ܡܗܦܟ ܠܣܢܐܘܗܝ ܘܡܚܣܐ ܥܠ ܐܪܥܗ ܘܥܠ ܥܡܗ܀܀ 44  ܘܐܬܐ ܡܘܫܐ ܘܐܡܪ ܟܠܗܘܢ ܦܬܓܡܐ ܕܬܫܒܘܚܬܐ ܗܕܐ ܩܕܡ ܥܡܐ ܗܘ ܘܝܫܘܥ ܒܪܢܘܢ 45  ܘܟܕ ܫܠܡ ܡܘܫܐ ܠܡܐܡܪ ܟܠܗܘܢ ܦܬܓܡܐ ܗܠܝܢ ܠܟܘܠܗ ܐܝܣܪܝܠ 46  ܐܡܪ ܠܗܘܢ ܣܝܡܘ ܠܒܟܘܢ ܒܟܠܗܘܢ ܦܬܓܡܐ ܗܠܝܢ ܕܡܣܗܕ ܐܢܐ ܒܟܘܢ ܝܘܡܢܐ ܕܬܦܩܕܘܢ ܠܒܢܝܟܘܢ ܕܢܛܪܘܢ ܘܢܥܒܕܘܢ ܟܠܗܘܢ ܦܬܓܡܘܗܝ ܕܢܡܘܣܐ ܗܢܐ 47  ܡܛܠ ܕܠܐ ܗܘܐ ܓܝܪ ܦܬܓܡܐ ܣܪܝܩܐ ܠܟܘܢ ܡܛܠ ܕܗܘܝܘ ܚܝܝܟܘܢ ܘܒܦܬܓܡܐ ܗܢܐ ܬܣܓܘܢ ܝܘܡܬܐ ܒܐܪܥܐ ܕܥܒܪܝܢ ܐܢܬܘܢ ܝܘܪܕܢܢ ܠܬܡܢ ܠܡܐܪܬܗ܀܀ 48  ܘܡܠܠ ܡܪܝܐ ܥܡ ܡܘܫܐ ܒܗ ܒܝܘܡܐ ܗܘ ܘܐܡܪ ܠܗ 49  ܣܩ ܠܛܘܪܐ ܗܢܐ ܕܥܒܪܝܐ ܠܛܘܪܐ ܕܢܒܘ ܕܒܐܪܥܐ ܕܡܘܐܒ ܩܕܡ ܐܝܪܝܚܘ ܘܚܙܝܗ ܠܐܪܥܐ ܕܟܢܥܢ ܕܝܗܒ ܐܢܐ ܠܒܢܝ ܐܝܣܪܝܠ ܝܘܪܬܢܐ 50  ܘܡܘܬ ܒܛܘܪܐ ܕܣܠܩ ܐܢܬ ܠܗ ܘܐܬܟܢܫ ܠܘܬ ܥܡܟ ܐܝܟ ܕܡܝܬ ܐܗܪܘܢ ܐܚܘܟ ܒܗܘܪ ܛܘܪܐ ܘܐܬܟܢܫ ܠܘܬ ܥܡܗ 51  ܥܠ ܕܐܥܠܝܬܘܢ ܒܝ ܒܓܘ ܒܢܝ ܐܝܣܪܝܠ ܒܡܝܐ ܕܡܨܘܬܐ ܒܪܩܡ ܒܡܕܒܪܐ ܕܨܝܢ ܥܠ ܕܠܐ ܩܕܫܬܘܢܢܝ ܒܓܘ ܒܢܝ ܐܝܣܪܐܝܠ 52  ܡܢ ܩܒܘܠ ܚܙܝܗ ܠܐܪܥܐ ܕܝܗܒ ܐܢܐ ܠܒܢܝ ܐܝܣܪܝܠ ܘܠܬܡܢ ܠܐ ܬܥܘܠ܀ 

1  ܘܗܕܐ ܒܘܪܟܬܐ ܕܒܪܟ ܡܘܫܐ ܥܒܕܗ ܕܐܠܗܐ ܠܒܢܝ ܐܝܣܪܝܠ ܩܕܡ ܕܢܡܘܬ 2  ܘܐܡܪ ܡܪܝܐ ܡܢ ܣܝܢܝ ܐܬܐ ܘܕܢܚ ܠܢ ܡܢ ܣܥܝܪ ܘܐܬܓܠܝ ܡܢ ܛܘܪܐ ܕܦܪܢ ܘܥܡܗ ܡܢ ܪܒܘܬܐ ܕܩܕܝܫܐ ܡܢ ܝܡܝܢܗ 3  ܝܗܒ ܠܗܘܢ ܘܐܦ ܐܪܚܡ ܐܢܘܢ ܠܥܡܡܐ ܘܟܠܗܘܢ ܩܕܝܫܘܗܝ ܒܪܟ ܘܗܢܘܢ ܡܕܪܟܝܢ ܠܪܓܠܟ ܘܡܩܒܠܝܢ ܡܢ ܡܠܬܟ 4  ܢܡܘܣܐ ܐܫܠܡ ܠܢ ܡܘܫܐ ܘܝܗܒܗ ܝܘܪܬܢܐ ܠܟܢܘܫܬܗ ܕܝܥܩܘܒ 5  ܘܢܗܘܐ ܒܐܝܣܪܝܠ ܡܠܟܐ ܡܐ ܕܐܬܟܢܫܘ ܪܝܫܐ ܕܥܡܐ ܐܟܚܕܐ ܘܫܒܛܐ ܕܐܝܣܪܐܝܠ 6  ܢܚܐ ܪܘܒܝܠ ܘܠܐ ܢܡܘܬ ܘܢܗܘܐ ܒܡܢܝܢܐ 7  ܘܗܕܐ ܐܡܪ ܠܝܗܘܕܐ ܫܡܥ ܡܪܝܐ ܒܩܠܗ ܕܝܗܘܕܐ ܘܠܥܡܗ ܐܝܬܝܗܝ ܐܝܕܘܗܝ ܢܕܘܢܢ ܠܗ ܘܥܕܘܪܐ ܡܢ ܐܠܘܨܘܗܝ ܗܘܝ ܠܗ 8  ܘܠܠܘܝ ܐܡܪ ܫܘܡܠܝܟ ܘܢܘܗܪܟ ܠܓܒܪܐ ܚܣܝܐ ܕܢܣܝܬܗ ܒܢܣܝܘܢܐ ܘܒܚܪܬܗ ܒܡܝܐ ܕܡܨܘܬܐ 9  ܕܐܡܪ ܥܠ ܐܒܘܗܝ ܘܥܠ ܐܡܗ ܠܐ ܚܙܝܬܗ ܘܠܐܚܘܗܝ ܠܐ ܐܫܬܘܕܥ ܘܠܒܢܘܗܝ ܠܐ ܝܕܥ ܕܢܛܪܘ ܡܐܡܪܟ ܘܩܝܡܟ ܢܛܪܘ 10  ܢܠܦܘܢ ܕܝܢܝܟ ܠܝܥܩܘܒ ܘܢܡܘܣܝܟ ܠܐܝܣܪܝܠ ܢܣܝܡܘܢ ܥܛܪܐ ܒܪܘܓܙܟ ܘܫܘܡܠܝܐ ܥܠ ܡܕܒܚܟ 11  ܒܪܟ ܡܪܝܐ ܚܝܠܗ ܘܐܨܛܒܝ ܒܥܒܕܐ ܕܐܝܕܘܗܝ ܬܒܪ ܚܨܐ ܕܣܢܐܘܗܝ ܘܒܥܠܕܒܒܘܗܝ ܠܐ ܢܩܘܡܘܢ 12  ܘܠܒܢܝܡܝܢ ܐܡܪ ܚܒܝܒܗ ܕܡܪܝܐ ܢܫܪܐ ܒܫܠܝܐ ܘܥܠܘܗܝ ܢܪܚܦ ܟܠܗ ܝܘܡܐ ܘܒܝܬ ܟܬܦܬܗ ܢܫܪܐ 13  ܘܠܝܘܣܦ ܐܡܪ ܡܒܪܟܬܐ ܗܝ ܕܡܪܝܐ ܐܪܥܗ ܒܐܒܐ ܡܢ ܛܠܐ ܕܫܡܝܐ ܡܢ ܠܥܠ ܘܡܢ ܬܗܘܡܐ ܕܐܪܒܝܥܐ ܡܢ ܠܬܚܬ 14  ܡܢ ܐܒܐ ܕܥܠܠܬܐ ܕܫܡܫܐ ܘܡܢ ܐܒܐ ܕܡܘܥܐ ܣܗܪܐ 15  ܘܡܢ ܪܝܫ ܛܘܪܝ ܡܕܢܚܐ ܘܡܢ ܐܒܐ ܕܪܡܬܐ ܕܥܠܡ 16  ܘܡܢ ܐܒܐ ܕܐܪܥܐ ܘܡܠܐܗ ܨܒܝܢܗ ܕܡܢ ܕܫܪܐ ܒܣܢܝܐ ܢܐܬܝܢ ܥܠ ܪܫܗ ܕܝܘܣܦ ܘܥܠ ܪܝܫ ܟܠܝܠܐ ܕܐܚܘܗܝ 17  ܒܘܟܪܐ ܕܬܘܪܐ ܗܕܪܐ ܠܗ ܘܩܪܢܬܐ ܕܪܝܡܐ ܩܪܢܬܗ ܒܗܝܢ ܢܕܩܪ ܥܡܡܐ ܐܟܚܕܐ ܥܕܡܐ ܠܥܒܪܝܗ ܕܐܪܥܐ ܗܠܝܢ ܪܒܘܬܐ ܕܐܦܪܝܡ ܘܗܠܝܢ ܐܠܦܐ ܕܡܢܫܐ 18  ܘܠܙܒܠܘܢ ܐܡܪ ܚܕܝ ܙܒܠܘܢ ܒܡܦܩܟ ܘܐܝܣܟܪ ܒܡܫܟܢܝܟ 19  ܥܡܡܐ ܠܛܘܪܐ ܢܩܪܘܢ ܘܬܡܢ ܢܕܒܚܘܢ ܕܒܚܐ ܕܙܕܝܩܘܬܐ ܡܛܠ ܕܫܦܥܐ ܕܝܡܡܐ ܢܐܢܩܘܢ ܘܐܠܦܐ ܕܛܡܝܪܢ ܒܚܠܐ 20  ܘܠܓܕ ܐܡܪ ܒܪܟ ܡܢ ܕܐܪܘܚ ܠܓܕ ܐܝܟ ܐܪܝܐ ܫܪܐ ܘܬܒܪ ܕܪܥܐ ܥܡ ܪܝܫܐ 21  ܘܚܙܐ ܩܕܡܝܬ ܠܗ ܡܛܠ ܕܬܡܢ ܛܡܝܪܐ ܦܠܓܘܬܐ ܕܡܒܕܩܢܐ ܕܢܦܩ ܗܘܐ ܒܪܝܫܗ ܕܥܡܐ ܙܕܝܩܘܬܗ ܕܡܪܝܐ ܥܒܕ ܘܕܝܢܘܗܝ ܥܡ ܐܝܣܪܝܠ 22  ܘܠܕܢ ܐܡܪ ܕܢ ܓܘܪܝܐ ܕܐܪܝܐ ܕܝܢܩ ܡܢ ܡܬܢܝܢ 23  ܘܠܢܦܬܠܝ ܐܡܪ ܢܦܬܠܝ ܣܒܥ ܨܒܝܢܐ ܘܡܠܐ ܒܘܪܟܬܗ ܕܡܪܝܐ ܠܡܥܪܒܐ ܘܠܬܝܡܢܐ ܢܐܪܬ 24  ܘܠܐܫܝܪ ܐܡܪ ܒܪܝܟ ܡܢ ܒܢܝܐ ܐܫܝܪ ܢܗܘܐ ܨܒܝܢܐ ܠܐܚܘܗܝ ܘܢܨܒܥ ܒܡܫܚܐ ܪܓܠܗ 25  ܦܪܙܠܐ ܘܢܚܫܐ ܡܣܢܟ ܘܐܝܟ ܝܘܡܬܟ ܥܘܫܢܟ 26  ܠܝܬ ܐܝܟ ܐܠܗܐ ܕܐܝܣܪܐܝܠ ܕܡܪܟܒܬܗ ܒܫܡܝܐ ܒܥܕܪܟ ܘܒܓܐܝܘܬܗ ܒܫܡܝ ܫܡܝܐ 27  ܡܥܡܪܗ ܕܐܠܗܢ ܡܢ ܩܕܝܡ ܘܠܬܚܬ ܙܪܥ ܥܠܡܐ ܘܢܘܒܕ ܡܢ ܩܕܡܝܟ ܒܥܠܕܒܒܐ ܕܐܡܪ ܐܘܒܕ 28  ܘܢܫܪܐ ܐܝܣܪܝܠ ܒܫܠܝܐ ܒܠܚܘܕܘܗܝ ܡܒܘܥܗ ܕܝܥܩܘܒ ܒܐܪܥܐ ܕܥܒܘܪܐ ܘܕܚܡܪܐ ܘܕܡܫܚܐ ܘܐܦ ܫܡܝܐ ܢܪܣܘܢ ܛܠܐ 29  ܛܘܒܝܟ ܐܝܣܪܝܠ ܡܢܘ ܐܟܘܬܟ ܥܡܐ ܕܦܘܪܩܢܗ ܒܡܪܝܐ ܡܣܝܥ ܥܕܪܟ ܐܠܗܐ ܘܠܐ ܗܘܐ ܒܣܦܣܪܐ ܫܘܒܗܪܟ ܢܬܟܕܒܘܢ ܠܟ ܒܥܠܕܒܒܝܟ ܘܐܢܬ ܥܠ ܩܕܠܗܘܢ ܬܕܪܘܟ 

1  ܘܣܠܩ ܡܘܫܐ ܡܢ ܥܪܒܘܬ ܡܘܐܒ ܠܛܘܪܐ ܕܢܒܘ ܠܪܝܫ ܪܡܬܐ ܕܠܘܩܒܠ ܐܝܪܝܚܘ ܘܚܘܝܗ ܡܪܝܐ ܟܠܗ ܐܪܥܐ ܕܓܠܥܕ ܥܕܡܐ ܠܕܢ 2  ܘܟܠܗ ܢܦܬܠܝ ܘܟܘܠܗ ܐܪܥܐ ܕܐܦܪܝܡ ܘܕܡܢܫܐ ܘܟܠܗ ܐܪܥܐ ܕܝܗܘܕܐ ܥܕܡܐ ܠܝܡܐ ܐܚܪܝܐ 3  ܘܠܬܝܡܢܐ ܘܠܟܟܪ ܕܒܦܩܥܬܐ ܕܐܝܪܝܚܘ ܩܪܝܬܐ ܕܕܩܠܐ ܥܕܡܐ ܠܨܥܪ 4  ܘܐܡܪ ܠܗ ܡܪܝܐ ܗܕܐ ܗܝ ܐܪܥܐ ܕܝܡܝܬ ܠܐܒܪܗܡ ܘܠܐܝܣܚܩ ܘܠܝܥܩܘܒ ܘܐܡܪܬ ܕܠܙܪܥܟ ܐܬܠܝܗ ܚܘܝܬܗ ܠܟ ܒܥܝܢܝܟ ܘܠܬܡܢ ܠܐ ܬܥܒܪ 5  ܘܡܝܬ ܬܡܢ ܡܘܫܐ ܥܒܕܗ ܕܡܪܝܐ ܒܐܪܥܐ ܕܡܘܐܒ ܒܡܠܬ ܦܘܡܗ ܕܡܪܝܐ 6  ܘܩܒܪܗ ܒܢܚܠܐ ܒܐܪܥܐ ܕܡܘܐܒ ܠܘܩܒܠ ܒܝܬ ܦܥܘܪ ܘܠܐ ܝܕܥ ܐܢܫ ܩܒܪܗ ܥܕܡܐ ܠܝܘܡܢܐ܀܀ 7  ܘܡܘܫܐ ܒܪ ܡܐܐ ܗܘܐ ܘܥܣܪܝܢ ܫܢܝܢ ܟܕ ܡܝܬ ܠܐ ܝܩܪܬ ܥܝܢܗ ܘܠܐ ܐܬܩܡܛܘ ܦܟܘܗܝ 8  ܘܒܟܐܘܗܝ ܒܢܝ ܐܝܣܪܐܝܠ ܠܡܘܫܐ ܒܥܪܒܘܬ ܡܘܐܒ ܬܠܬܝܢ ܝܘܡܝܢ ܘܫܠܡܘ ܝܘܡܝ ܒܟܬܐ ܕܐܒܠܗ ܕܡܘܫܐ 9  ܘܝܫܘܥ ܒܪܢܘܢ ܐܬܡܠܝ ܪܘܚܐ ܕܚܟܡܬܐ ܡܛܘܠ ܕܣܡ ܡܘܫܐ ܐܝܕܘܗܝ ܥܠܘܗܝ ܘܫܡܥܝܢ ܗܘܘ ܠܗ ܒܢܝ ܐܝܣܪܐܝܠ ܘܥܒܕܝܢ ܐܝܟ ܕܦܩܕ ܡܪܝܐ ܠܡܘܫܐ 10  ܘܬܘܒ ܠܐ ܩܡ ܢܒܝܐ ܒܐܝܣܪܐܝܠ ܐܝܟ ܡܘܫܐ ܕܝܕܥܗ ܡܪܝܐ ܐܦܝܢ ܠܘܩܒܠ ܐܦܝܢ 11  ܘܟܠܗܝܢ ܐܬܘܬܐ ܘܬܕܡܪܬܐ ܕܫܕܪܗ ܡܪܝܐ ܠܡܥܒܕ ܒܐܪܥܐ ܕܡܨܪܝܢ ܠܦܪܥܘܢ ܘܠܟܠܗܘܢ ܥܒܕܘܗܝ ܘܠܟܘܠܗ ܐܪܥܗ 12  ܘܠܟܠܗ ܐܝܕܐ ܥܫܝܢܬܐ ܘܠܟܠܗ ܚܙܘܐ ܪܒܐ ܕܥܒܕ ܡܘܫܐ ܠܥܝܢ ܟܠܗ ܐܝܣܪܐܝܠ 

